
Мына Сиз дыйкан Чынтемир Аскаровдун «Айылдын сонун кечтери» деп аталган ырлар жыйнагын колуңузга алып, аны ак дилден дит коюп окууга камынып олтурасыз. Ачыгын айталы поэзия сүйүүчүлөр үчүн бул китеп чоң табылга. «Ыр кесипти тандабайт» деген ушул тура.

Бир колуна калем сабын кармап, бир колунан кетменин түшүрбөй ак эмгектин үзүрүн татыган Чынтемир агабыз шыгыраган ой кумунан анын алтын күкүмдөрүн элеп алууга далалат жасагандыгы окурманга тартуу кылынган ырларынын ар бир сабынын эле байкалып турат. Анан дагы бир байкаганым автордун калеминин төшөлүп калгандыгы. Поэзия өзүнүн көркөмдүүлүгү, салыштырмалуулугу, табигат, айлана-чөйрө менен синтездик тыгыз байланышта болгондугу менен айырмаланат. Ч. Аскаровдо мына ушундай өзгөчөлүктөр, артыкчылыктар бар. Ыр саптары бир дем менен жазылып, ыр ыргактары менен уйкаштыктар төп келишип, бул китепти колуна кармаган адам маашырлануу менен жеңил окуй алат.

Заманыбыздын залкар жазуучусу Ч. Айтматовдун «Жамийла» повестин ыр түрүндөгү поэмага айландыруу ар кимдин эле колунан келе бербейт. Улуу классиктин кара сөз түрүндө жазылган повестин ыр саптарына салууга бел байлаган Чынтемир агабыз өзүнүн максатына жетүүгө жан дили менен аракет кылган.

Мекенге, элге, күжүрмөн эмгекчилерге арналган ыр саптары жүрөктүн тереңинен орун алып, жаңы эргүүлөр менен эмгектенүүгө шыктандырат. Мисалга акындын «уста» деген ырында мындай дейт.

Айылымда ак сакалдуу киши бар,

Өзгөртпөгөн өзү сүйгөн иши бар.

Иштей келсе иштин майын чыгарып,

Сүйлөй келсе сөзү ширин, сөзү бал.

Мында өмүр бою кесибинен танбаган, ишке көзү каныгып, майын чыгара иштеген устанын элеси айтса айтпаса да көз алдыңа тартыла түшөт.

Акындын жүрөгү ар дайым жаш болот го чиркин! Чыкем махабат ырларын да чоң илхом, терең толкундануу менен жазат. Акын Чынтемир Аскеровдун бул китеби жөнүндө өз ойлорумду автордун таамай жазган куплеттери менен аяктагым келет. Анын «Арманым жок» деген ырына кулак төшөп көрөлүчү.

Акын дос жазыптырсың бир чоң китеп,

Мен аны сынга алдым өзүмчө элеп.

Жок эмес, жакшылары бирин-серин,

Кээлерин окуп жатып уйкуң келет.

Мен дагы ыр жазуудан калганым жок,

Калемди чоң жарышка салганым жок.

Топондой сапырылган беш жүз ырдан,

Беш ырым элге жетсе арманым жок.

Ооба, ыр канатында өмүр өткөргөн Чынтемир Аскаровдун айтайын деген ой-тилеги, мүдөсү элге жетээрине терең ишеним бар.

Мухамеджан Суранчиев – акын,

Кыргызстан журналисттер Союзунун мүчөсү.

поэмалар

ЖАМИЙЛА
(Ч. Айтматовдун повестинин поэтикалык варианты)

Ар дайым жолго чыгып жөнөрүмдө, 

Караймын өзүм тарткан сүрөтүмө. 

Ал мага ак батасын берген өндүү, 

Кошконсуйт максат кылган тилегиме. 

Жашырып көзгө далдаа жерге коём,

Эң жакын туугандарым келгениңде.

Анча эле жашыргандай эмне эле?.. 

Же укмуш, көз тийгендей нерсе беле. 

Болбосо уяттуубу эл карагыс, 

Андай бир жайы да жок ыксыз деле. 

Жөнөкөй болгон менен бул сүрөттүн, 

Деңиздей мааниси бар тереңинде...

Күзгү асман. Чет жакасы ала бүркөк, 

Көрүнбөйт жай күнүндөй күн күлүңдөп.

Кыялап ак булуттар жылып барат, 

Айдарым салкын шамал ойноп жүрөт.

Кылтыйып чыгып турган туу чокулар,

Жармашкан булуттардан өйдөсүнөт.

Андан бери сары талаа. Чалкыйт өзөн, 

Көрүнбөйт баш аягы чийлер өскөн. 

Аралап эки караан келе жатат, 

Жалгыз аяк жол менен элдер өткөн.

Артында алар баскан жол чубалжыйт, 

Издери жаандан кийин даана түшкөн. 

Сүрөттүн тартылышы ушул гана, 

Астейдил «көз тиет» деп катып жүргөн.

Сүрөттүн мен чечейин таржымалын, 

Айтайын күч жеткенче мунун баарын: 

...Бала кез, бел ката элек убагыбыз, 

Антсе да көрүп калдык согуш каарын. 

Колхоздун чөбүн чаап, сууңда иштеп, 

Тындырбай айдачу элек арабасын.

Өзгөчө эгин-жыйын кез келгенде, 

Зар элек үйүбүзгө бир келгенге. 

Апталап эгин ташып стансага, 

Келчүбүз караңгыда, кеч киргенде. 

Күндө эле айта берип жадатышчу: 

«Фронтко! Фронттогу аскерлерге!»

Узартпай ток этерин айтсам кыска, 

Атам бар, колхоздо ал жыгач уста. 

Эки үй, эки апам бар, кичүүсүнүн, 

Тамы да алыс эмес жаныбызда. 

Баарынын билерманы менин апам, 

Башкарып баш көз болот баарыбызга.

Чоң үйдө мени менен карындашым, 

Карачы согуш чыкты багына анын. 

Майданга эки агам тең кеткен бойдон, 

Кабарлап коюшкан жок ал-абалын. 

Кичи үйдөгү апамдын эки уулу бар, 

Фронтто, айта көрбө сагынганын!

Кичи үйдүн эң улуусу Садык авам,

Кубантып эки үйдү тең, аял алган. 

Ошондон көп узабай согуш чыгып, 

Аскерге чакыртылып кетип калган.

Тагдырдын буйругубу көрүп жаттык,

Андагы кыйын күндү башка салган.

Келгени жаңы келин – Жамийланы,

Апамдар өз кызындай көрөт аны.

Тыкчыңдак, тайманбаган мүнөзү бар,

Башкага жага бербейт ошол жагы.

«Өз жемиңди жегизбе» – дешип калат,

Бирөө менен урушуп калса дагы.

Апамдарды чоочуткан бир нерсе бар:

Жамийла өтө шайыр, бала кыял.

Ошондон азгырылып кетеби дейт.

Күйөөсү тээ алыста аны тыяр.

Айтоор башкалардай кагып-силкпейт,

Көңүлүн эч кирдетпей, карап аяр.

Ошол күнү жалт карап короо жакты,

Көрүп калдым бригадир Орозматты. 

Апам экөө айтышып жаткан экен,

Жерге түшүп аралай бастым бакты.

– Качан аял араба айдачы эле,

– Баралбайт! – деп апакем айтып жатты.

– Төрт мүчөлүм соо болсо эгер апа,

Жалдырамак эмесмин башкаларга.

Өзүңүзгө мына эми келип турам,

Таппаган соң жумушта эч бир арга.

Өзүбүзчө кеңешип туура көрдүк,

Эртең баштап иштесин арабага.

Мындайда кантип келет табалагың,

Билем го бригадирдин ал-абалын. 

Киши жок оң араба токтоп турат,

Чыркырап жатканындай бар го анын.

Бали! деп айткың келет мындайларга,

Ойлогон өзүн эмес, элдин камын.

Кол шилтеп кетериңде менин апам, 

Орозмат мени карайт кыйыгынан. 

Анан ал көкөлөтүп мактап кирди,

Ал мактоо бийик турду сыйлыгынан.

– Айдай берсин! – дедим да басып кеттим,

Чатагы токтоп калды кыйлада анан.

Эртеси үч араба атты кошуп,

Өзүбүзчө бир бригад болгонсудук.

Экөөбүзгө кошулган Данияр бар,

Унчукпайт жерге ийне жоготконсуп.

Үстүнөн өңү өчкөн көйнөк түшпөйт,

Эски өтүк, майлап коёт окшотконсуп.

Данияр ким? Кайсы жерден? Каңдай адам?

Жол жүрүп келатканда ойлой калам.

Чөп чабык жаңы гана башталганда, 

Фронттон бир бутунан жараланган, 

Айылга биз билбеген чоочун аскер, 

Келди – деп бир жаш бала кабарлаган.

«Аскерден келди» – дешсе дароо анда,

Шашылчу ким? Ким? дешип сураганга. 

Анткени согуш мезгил аздар кайтып, 

Алар да жапжаш кырчын курагында, 

Же майып, же бир оор жаратынан,

Кайтышкан өнүп-өскөн турагына.

Ошентип ал ким экен? Ким болду? – деп, 

Жөн-жайын карыялар көрсө иликтеп: 

Тоголок жетим калып, казактагы, 

Тайкелерин айла жок кетет издеп. 

Чакмакта кой кайтарып, чөлдө бозуп, 

Жан багат не бир кыйын иштерди иштеп.

Эмесе түпкүлүгү ушул жердик, 

Карачы таап алганын издеп келип. 

Улуулар жакындарын таап беришти, 

Турушат алар дагы келип-кетип, 

Айтоор бөлөксүнбөй Даниярды, 

Сыйлашат «жаңы келген тууган» – дешип.

Бөлүнбөй үчөөбүз тең араба айдап, 

Данияр жай айдаса, биз да жайлап, 

Жетебиз эгин алчу стансага, 

Кампада жүктөрү бар элдер жайнап, 

Айтоор таңдан кечке тыным болбой, 

Турчу эле басандабай жумуш кайнап.

Бир жактан сызгырылтат саратан жай, 

Жүк менен жондон тердин акканын ай! 

Өйдөгө бири чыкса, бири түшүп, 

Так эле уюктагы кумурскадай. 

Жашмын деп, аялмын деп айтпайт эч ким. 

Намыска өжөрлөнүп турушкандай.

Кырмандан стансага баратканда, 

Жер ылдый, көп жеңилдик аттарга да. 

Өтөбүз Каратоонун капчыгайын, 

Жаңыртып дөңгөлөктү шалдырата. 

Темир жол капчыгайдын этегинде, 

Кампа да андан бир аз алды жакта.

Ушинтип жол алыска карабастан, 

Уйку да кете электе тарабастан, 

Жөнөйбүз эгиндерди жүктөп алып, 

Оор ишти, оор экен деп санабастан. 

Төгөбүз трап менен эң үстүнө, 

Өткөрүп ар бир капты таразадан.

Өткөрсөк да, төксөк да биз үчөөбүз, 

Уюктагы аарыдай бир жүрөбүз. 

Өгүздөн да калың го териси деп, 

Даниярды шылдыңдап көп күлөбүз.

Баратып буркуратып чаңды атайы, 

Каптатып, жандай айдап, чаап өтөбүз.

Унчукпайт күлүмсүрөп коёт кайра, 

Чөмүлүп калган менен коюу чаңга. 

Мейличи деген өңдүү түр көрсөтүп, 

Көз тигип карап калат Жамийлага. 

Анысын жеңем сезип койсочу бир, 

Көлөкө жүргөн окшоп арабызда.

Мүчөсү тал чыбыктай Жамийланын, 

Жигиттер бир көргөндө ай жамалын, 

Тамшанып сугун артып калар эле, 

Жетсем деп кылар эле бар амалын. 

Колу шок жигитерди жолотчу эмес, 

Болот деп чеги дагы тамашанын.

Садыктан каттар келип турар эле, 

Апамдар мага окутуп угар эле.

«Тумардай катыңдан мен айланайын» –

Деп анан үшкүрүнүп алар эле. 

Үч бүктөп, эң бир кымбат буюмундай,

Аспеттеп сандыгына салар эле.

Жеңеме тийген болсо ошол каттар,

Билбеймин ичинде эмне жалыны бар?.. 

Албырып кетер эле эки бети, 

Кыпкызыл бышып турган алма сыңар. 

Сагыныч жүрөгүндө албууттантып, 

Толкуну тынчын алып жаткан чыгар.

Катты окуп аягына токтогондо,

Таң калам албырганы жок болгонго. 

Сүйүнүп анан эмне сустайды экен, 

Өңүнөн кыйын эле болжогонго. 

Апам да чебелектеп кетер эле, 

Жүзүнө кайгы басып токтогондо.

Ушинтип өттү күндөр суудай агып, 

Эгинди төбөсүнө төгө салып, 

Ар дайым ылдый түшүп келатканда, 

Данияр карап калат кашын кагып.

Биз анын ичин туздап күйдүрчү элек, 

Кээ күнү андан эрте кетип калып.

Жеңемди кызганчумун башкалардан, 

Тартынчу мен турганда башка адам. 

А бирок Даниярды байкап жүрөм, 

Жеңемди карай берет улам-улам. 

Ары жок бир нерсени ойлойт окшойт, 

Өзүмчө жиним кайнап туталанам.

Караса карасынчы деймин да аны, 

Эмнеге арзыйт эле караганы. 

Дагы эле каксоо жолдо дүңгүрөтүп, 

Бөлүнбөй айдап жүрдүк арабаны. 

Жамийла канча шылдың кылган менен, 

Ооз ачып сүйлөгөнгө жарабады.

Бар эле таардан тиккен карала кап, 

Жети пуд, көргөн элек таразалап. 

Экөөлөп арабага салуучубуз, 

Түшүрүп төккөн дагы өзүнчө азап. 

Кампачы өйдөгө эмес, жерге төк,– дейт, 

Анан ал коёр эле башын чайкап.

Ал күнү жатканында карашалап, 

Атайы Даниярды тамашалап, 

Ал капты, ал айдаган арабага, 

Акырын билгизбестен койдук таштап. 

Тим эле шашкан болот Жамийла да: 

«Бол эми, аттарды айда, жолду баштап».

Күн чыга капчыгайда бара жатып, 

Дагы эле өтүп кеттик чаң каптатып.

Капырай үн чыгарып койсо кана, 

Отурат моло таштай жылбай катып. 

Жылбаса жылбаганын көрөлү деп, 

Тоскун! – деп алма менен уруп жаттык.

Унчукпайт анда деле муну кара, 

Бул кургур минтээр беле башкаларга. 

Ан сайын өктөмсүнөт, өйдөсүнөт,

Өзгөдөн ушул керек Жамийлага. 

Баягы карала кап эске түштү, 

Жеткенде эгин алчу стансага.

Данияр улам бирден ташып жатты, 

Көрдү эми түбүндөгү канар капты. 

– Ай, неме, ыштаныңды өйдө тарт,– деп, 

Жамийла кыткылыктап күлүп калды. 

Капты улам ары-бери булкуп көрүп, 

Биз жакты акырая карап алды.

Эл барат убап-чубап трап менен, 

Басасың бурулалбай артка кенен. 

Бел уюп, капты оңдоп алганча эле, 

Бол бас! – деп арттагылар жемелеген.

Ылдыйдан кампачынын үнү чыгат: 

«Үстүнө-ө! Эң үстүнө төккүн!» – деген.

Бир маалда капты жонго зорго салып, 

Баратат трап жакка багыт алып.

– Соосуңбу, ташта муну, таштагын! – дейт,

Жамийла учкан куштай жетип барып,

– Тур нары! Мага жакын жолобо! – дейт,

Көзүнөн чаары чыгып акырайып.

Аягы эмне болот? Билбей турам, 

Теңселет, кайра оңдоно калат улам. 

Жарадар буту такыр сылтып калды, 

Жүрөктөй дүк-дүк этет ар бир кадам. 

Менин да эсим ооп бараткансыйт, 

Өзүмдү карманууга жетпей чамам.

Жуулган чүпүрөккө окшош болуп, 

Жамийла карап калды боп-боз болуп. 

Данияр ээгин тиштеп токтоп калды, 

Артына кетенчиктеп октос болуп. 

Жүрөктө тутангансыйт намыс оту, 

Ошол от күч бергенсийт өчпөс болуп.

– Таштагын! Таштагын! – деп жаңырат үн, 

Тургансып ушул капта жашоо бүтүн. 

Теңселип жыгылчудай кадам таштайт, 

Чогултуп денедеги бардык күчүн, 

Уяттан жер тар болуп тургансыды, 

Ушундай жорук баштап койгон үчүн.

Чымындай жанды оозго тиштегендей, 

Э, Алла, күч-кубатты бер дегендей, 

Акыркы күчүн жыйнап алга басты, 

Жонунан басып турган капты жөндөй, 

Шалдырап араң басып келе жатты, 

Тозоктун кыл көпүрөсүн өткөнүндөй.

Айылга кайра кайтып бара жатып, 

Унчукпай жер карайбыз ойго батып. 

Себебин үчөөбүз тең түшүнөбүз, 

Не керек анын баарын кайта айтып.

– Ме, алгын! – деп Жамийла бригадирге, 

Таар капты бырча-бырча берди айрып.

Данияр мурдагыдай сырдуу, токтоо, 

Өңүнөн таарынганын кыйын болжоо. 

Антсе да бассак, турсак эске түшөт, 

Өткөндү колдон келбейт кайра оңдоо. 

Жалтанбас, намыска бек адам тура, 

Мурда биз ойлоп жүрсөк жүргөн аңкоо.

...Бах, десең! Август түнү кандай сонун...

Күмүштөй ай чачырап улайт жолун. 

Жылдыздар көктө жайнап жылт-жулт этет, 

Дем алып таза абадан канат моокум. 

Жол бою өсүп турган шыраалжындын, 

Бур эткен жытын сезет таноолоруң.

Бул түнү ар кимибиз кыялдана, 

Термелип келатканбыз арабада. 

Жамийла үнүн созуп ырдай кетти, 

Үргүлөп кеткен экем бул арада. 

Үнү анын капчыгайды аралады, 

Бийикте калкыгансыйт таза абада.

Бул ыры таарынычын жазат чыгар, 

Бүркөлгөн каш-кабагын ачат чыгар. 

Жүрөктү өйүп жүргөн бир күнөөнү, 

Кечирсе экен деген амал чыгар. 

Болбосо мемиреген ушул түндө, 

Данияр ички сырын айтат чыгар.

Кантсе да жооп алалбай ырдайт улам, 

Ыры да секетбайдын туздуусунан.

– Э-э-э-й неме! Ырдасаңчы баш көтөрүп,

Карабай жүргөн тура ушунуңан.

А-а байкуш өлүксүң го,– деген менен,

Күйшөлүп койгон да жок бир ордунан.

Канетсин ырдамакпы кечке эле, 

Дөңгөлөк тегеренет кыйч-куйч эте. 

Бир маалда кыткылыктап күлүп калды:

– Даниа-ар, сен бирөөнү сүйдүң беле?..

О, койчу айткан менен түшүнбөссүң,

Кызыгын бул жашоонун сендей неме.

Сөзүнө маани берип койгон да жок, 

Кечиттен өтүп-өтпөй калдык токтоп. 

Данияр сууду карайт, сууну тыңшайт, 

Укмуштуу бир үндөрдү уккан окшоп. 

Анан ал созолоно кетти дейсиң, 

Жаңырды кең капчыгай үнүн коштоп.

Мына үн, мына обон оргуп чыккан, 

Кете албай сыйкырланып калар уккан. 

Туптунук тоодон чыккан мөлтүр булак –

Жүрөктү чертип өтүп шыңгыраткан. 

Өзүнчө жан эргиткен керемет үн, 

Эшигин махабаттын шыңгыр каккан.

Дакени ким ойлоптур ушундай деп, 

Ачылып барган сайын безеленет. 

Капырай өзөндөгү бадалдар да, 

Тынчыбай үнүн коштоп шырп-шырп этет. 

Карачы алдейлеген Жер-Эне да, 

Мемиреп кулак төшөп жатса керек.

Ушинтип таң калтырып обон салып, 

Ыр ырдайт улам үнүн закымдатып. 

Ал обон аба менен калкыгансыйт, 

Эң бийик жетерине жете барып.

Жүрөктө албуут аккан зор сүйүү бар, 

Түк өчпөй жанып турган жалындатып.

Биз эмес түн да кошо арбалгандай, 

Мемирейт уйкудагы жаш баладай. 

Аттар да арабаны жай терметип, 

Бешикке салып алып бараткандай. 

Обону Даниярдын чорт үзүлдү, 

Кантсе да бир кумарды тараткандай.

Аттарга ала-сала камчы уруп, 

Жөнөдү арабаны удургутуп. 

Жамийла бир ордунан козголгон жок, 

Таң калат Даниярдын ырын угуп.

Ичинен мына эми өкүнгөнсүйт, 

Бир жолу койбогонго көңүл буруп.

Мен аны кайра баштан угамбы деп, 

Обонду айланамдан жаттым издеп. 

Анан мен гүлдөрдөн да угуп жаттым, 

Аарылар конуп калган гүлүн искеп. 

Шаңшыган бүркүттөн да уккансыдым, 

Бийикке учуп чыккан канат сермеп.

Айтор бассам дагы, турсам дагы, 

Тоолордон, түздөрдөн да угам аны. 

Көзүмө кырманчылар келе калат, 

Элестеп кызылдарды сапырганы.

Шарылдап агып жатса шаркыратма, 

Ырындай төгүлгөнсүйт агымдары.

Оо, Талаам, айланайын Эне-Жерим! 

Көрдүңго алааматын бул дүйнөнүн: 

Чуурутуп бомбаларын көктөн таштап, 

Жайнатты танкыларын, замбирегин, 

 Жанына жан алгычтай тийген менен, 

«Койгун!» – деп сөз айтпадың, кебелбедиң.

Тагдырга азезилдей ойногонго, 

Катылып тынчтык бербей койбогонго, 

Бир күн да жатып албай аттанышты, 

Жигиттер чама келбей ойлогонго. 

Ичте кек: «Жол бербейбиз, алтын жерди, 

Душмандар эркин басып жойлогонго!»

Козголуп Жер-Эне да, төгүп жашын, 

Жек көргөнсүйт согуштун добулбасын. 

«Колдой көр Манас Ата балдарды»,– деп,

Беришет карыялар ак батасын. 

Ал бата жоокерлерге дем, күч берип,

Таанытат душмандардын чоң атасын!

Чу-у, чу-у! – деп октор учуп жан-жагыңдан, 

Танкылар келе жатат алга агылган. 

Жоокерлер: «Жексен кылып койсок»,– дешип, 

Ачуулуу көздөрүнөн от жагылган. 

Калтырбай сүрөттөдү ыры менен, 

Баарынан кымбат болду бул табылгам.

Анан мен боёк тандап сүрөтүмө, 

Кубандым бирге иштеп жүргөнүмө.

Ал обон талантымды көкөлөтүп, 

Койгонсуйт канат байлап жүрөгүмө. 

Ичимден Даниярды аяп кеттим, 

Айта албай махабатын жүргөнүнө.

Мурдагы мүнөз да жок, кеткен кайда?..

Түшүнбөй калдым эми Жамийлага. 

Оргуштап аккан сууга туш келгенсип, 

Селт этет жолукканда Даниярга. 

Шоктугу желге учкандай, жоошуй түшүп, 

Негедир батып жүрдү кыялдарга.

Данияр мурдагыдай үн деп койбойт, 

Ким билет ичинде эмне, эмне ойлойт?.. 

Келатып адатынча таңшыйт дейсиң, 

Мукамын бир сөз менен айтып болбойт. 

Жамийла жазгы кардай эригенсийт, 

Обонго кулак төшөп, эч козголбойт.

Билгизбей ички сырын жүрсө дагы,

Канчалык көрмөксөнгө салса да аны,

Акыры айла кетип Даниярдын,

Бир сырдуу түнттүгүнө чыдабады:

Өзү эле: «Көйнөгүң бер, жубайын» – дейт,

Аябай кирдептир го жака жагы.

Көйнөктү сылап коёт жууп бүтүп, 

Өзүнчө башын чайкайт үшкүрүнүп. 

Жашаңга, жайган жерге кошо жатты, 

Ал көйнөк жандуу нерсе көрүнгөнсүп. 

Бөйтөйгөн ууртунан күлүп койду, 

Бакыты көктөн азыр төгүлгөнсүп.

Түшкө маал, чөптө иштеген бир топ жигит, 

Кырманга кайрылышып, калды кирип.

– Эй, байлар, бизге буудай бербесеңер,

Өзөндөгү чоң сууга салып ийип,

Шоруңарды шорподой катырабыз,

Дейт алар атайы эле тийишишип.

Жактырбай өктөм сөздү келин-кыздар:

– Күчүңөр жетсе анан салыңыздар,

Силерге бекер буудай кайда экен,

Тигине, жолго түшүп кайтыңыздар!..

Жигиттер ушул сөздү укпай турган,

Ызы-чуу түшүп калды келин-кыздар.

Ким билет, кандай болот акыр жагы, 

Чечинбей, ойго келбей кийим дагы: 

Бир-бирин сүйрөгүлөйт, оюн кызып,

Жок эмес, сууга чүмкүп жыгылганы. 

Мына эми Жамийла да колго түштү, 

Бир эмес, үчөө болуп жабылганы.

– Өпкүн! – дейт же болбосо кеттиң сууга,

Жамийла кыткылыктайт көнбөй буга.

Балыктай сыйгаланып колдон чыгат,

Бой бербей үчөөнө тең ыргытууга. 

Бир кезде дуу дей түштү суунун үстү, 

Сууда ал окшоп калды аппак кууга.

Этине ак көйнөгү бүт оролгон, 

Үстүнөн суулар агат шоргологон. 

Тырсыйган көкүрөгүн сезбейт өзү, 

Шаңданып күлкүсү түк токтобогон.

Жеткени өбөт аны, кылыктары, 

Мен көргөн Жамийлага окшобогон.

Жаштардын бул оюну бүтпөй көпкө, 

Күлүшөт отургандар жашаң чөпкө. 

Өз боюн аска, зоодон таштагансыйт, 

Данияр Жамийланы бирөө өпсө. 

Өөп эмес өрт чалгансып кетчү эле го, 

Колуна колу кокус тийип өтсө.

Жамийла күлөт, ойнойт, сезбейт аны,

Бир жигит жакын калды кармаганы. 

Капыстан көз отуна чагылышты, 

Кумсарып Даниярдын караганы,

– Жетишет, оюн бүттү! – Кесе сүйлөп, 

Күч менен түртүп ийди жанагыны.

Таң калам мына ушундай мамилеге, 

Чын сырын жашырышат мынча неге?.. 

Эгерде Садык акем үйдө болсо, 

Сүйүүгө башы айланып минтет беле?.. 

Баарынан Даниярды айтпайсыңбы, 

Бардыгын көрүп, билип жүрсө деле.

Сыр айтпайт, айтпаса да сезип турам, 

Жеңемдин көбөйгөнсүйт санаасы улам. 

Келатып Данияр да ырдай берет, 

Чыккансыйт жүрөгүнүн толтосунан. 

Мукамдуу ар бир үндө, кайрымында, 

Күйүт бар, махабат бар оргуштаган.

Ал ырга мен да уюп, жеңем да уюп, 

Аттарды тизгининен бопбош коюп,

Жөө гана капчыгайды аралайбыз, 

Балкыйбыз рахатка сезим муюп. 

Калганын жеңем дагы сезбей калат, 

Турганын, Даниярга колун сунуп.

Данияр мунун баарын сезбей калып, 

Атты айдап кете берди обон салып. 

Колунан учургандай бакыт кушун, 

Жамийла туруп калды муңга батып. 

Анан ал сендиректей басып келди, 

Балбылдаган көзүнөн оту жанып.

Кээде ал чачым сылап эркелетет, 

Биле албайм ким деп мени элестетет. 

Айтор ээктерин кыбыратып, 

Көздөрү жайнай түшүп, эрип кетет. 

Ошондо мен өзүмчө ойлой калам, 

Чечилип ички сырын айтабы деп.

Бирок ал бекем тилин таштегендей, 

Айтчу эмес эч нерсени сезбегендей. 

Тынч алып бир ордунда турбай калчу, 

Жаалы күч толкундарга кез келгендей. 

Аял да, мурда озунуп айтмак беле, 

Данияр кантип жүрөт муну сезбей.

Жамийла эки үйдүн тең кармаганы, 

Кыямын башкаларга кантип аны. 

Канчалык кызгансам да кыйылсам да, 

Кымбаттай махабаттын таразасы. 

Күкүктөй арзып жүрүп сүйгөндө экен, 

Жашоонун эң таттуусу, эң тазасы.

Бүгүн да келатабыз араба айдап, 

Төгүлөт көк асманда жылдыз жайнап. 

Данияр күндөгүдөн муңдуу ырдайт, 

Чыккансып көөдөнүнөн күйүт кайнап. 

Дагы эле жеңем ага жакындады, 

Сүйүүсү баратабы көзүн байлап.

Мынакей баратса да колун созуп, 

Ал ырдайт көңүл бурбай созолонуп.

Жүрөктү титиреткен кандай арман, 

Кирпиктен жаштар агат жошолонуп.

Тагдырдын жазган бардык кордугунан, 

Жалгыздык баткан окшойт ошончолук!

Бир зор күч азгырыктай алып жөнөп, 

Болгондой өзүнчө эле элеп-желеп. 

Акырын түшүп алды арабага, 

Толкунга термелгенсип угуп келет, 

Сүйүүнүн мына илеби, мына күчү, 

Калыптыр Даниярга башын жөлөп.

Данияр мүдүрүлгөн аргымактай,

Сезди окшойт калды бир аз үнүн пастай. 

Жаңырды махабаттын жаңы обону, 

Балкыткан бүт дененди тыңшай-тыңшай. 

Келатты назар салбай эч нерсеге, 

Ал экөө бүт дүйнөнү унуткандай.

Аларды көрүп туруп ойго баттым, 

«Бир гана кулу болгон махабаттын, 

Бактылуу болобу? – деп суроо берип, 

Бактылуу, бактылуу»,– деп бара жаттым.

Сүрөтүн тартсам ээ деп ойлоп коём, 

Өтпөсүн тилеп коюп ушул сааттын.

Бир убакта тып токтоп анын үнү, 

Аң-таң кылып алаксытты көңүлүмү. 

Данияр Жамийланы бек кучактап,

Илебине магдырайт айлуу түнү. 

Өмүрүмдө сезбеген, мен укпаган, 

Шыбыш менен айткансыйт ак сүйүүнү.

Өзүнө бир ой келип чоочугандай, 

Селт этти Жамийлан да ток ургандай. 

Секирип түшө калды арабадан, 

Данияр токтоп калды тизгин кармай. 

Денесин титиретип жылбай турат, 

Көзүнөн жашын төгүп ыйлачудай.

– Сен неге карайсың!?.. дейт Даниярды,

Караба, айда нары арабаңды.

– Эй, бала! Эмне мынча делдейесиң,

Силердин тартып бүттүм азабыңды.

Ошентип буркан-шаркан ачуу менен,

Өзүнүн аттарына жакындады.

«Ой, тооба, буга эмне болгон?» дедим, 

Неге арзыйт мурда көрүп билгендерим.

Күйөөң госпиталда, Саратовдо, 

Жакында келип калат дегендерин, 

Жамийла угуп, билип жүрбөйбү өзү,

Эмесе какпайт эле минтип тегин.

Түшүнбөйм эмне болот мындан ары, 

Жек көрүп бара жатам Жамийланы.

Анткени мындан кийин укпайм ырын, 

Жаңырбайт капчыгайда шаңшыганы. 

Өчүрөм сүрөтүмдүн эскиздерин, 

Калсынчы элесимде мунун баары.

Эртеси кырмандагы Орозматка;

– Барбайм! – дейт,– эгин ташып стансага.

– И, сага эмне болду Жамалтай? – дейт,

Бул иштер керек бекен мага гана,

Барасың! Күйөөң да аскерде,– деп,

Кетти ал балдактарын такылдата.

Улуудан уялгандан кайра барып,

Отурду арабаны кошо салып. 

Алдыртан Даниярды карап коёт, 

Үшкүрөт кайгы отуна кабылгансып. 

Данияр баарын угуп унчуккан жок, 

Жеңемден боюн улам ала качып.

Ал күнү баратсак да, келатсак да,

Токтотпой күч келтирип кошкон атка. 

Эрте эле күн батырбай келип жүрдүк, 

Мунубуз жагып жүрдү Орозматка. 

Жеңемдин жүзүнөн нур өчө түштү, 

Санаадан саргайгансып ошол тапта.

Капалуу Данияр да билбейм, неге? 

Көз албай карай берет поездерге. 

Ансайын тынчы кетет Жамийланын, 

Данияр кетсе, кошо кетет беле?... 

– Кашка аттын такаларын оңдочу дейт,

Жанына басып барып өзү эле.

Укпадым жеңем айтты бирдеме деп,

Данияр карап калды кашын сермеп. 

Аттардын бутун улам каккан болуп, 

Жеңемди көзү менен эркелетет. 

Ал ага уялгандай жерди карап, 

Жаш кыздай улам бутун тепкиленет.

Ошондон көп узабай солдат жигит, 

Кампага кубанычтуу кирип келип: 

– Күркүрөө айылынан ким бар? – дейт ал, 

Ошого карап калдык кулак түрүп. 

Үстүндө эски жаман шинели бар, 

Өзү да арыктаган үтүрөйүп.

Аңгыча Жамийланы көрө калып, 

Жатты анан жаны калбай учурашып.

– Билгендей кайрылганым жакшы болду, 

Келгенмин Садыгыңдын катын алып, 

Экөөбүз бирге жаттык госпиталда, 

Кечикпей беш-алты  айда келээри анык.

Жамалтай, карындашым айланайын, 

Жарыңдын аманатын тапшырайын. 

Биякка келеримде жаздырганмын, 

Эң ыйык парызымды аткарайын. 

Бардыгы аман-эсен жүрүшөбү? 

Жашооңор жакшы элеби? Кандай айыл?

Бежиреп, эски солдат шинелинен, 

Тапшырды өзү айткандай колу менен. 

Аңгыча тегеректеп калышты эл, 

Айылдаш, кээ бирине тууган экен. 

Адамга кандай кымбат, кандай ысык, 

Айылы, кичинекей ата мекен.

Жамийла катты алып окуйт улам, 

Бир ирет күлүп койду ууртунан. 

Чын эле ушунчалык сүйүндүбү? 

Албырып кызарганын көрүп турам. 

Кайра эле сур булуттай өңү өзгөрдү, 

Жыла албай туруп калды бир ордунан.

Данияр мунун баарын көрүп туруп, 

Сүйлөй албас дудуктай ичин уруп. 

Оор үшкүрүп, күч менен онтоп алды, 

Бир ордуна тура албай амал куруп.

Көз ирмемде аттарга жетип барып, 

Арабасын баратты удургутуп.

Кечинде Даниярды табайын деп, 

Түз эле кырман жакка бардым издеп.

– Ой, аның сууга кеткен,– дейт кароолчу, 

Кайра айтат: «Кабагы анын абдан суз деп. 

Аттарды тушап жатып көрүп калдым, 

Отурат жар астында сууну тиктеп.

Күрпүлдөйт Күркүрөө суу төмөн көздөй, 

Күрпүлдөйт кубаныч менен муңду сезбей. 

Тең келет кайгысы да Даниярдын, 

Ташкындап көкүрөктө ээ-жаа бербей. 

Күттүрүп Жамийла да зарыктырат, 

Кырманга арабасын айдап келбей.

Карачы бул турмуштун татаалдыгын, 

Өзгөрдү бир күндө эле ойлору анын. 

Саманда ары-бери ооналактайм, 

Уксам деп калдырагын арабанын. 

Данияр таң атса эле кетүүчүдөй, 

Келишин тилеп жаттым Жамийланын.

Чагылгандар чартылдап ошол маалда, 

Булут жиреп соймондойт асманында. 

Көптөн кийин Данияр суудан келип, 

Басып жүрдү колхоздун кырманында. 

Өзүмчө ойлойм: «Эгерде жеңем келсе, 

Айтат чыгар акыркы арманын да».

Бир убакта үргүлөп кеткен экем, 

Көзүм ачсам Данияр жанымда экен. 

Угулду арабанын калдырагы, 

Келди го деп ойлондум мен ичимден. 

Кайрадан катуу уктап кетиптирмин,

Куш уйкум бар үйрөнгөн кичинемен.

Бир кезде саман үстү шырп дей түштү, 

Леп эткен сезип калдым серүүндүктү. 

Жамийла сууга түшүп келген экен, 

Данияр ишене албай күдүктөндү: 

«Чын эле периштенин кызыбы бул? 

Же элес, же болбосо көргөн түшпү?»...

Түш эмей, башка да эмей Жамийла эле, 

Түнкүсүн окшоп турду периштеге. 

Элендеп эки жагын карайт жеңем, 

Кооптонуп коркуп жатат эмнеге?... 

– Данияр мына сага өзүм келдим,–

Деди ал ага ыктай экилене.

Эң назик, жылаажындай үнү менен:

– Таарындыңбы? Айтчы? дейт улам жеңем.

– Таарынып не, койшы оны,– деп Данияр,

Өзүнчө ойго батып калды терең.

Айтса да, айтпаса да бүгүнкү кат,

Жүрөккө жаа огундай тийген белем!

Оту бар жезкемпирди элестетип,

Чагылган өтүп кетти жарк-журк этип. 

Кучактап калды дароо Даниярды, 

Жүрөгү селт дей түшүп, чоочуп кетип. 

Данияр бекем кысты кучагына, 

Чачынан сылап-сыйпап эркелетип.

– Айтчы Даке, менден күмөн санадыңбы?.. 

Эч кимге алмашпасмын караанынды. 

Мейли ким эмне десе ошо десин, 

Секетим, сендейди издеп табаламбы! 

Мына эми сен да мени издеп келдиң, 

Маңдайдан жаркыратып таалайымды!

Мен сени бүгүн да эмес, кечээ да эмес, 

Сүйгөнмүн бала болуп киргенден эс. 

Өчпөстөн оттон ысык жалындатты, 

Жүрөктөгү катылган ошол элес. 

Каалабайм жылытпаган махабатты, 

Жок мага Садыктын да кереги эч!

Жезкемпир кайра отун жаккан чыгар, 

Жаркылдайт ийме-чийме чагылгандар.

Дыбырайт жагымдуу бир илеп менен, 

Туптунук майдаланган ак тамчылар. 

Өттү окшойт өкүм сүргөн саратан жай, 

Бул жамгыр күздөн келген кабарчылар.

Жамгыр деп кантип эми кыймылдайын, 

Угулат ар бир сөзү мага дайын:

– Мен сени алда качан сүйүп жүргөм, 

Жамалтай, жаным менин, калкатайым. 

Окопто жүргөндө да ойлонгонмун, 

Анан мен сени кантип унутайын.

Жаан эми баягыдан күчөп жаады, 

Өз эрки, токтотууга айла барбы. 

Самандын арасына кирип алып, 

Ойлоймун не бир сонун кыялдарды.

Саманда же болбосо арабада,

Алардын келатканын тарталамбы?...

– Бүркүтүм, шаңшыганым! – дейт Жамийла,–

Көзүндү көрсөтчү сен эми мага. 

Жаанданбы саман үстү шырп-шырп этип, 

Угулат кулагыма шыбыш гана. 

Арадан жинди шамал согуп өттү, 

Учуруп камгактарды далбактата.

Эртеси жээкте отургам жалгыз өзүм,

Ишенбейм төгүн, чынбы көргөн көзүм. 

Кечиттен аркы өйүзгө шашылышкан, 

Экөөнүн үзүл-кесил уктум сөзүн. 

Жамийла?!... Үстүндөгү гүлдүү көйнөк, 

Көтөргөн бир колуна түйүнчөгүн.

Данияр адатынча чоң арыштап,

Алардын көздөгөнү тээ алыс жак. 

Үйрүнөн адашышкан каркырадай, 

Баратат аргасыздан айыл таштап.

Жамий-лаа-а! Жамий-лаа-а! – дейм тоо жаңыртып, 
Кыйкырам келүүчүдөй колум жаңсап.

Тоо дагы, булут дагы, көрчү мына, 

Чайынды эң акыркы күн нуруна. 

Тигилер темир жолго шашылышат, 

Ишенип эртеңкиге, бактысына. 

Бакытты махабаттан тапкыла! – дейм, 

Карабай жер кучактап жатканыма.

Күз келет, сары алтын күз мен эңсеген, 

Алаксыйм бүтпөй калган этюд менен. 

Мына эми баарын тартам деп коёмун, 

Билбеймин кандай чыгат калемимен. 

Экөөнүн элестерин ойлоп жаттым, 

Алдыма жайып коюп тюбиктерден.

Ар дайым жолго чыгып жөнөрүмдө, 

Караймын өзүм тарткан сүрөтүмө. 

Ал мага ак батасын берген өңдүү, 

Кошконсуйт максат кылган тилегиме. 

Жөнөкөй болгон менен бул сүрөттүн, 

Деңиздей мааниси бар тереңинде...

АКЫН ЖҮРӨГҮ
(поэма)

Кыйышпай жашап жүргөн эки жолдош, 

Жолдошту сыйлабаган өмүр оңбос. 

Бирөөсү чөп албаган кудай момун, 

Бирөөсү айбаттуу эр кудум жолборс.

Арадан айлар өтүп, жылдар өтүп, 

Экөө тең максат кылган ойго жетип; 

Бирөөсү падышалык такка отурат, 

Бирөөсү акын болот ой терметип.

Экөөнүн аты тарайт алыс жакка, 

Сүйүнөт отурганы бийик такка. 

Сүйүнөт акын дагы таңды атырып, 

Тигилип каректери жазган сапка.

Экөө тең чын сүйүүгө кабылышып, 

Экөө тең бир сулууга болот ашык. 

Акыры ал сулууну талашышып, 

Кетишет жолдош болбой алысташып.

Коркпостон падышанын бийлигинен, 

Ыр жазат акын кызга түнү менен. 

Элесин Айперинин эстегенде, 

Жаш тамат тып-тып этип кирпигинен.

Жөнөтөт жазган ырын тааныш кыздан, 

Жооп жок, ал ансайын ичтен сызган. 

Күн-түнү ойлой берип көз ирмебей, 

Сүйүүдөн күйүт күчөп өңдөн азган.

Не кылат, кандай айла, кандай арга, 

Асылып калайын дейт болсо дарга. 

Анте албайт, бирок чиркин чымын жаны, 

Алдастайт урулгансып аска-жарга.

Күйүттүү ырлар чыгып жүрөгүнөн; 

Айрылса эмне болот чүрөгүнөн?..

Жөн эмес атаандашы тактагы адам, 

Бир күнү асып коёр тирсегинен.

Бул ойлор алкымынан колсуз сыгып, 

Үстүндө отургансыйт бир дөө жыгып. 

Ошондон калемине колу барбай, 

Эс алып келейин дейт тоого чыгып.

Булактын тунук суусун сузуп алып, 

Чаңкоосу басылганча ичет канып. 

Не түркүн жыпар жыттуу гүлдөрдү искейт, 

Көркүнө табийгаттын кумарланып.

Жагымдуу жибек жели желип өткан, 

Мөлтүрөйт карагаттар төмөндө өскөн. 

Сайрашып кекиликтер ар кай жерден, 

Бүркүттөр канат кагат шаңшып көктөн.

Шибер чөп балтырыңдан сылап өтүп, 

Отурсаң алдың жумшак былк-былк этип.

Маралдар токтой калып маңкайышат, 

Шырп эткен добуш чыкса үркүп кетип.

Асманда сүттөй аппак булут жылып, 

Сайрады торгой үнүн жыбылжытып. 

Бардыгы мүрөк суудай канга тарап, 

Баратты жан дүйнөсүн тамылжытып.

Бардыгын көркөмдөтүп кошту ырга, 

Окуй бер, өз алдыңча көлкүп жырга. 

Ширетти сөз берметин, сөз ширесин, 

Арнады махабатын сулуу кызга.

Жөнөттү тааныш кыздан жазган ырын, 

Чертсе дейт ушул ырым жүрөк кылын. 

Эгерде жооп болбосо ушул ирет, 

Ойлоду өлүп анан тынарлыгын.

Ыр укмуш, окуйт сулуу кумарлана, 

Мындайын мурда эле билсе кана. 

Негедир бир дүрт этип дене бою, 

Албырттап эки бети кетти жана.

Сезди анан ичтен сүйүп калгандыгын, 

Ыр менен өзүн арбап алгандыгын. 

Ой тообо, төшөгүндө уктап жатып, 

Түш көрөт келин болуп баргандыгын.

Сулуу кыз так вазирдин кызы эле, 

Бактысы кубанычы, баарысы эле. 

Аялы көпкө чейин перзент көрбөй, 

Акыры төрөп берген жалгызы эле.

Нур менен, күмүш менен жууган беле, 

Нурданып айды уялткан сулуу эле. 

Ичке бел, көзүң албай суктанасың, 

Капырай тууду экен деп кандай эне.

...Дал ушул вазир мурда такта туруп, 

Азизге таң да калчу улутунуп. 

Кол салган душмандарды талкалачу, 

Байкатпай капыс жерден соккуну уруп.

Эрдиги хандын чыкпай санаасынан,

Баа берчү кол башчылар арасынан. 

Ийилип сылыктыгы айрыкча эле, 

Көрүнчү жакын болуп баласынан.

Ойлочу: «Эли, жерин коргоору чын, 

Хан болсо бөтөн жактан учпас чымын. 

Бейкутта Атажуртум жашаар куунап, 

Болбостон сырт душмандан бөөдө чыгым».

Ушуну ойлой, ойлой айга жетпей, 

Тактыны алдырам деп кайгы чекпей. 

Азизти чакырат да хан болгун дейт, 

Жүрөгү жаш жигиттин кетет селт дей.

«Сен жашсың, жашаар күнүң алды жакта, 

Сен отур, кызыкпадым ушул такка. 

Бир гана айтаар сөзүм мына ушундай: 

Чынчыл бол, абийириңди бекем сакта.

Сен эрсиң, акылга да толгон кезиң, 

Билемин сага эч ким теңелбесин.

Уга жүр вазир кылсаң акылымды,

Өчпөсүн ортодогу жылуу сезим».

Бүт оюн элге айтып, такты берип,

Калды хан түшкөн менен жеңилденип. 

Мына эми ошол хандын кызын сүйүп, 

Баратты жагдай улам тереңденип.

Күч менен алайын дейт ага себеп, 

Хан болгон вазирине эмне демек... 

Бир жол бар: Кыздын тунук жүрөгүнө, 

Үрөнүн махабаттын себүү керек.

А кыздын жүрөгүндө жалындаган,

Сүйүү бар эч бирөөгө жаңылбаган. 

Сүйүүсү Азиз хандын куру далбас, 

Канчалык таңган менен таңылбаган.

Азиз хан кыз жүрөгүн жеңүү үчүн, 

Жумшайт бардык акыл, бардык күчүн. 

Жооп айтат кыз да ага тартынбастан: 

«Сүйө албайм, сүйгөнүм бар, ханым түшүн».

Баарынан ашыктыктын ашып күчү, 

Унутту жакшылыкты, болбой иши. 

Билинбей, шек саналбай калбайбы дейт, 

Сулууну уурдап кетсе бөлөк киши.

Чакыртты Кыпчактагы жакын досун, 

Айтты ага бул оорудан оңолбосун. 

Отуруп өз алдынча план түздү, 

Азиз хан: «Мен жөнүндө шек болбосун».

Бир күнү Кыпчак кызды алып кетти, 

Кол алып эртесинде Азиз жетти. 

Бул иштин баарын өзү баштап алып, 

Билмексен болуп айтат мындай кепти:

«Кыпчагым билгизбестен ала качып, 

Из менен кечиктирбей келдик шашып. 

Ыраазымын силер бизге каршы турбай, 

Тосконуңар достордой кучакташып.

Бергиле кызыбызды колубузга, 

Келбесин жамандык иш оюбузга. 

Биз элбиз, биз да ушинтип кайтарарбыз, 

Кызыңар түшүп калса «торубузга».

«Жок»,– деди сөз учугу тереңдеди, 

Калп эле Азиз ага элеңдеди. 

Кыпчак хан: «Туткун болгон шордуу кызга, 

Үйлөнсөң анан гана берем»,– деди.

Сөз бирөө, суроо бирөө, Азиз шашты, 

Унчукпай, сырдуу карап, кагат кашты. 

Ичинен кубангандан жымың этип, 

Жүрөгү кирген суудай толкуп ташты.

«Кыйнадың ай кыпчагым алда канча, 

Күң менен падышаны сыйлаганча. 

Тартуулап кырк жоргону бербейт белең, 

Дейт анан: «Мен макулмун айла канча».

Ошентип чыңаймын деп биримдикти, 

Жетчүдөй жоокерлерге боз үй тикти.

Бөтөн жер, бөтөн элде дүңгүрөтүп. 

Үлпөттүү үйлөнүүнүн тою өттү.

Укканда мунун баарын акын жигит, 

Кыйналды кайгы үстүнө кайгы чегип. 

Ким үчүн ырлар жазат, кимге арналат, 

Кыстыгат бараткандай сууга чөгүп.

Илмийген ичке колу калем кармап, 

Ыр жазат жүрөгүнө келип салмак. 

Бул лира кубат болуп, бел болбосо, 

Жүрөккө курч канжарды малып алмак.

Кайгылуу махабаттын даамын татып, 

Кыз ыйлайт жашын төгүп, шору катып. 

Көрүнбөйт алтыны да, каухары да, 

Салынган ак сарайы заңгыратып.

Не бир кыз тегеректеп карайт аны, 

Алмашып келе берет жетпейт саны. 

Алдында не бир түркүн дүйүм тамак, 

Ооз барбайт калган менен араң жаны.

Падыша бул жорукка жини кайнап, 

Акынды кишен салып келди айдап. 

Кол менен малайлары тамак берип, 

Бактагы замби талга койду байлап.

«Э-э-эй Акын! Мага келет теңелгиниң, 

Бил эми, түшүн акмак, тегиң кимиң. 

Сүйгөм де, эми такыр сүйбөсүңдү, 

Ачык айт кыз алдында билдиргиниң!..

«Жүрөгү акындардын назик болот, 

Чын сүйсө махабаты кантип солот. 

Мен сүйөм мүрзөмдө да сүйүп жатам, 

Башым ал, мен даярмын кана жогот!»

Эриткен адам эмес кара ташты, 

Акынды вазир эми тааныбаспы. 

Кызынын чын сүйгөнү ушу экенин, 

Билбеген, көзүн неге кара басты. 

«Э-эй, ханым! Коё бергин жигитти»,– деп, 

Вазири жер тепкилеп кыйкырбаспы.

Не кылат турган менен ачуу келип, 

Аргасыз вазир айткан сөзгө көнүп. 

Бошотту. Бирок акын сыздап калды, 

Бараткан Айперинин жашын көрүп.

Тырмагын салган менен ошол заман, 

Экөө тең сак-саламат жүрдү аман. 

Азизтин көзү катты перзент көрбөй, 

Мындайча бир окуя болду анан.

Кол курап кекенген жоо каршы чыгып, 

Байкоостон басып алат, элин кырып. 

Туткунга Акын түшөт, Азиз түшөт, 

Колдорун бекем байлап кайыштырып.

Жеңген хан тааныган соң Акынды эми, 

Колдорун бошоткун деп буйрук берди.

Ырларын үн кубултуп окуду анан, 

Сарайда мен, мен деген артисттери.

Шолоктоп кээ бирлери ыйлап жатты, 

Ырды угуп эл козголбойт, таң да атты. 

«О, о чиркин кандай адам көтөрө алат, 

Кайгылуу мындай оор махабатты!..»

«Ким жазды, кайгысы күч кандай акын, 

Жан барбы айтып коёр анын атын? 

Чиркин ай, мурда эмне билбей жүрдүк, 

Ырдын да мындай күчтүү иллазатын».

...Ыр бүттү. Ырдын бүтпөй жаңырыгы, 

Ар кимдин түтөп турду каңырыгы. 

Сыр бербей, көз ирмебей турган хандын, 

Акыры мындай болду жаңылыгы:

«Мынакей күйүт менен жүргөн акын, 

Көтөрбөй, көкөлөтпөй талант баркын, 

Отурат Азиз мына мышык болуп, 

Колунан сууруп алып махабатын.

Ким болсун таланттуунун аты улук, 

Өнөрү өмүр бою кетпейт куруп. 

Өзүңө, талантыңа таазимим бар, 

Кел бери Акын балам өйдө туруп».

Эл дүрбөп, Азиз ханга жакын келип, 

Түкүрөт, кээси кетет муштап, тебип. 

Негедир жеңген хан да бошоп кетти, 

Көзүнөн мончок жаштар тегеренип.

«Азиз хан! Жеңип далай канып дабаң, 

Колундан каза болгон жалгыз балам.

Нааданга наадандарча жооп берүү бар, 

Өзүң айт, өзүң ойлон, эмне кылам?»...

Дегенде Азиз ага табалбай жооп 

Ырайым сурагандай унчуккан жок. 

Сөз алып Акын эми сүйлөп кирди, 

Шаңшыган асмандагы бүркүткө окшоп.

«Азиз хан! Сурагансың менин тегим, 

Тегим бул: Элим жана ырым менин. 

Түшүнсөң сенден бийик падышамын,

Көрдүңбү мына акындын ким экенин!?»...

Ушинтип баары кетип, сөздөр бүтүп, 

Арадан айлар өтүп, жылдар өтүп. 

Жашаптыр Акын менен Айпериси,

Дүйнөгө махабатты көкөлөтүп.

Айпери кыздуу болот, уул табат, 

Айланып бакыт кушу канат кагат. 

Таланты ай-ааламды дүңгүрөтүп. 

Өзү өлөт, өлбөй Акын аты калат.
Жаңылыш

(поэма)

Бүтүрүп барган жерден соода сатык,

Кайтууга айлыбызга туура таптык.

Капарсыз кыялданып рахаттуу,

Зуулдап «Жигулиде» келе жаттык.

Жыпжылуу, мемирейбиз, балкып дене,

Жол узак, күүгүм кирип калган эле.

Качанкы баштан өткөн окуяны.

Жашырбай айтып келет Жакып аке.

«О, о ал кез, мен силерден жапжаш элем,

О, о чиркин! Ал кайрылгыз убак белем!

Унутпайм студенттик жылдарымды,

Таанышкан күндөрүмдү Галя менен.

Болсо да бөлөк улут, орус кызы,

Тапчуудай жашоодогу ырыскымы;

Мажнундай бир көргөндө ашык болдум,

Комуздай күүгө келип жүрөк кылы.

Тамылжып аппак жүзү мөлтүрөгөн,

Төгүлөт жибек чачы өрүлбөгөн.

Оп тартып өзүн көздөй бараткансыйт,

Сыйкырлап кайсы бир күч көрүнбөгөн.

Кашы да карлыгачтын канатындай,

Караган боз уландар калат жылбай.

Кирпиги, кирпигичи Сарыжаздын,

Тизилип өсүп чыккан камышындай.

Бир тутам ыргай мисал, ичке бели,

Жараткан берген экен баарын деги:

Турпатын акын гана ырга кошот,

Көзүмө көктөн түшүп келген пери».

«Карачы, Жакып аке кызык адам,–

Деп айтып кыткылыктайт улам Аман.

«Галя эже  бир көргөнгө татынакай,

А бирок пери десе күлөм да анан».

«Кой анда мен айтпайын, сен укпагын,

Чын эле жадаттымбы?.. Тынч уктагын».

«Абаке ай, андай эмес, тамашам го,

Кечиргин, болбос сөзгө тырчыкпагын».

Ормоё карап алып Жакып аке,

Тим болду кобуранып өзүнчө эле.

Сезбеппиз түндүн качан киргенин да,

Убакыт учкул беле, закым беле.

Кызыгып сөз учугун күтөт Аман,

«Айтсаңыз, айтсаңыз» дейт Жакеге улам.

«Мейли анда, какшыктабай жөн ук баатыр»,–

Дейт дагы күлүп коёт ууртунан.

...«Ошентип пери кызга болдум ашык,

Жүрөгүм махабатка ашып ташып.

Ойгонсом ойдон кетпей элестери,

Ээрчитет кошо басып бараткансып.

«Кой»,– дедим,– жүрө бербей сугум артып,

Сырымды төккүм келди баарын айтып.

А бирок сүрдөнгөндөн эрким жетпей,

Кат жаздым ак кагазга бадырайтып.

«Галяжан көз караштан сезсең эгер,

Ал караш төгүлбөстүр сага бекер.

Колуң бер кош толкундай жарышалы,

Гүлдөтүп күлгүн жашты ого бетер.

Жок десең менде  калбайт эч бир арга,

Урунам тоого, ташка, аскаларга.

Күбүлөм суусуз калган курмага окшоп,

Сүйүүдөн күнүм түшсө башкаларга.

Бир гана сүйүүм сенсиң, гүлүм сенсиң,

Мен үчүн батпай турган күнүм сенсиң.

Жооп бер алар менен бул катыма,

Жүрөгүм кубанычтан күлүңдөсүн».

Арадан бир жумадай күндөр өтүп,

Жүргөндө жооп алалбай тынчым кетип.

Галина капысынан жолукпаспы,

Күлкүсү тоо суусундай шыңгыр этип.

Жалындайм катарында бара жатып,

Билеби?.. Жүргөнүмдү санаа тартып.

Билбестир, билбесе да ак жүзүнө,

Караймын кайра-кайра сугум артып.

Антсем да жооп күтөм сырды бербей,

«Не кылам?.. Басып кетсе сөзгө келбей?..

Башыма не бир түркүн ойлор келди,

Уюлгуп басылбаган куюн желдей.

Көтөрүп көңүлүмдү шайырлыгы:

«Катыңда жазыптырсың өз жайыңды.

Кой эми, тоого ташка урунбай жүр,

Жүрбөйүн таппай калып дайыныңды».

«Ооба чын, таппайт элең дайынымды,

Жоготсом сендей сулуу айымымды.

Жете албай сүйгөнүнө жан кечти деп,

Дүрбөтүп коймокмун го айылымды».

Дегенде каткылыктап күлдү бир аз,

Күн чыгып, көркүн ачып болгондой жаз.

Жибектей мүнөзү да жумшак, назик,

Баратат коргошундай эритип наз.

Аздан соң бирге жүрдүк колтукташып,

Отурдук гүлзарларда көңүл ачып.

«Я, Жакып силерде эмне, салтпы деги.

Жигиттер таанышабы каттар жазып?»...

«Жок, Галя, сенден сүрдөп жазбадымбы,

Кат жазып сырды түгөл ачпадымбы.

Бирөөлөр жүрөгүңө от тутантып,

Талаада каламбы деп шашпадымбы».

...Ошентип бирге өткөрдүк айды, жылды,

Экөөбүз жашырбадык бардык сырды.

Шаардан такси менен үйгө түштүк,

Билбегем болот ко деп мындай чырды...

Айылга келин келди дээр замат,

Келишти коло коңшу ошол самат.

Атакем орус кызын көрөр менен,

Каарданып жеп ийчүдөй карап турат:

«Бул эмнең? Шылдыңыңбы, айтчы балам?!

Кубанбай намысыма өлүп турам.

Окшошпойт тилибиз да, динибиз да,

Кантип мен бул кордукка чыдай алам?»...

Деди да камчыны алып кирди уруп,

«Жоголгун!.. Балам жок дейм, кеткин куруп!

Ата деп эгер мени сыйлайм десең,

Муногу орус кызды азыр курут!»

Урушпайт, коркпогун деп айткан элем,

Галяжан мени карайт элең-элең.

Кол шилтеп азыр кетип калабы деп,

Калч-калч дейт ток тийгендей бүткүл денем.

Айланса болот элден миң бир эсе,

Сүйлөдү Жолон ата колун кесе.

«Сен эмне, мынча неге чочулайсың,

Келген кыз шаарда өскөн орус десе?..

Улуу журт, улуулугун сезем күндө,

Кол созот достошууга аалам мүлдө.

Андыктан кол кармашып бир жашашсын,

Не жазык чын сүйүшкөн экөөбүндө.

Кой Карып, адам болгун, айбан болбой,

Секирбе, эл алдында жеңил топтой.

Өз балаң, өз келиниң, кайра сүйүн,

Кубанткын эки жашка берип чоң той».

Дегенде апам жоолук алып чыгып,

Салды эле, Галя да ызаат кылып,

Жүгүндү. Үйгө кирбей, атам болсо,

Акырын эл ичинен кетти жылып.

Мындайда жаштар карап турмак беле,

Ыр ырдап, бий бийлешет тегерене.

Ал күнү той тамаша көпкө уланып,

Өзүм да калгансыдым жеңилдене.

Галяга Күлүйпа деп койдук ысым,

Айылдан мен алыпмын орус кызын.

Мулуюп келинине корс-корс сүйлөп,

Атакем айтпай жүрдү жаңылышын.

Ушинтип өтүп жатты турмуш шары,

Достукка үйрөнүштү элдин баары.

Орустан келин келсе эрөөн көрбөй,

Эч кимдин болбой калды жумуштары.

...Сөзүн да Жакып аке бүткөн белем,

Ушундай аяктайт деп күткөн элем.

Төгүлдү чыгыш жактан таңдын нуру,

Ал нурга сергектенип жыргап келем.

Күн чыга үйгө жетип кирип барсак,

Кемпир чал кобурашып отурушат.

Там жылуу, печка үстүндө чайнек кайнап,

Төр жакта балдар ойноп топурашат.

«Чай ичип отурууга болбойт эч бир,

Жол алыс, кетеличи, ата кечир».

Дегенде сыйкор ата өчөшкөндөй,

«Күлүйпа, куурдак кууру, ошол тездир».

Дегенде айла кетип, макул болуп,

Отурдук чайын ичип, көңүл толуп.

Анан биз суроо бердик, сүйлөп кирди,

Жайкалган ак сакалын сылап коюп.

Сүйлөсө сөзгө чечен, сөзү кызык,

Өткөндү айта кетти сөзгө кызып:

«Ээ балдар, чоң каталык кетирипмин,

Бир кезде өтө катуу жаңылышып.

Ойлосом бардык улут бирдей экен,

Достукта элиң тынч да, чебиң бекем.

Анан мен эмнеге анттим дейм да,

Өзүмчө отурганда кейип кетем.

Мына эми куттуу үйдө бакытым чоң,

Не дейин ынтымактуу жашаган соң.

Неберем жарашпайт деп күлүп калат,

Кээ күнү көңүлдөнүп кошо ойносом».

Сөздү угуп ордубуздан турар кезде,

Сулуу кыз саламдашып кирди бизге.

«Тун кызым онунчуну бүтөт деген,

Жакыптын айткандары эсибизде.

Карачы Галяга окшоштугун,

Денем чок, артып барат ага сугум...

Тартынбай көзүм тойбой карай бердим,

Карекке түшүрсөм деп сулуулугун.

Эшик кар. Күн күлүңдөйт, тапсыз тийип,

Барпаят бак дарактар аппак кийип.

Тагдырга миң мертебе ыраазы элем,

Эгерде кыз да мендей калса сүйүп.

Унчукпай, сыр билгизбей түштүм жолго,

Бир ирмем көз карашы салды ойго.

Мен аны көрбөйт элем өмүр бою,

Биз менен Жакып аке болбогондо.
Өчпөгөн махабат

(поэма)

Сапырып чаначгагы кымызынан,

Ичкин дейт жылкычынын кызы улам. 

Мен дагы атайылап апкелгенмин, 

Үйдөгү алмалардын кызылынан.

Кызга алма, мага кымыз жагып турат, 

Кареги жалындатып жанын турат. 

Жүзүнөн аткан таңдай нур төгүлүп, 

Көркүнө көз кумарым канып турат.

Бошобой Жакып аке жылкысынан, 

Көрүнөт бөксө тоонун кыркасынан. 

Мөл булак күн нуруна чагылышып, 

Шылдырап агып жатты жылгасынан.

Ишим жок, сыртка чыгып кайра кирем, 

Кантмекмин, жадаганда чылым чегем. 

Сайра да келгенимди билип туруп, 

Убара үй тиричилик иши менен.

Түш ченде кайра баштан кымыз куюп, 

Сайражан айтаарымды турду туюп. 

Анткени өткөн жолу кат таштагам, 

Жооп болбой ошол бойдон калган туюк.

Билбеймин, айтаар сөзүн эмне деп, 

Турамын денем ысып, чекем тердеп. 

«Я, Сайра, өткөндөгү жазган катты, 

Жоксуңбу окубастан  өрттөп,  тепсеп?!.

«Жок ава, окуганмын, али турат, 

Берейин дедим эле калса сурап. 

Не күнөө ак баракта, ак сүйүүдө, 

Жалындап жанып турса жаштык курак.

Керекпи?.. Каткан элем бекем жерге, 

Окуймун эске түшсө кээ бирлерде.

Анткени ырларыңыз абдан жакты, 

Өрт койгон ойгоно элек сезимдерге.

Күлдү ал күлкүсү да коңгуроодой, 

«Аяймын кээ күндөрү ойлой-ойлой. 

Эгерде чын сүйсөңүз не жүрдүңүз, 

Эртелеп сырыңызды айтып койбой,

Билесиз комузчуну, Керимбекти,

Эң алгач махабаттын гүлүн экти.

Абаке, кечириңиз, кечиктиңиз,

Ак сүйүүм башка жакка учуп кетти».

Не дейин махабатка кулдук уруп, 

Теңселип мас кишидей калдым туруп. 

Аларды элестетип кеттим анан, 

Лайли менен Мажнунга окшоштуруп.

Өкүнөм, ичим жалын жетпегенге,

Билемин ал жигитти – кекеч неме. 

Шылдыңдап күлүп калчу келин-кыздар, 

Кыйналып сүйлөгөндө кекечтене.

Чын экен кеп өңдө эмес сүйгөн сулуу, 

Сүйүшкөн мындайлардын жолу улуу. 

Сен сүйсөң, ал сүйбөсө аз өмүрдө, 

Не керек куру бекер турмуш куруу.

Шашылам кетким келип, сырын билип, 

Жаман ой көөдөнүмдү турду тилип.

Кап десең! Жигитчилик намыс арым, 

Калдыбы кыз алдында тебеленип?!.

Негедир жек көргөнсүп карайм ага,

«Кечиргин күнөөм болсо мени ава,


Мейли хан, зоболосу бийик болсун, 

Алмашпайм жер үстүндө башкаларга.

Аскерге чакыртылып кеткенине, 

Болду азыр аз көбү жок үч ай эле. 

Ооганга кеттим деген каты келген, 

Агатай айтканымды жалган дебе».

Боз үйдө анын сөзүн угуп бүтүп, 

Отурам жылкычынын жолун күтүп.

Кечке маал үйүр-үйүр сан жылкылар, 

Келатты тоо  арасын дүңгүрөтүп.

Баар тапкан ушул жайлоо конушунан, 

Отурду – ичип коюп кымызынан. 

Эң чебер комузчу экен жылкычы ава,

Төгүлдү залкар күүлөр комузунан.

«Эрбеңдеп караңгыда кетпейсиң деп, 

Кетсең да таң атканча жетпейсиң деп», 

Урушту, урушканы жакшы болду, 

Жыргадым казы, карта, чучугун жеп.

Арадан күндөр өтүп, айга толуп, 

Айылдан шаарга кеттим бир жыл толук,

Сайраны келер менен сураштырсам, 

Калыптыр Керимбектен  кыздуу  болуп.

Керимбек кеткен бойдон келбей калган, 

Өлтүргөн чекеге атып жоокер авган. 

Буйрубай Атажурттун топурагы, 

Денесин  бензин менен  өрттөп  салган.

Ал жактан телеграмма, кагаз келип, 

Почтальон ата-энеге кеткен берип. 

Сайра угуп ага такыр ишенбеген, 

Жигитин сак-саламат элестетип.

Жок, чындык ыйлабачы жаным Сайра! 

Өчкөн жан, өчкөн өмүр келбейт кайра. 

Кубантып, кайгылантып адамзатын, 

Дүйнө — өмүр агып жаткан албуут дайра...

Таң калдым Керимбектен кыздуу десе, 

Кандайча?.. Баш кошушуп албай эле. 

Бир айга, же болбосо бир аз күнгө, 

Аскерден отпуска алып келди беле?..

Антпеген чындыгында мындай болгон, 

Жай болуп кездешүүгө эски коргон, 

Бир жолу Керимбектин ышкысы артып, 

Кой десе өлөмүн деп болбой койгон.

Үйлөнөм кызмат өтөп келсем деген, 

Арман жок кайра эртерээк көрсөм деген. 

Мына эми ичи улам чоңойгондо, 

Ой келет мындан көрө өлсөм деген.

Таратып ушакчылар ушак айың, 

Какшыктап ар намыска тиет дайым.

Баардыгын кенебеген пил экенсиң, 

Бото көз карындашым кагылайын.

Сен эми наристени сактап калдың,

Энелик ак сүтүңдү актап калдың. 

Элим деп, эл коргогон эр жигиттин, 

Ысымын,  өлбөстүгүн даңктап калдың.

...Арадан бир жыл өтүп кайра келсем, 

Сайражан кызы менен үйүндө экен. 

Кетиптир мурдагыдан сулуу болуп, 

Калтаарып карашынан ысыйт денем.

Көркүнө көөнүм тоюп азыктана, 

Сүйүүмдү сездирсем деп ага даана, 

Атайлап алып келген шакегимди, 

Кабынан суурун чыгып сундум ага.

«Сайражан, ушу менен экинчи ирет,

Өзүңө келгениме сүйүүм себеп. 

Макул де, кол кармашып бир жүрөлү, 

Аталуу болуп өссүн бул секелек.

Ишенгин көргүм келип сагынганмын, 

Билерсиң жүрөк оту жагылганын. 

Баары бир өзүң болсоң болду мага,

Айтпагын сен сүйүүдөнжаңылганың».

«Агатай билбей турам эмне дээрим, 

Ар кимде боло бербейт мындай сезим. 

Өчө элек жүрөктөгү махабатым, 

Дал ошол өлчөмүнөн кемибесин.

Билбеймин жашоом канча, азбы көппү, 

Алса алсын, менден алсын тагдыр өчтү. 

Жок десин, келбейт десин, эмне десин,

Сүйүүм ак, сүйө берем өлгөнчөктү.

Гүлүм да, күнүм дагы ушул кызым,

Көргөндө жүрөк жылып жалындасын. 

Рахмат мына ушинтип келгениңе, 

Ак  сүйүүм  башкаларга жаңылбасын».

Баа берип, баа жетпеген ушул сөзгө. 

Урунбай жашаса дейм суук көзгө. 

Түшүнсө ушул  тагдыр кандай себеп, 

Жүрөгүн калбыр кылып жүргөндөргө.

Кантмекмин жолго түштүм сыртка чыгып, 

Неге мен таарынмакмын угуп  туруп. 

Махабат чын сүйүүдө балдай таттуу, 

Махабат чын сүйүүдө кирсиз тунук.

Ырлар

Мен бакытты издеп жүрсөм

Мен бакытты издеп жүрсөм табам деп,

Жүргөн экен жанымда эле күлүңдөп.

Ал бакытым элимдеги тынччылык,

Кайгы билбей, майрамдаган күнү көп.

Мен бакытты тилеп жүрсөм Теңирден,

Таптым аны жашап жаткан үйүмдөн.

Токчулукта ойнойт, күлөт балдарым,

Мен ошого жетине албай сүйүнгөм.

Мен бакытты табам десем дүйнөдөн,

Дүйнө курсун, ач көздүккө сүйрөгөн.

Бак таалайым элимдеги ынтымак,

Ынтымакта элим жыргап гүлдөгөн.

Түшүнөлү
Күндө шамаал, жер бозорот, жаан жаабай,

Аны көрүп ойго түшөм ар кандай.

Зымыраңдар булгап космос мейкинин,

Ал таасири бизге тийип жаткандай.

Көктө булут имерилет жайма-жай,

Анткен менен жаан жаабады бул кандай?..

Машина көп, андан чыккан түтүндөн,

Бүт ай-аалам зыян тартып жаткандай.

Өссүн элим техниканын заманы,

Өргө карай жылып турсун кадамы.

Түшүнөлү андан кымбат таза аба,

Элибиздин сак-саламат аманы.

Билгиле

Мидин деп сага атты өзүм койдум,

Эсимде достор менен тойлогонум.

Таланттуу адам болуп өссө экен деп,

Бир гана ошол болгон ойлогонум.

Таттыбү деп атты сага өзүм койдум,

Анда да эсте калды тойлогонум.

Сахнанын бир жылдызы болсо экен деп,

Бир гана ошол болгон ойлогонум.

Акын же актриса болбой бириң,

Ордунан чыкпай калды тилектерим.

Мидиним тракторист, Татты саанчы,

Маа кымбат аман-эсен жүргөндөрүң.

Өзгөрдү, эми башка тилектерим,

Эмгекке алдуу болсун билектериң
Билгиле жалаң акын, актер эмес,

Атажурт эмгекчини керектерин.
Түбөлүк

Сен сүйүндүң жаңы тамга кирдим деп,

Мени ээрчиттиң жаңы тамды көргүн деп.

Сен кубансаң, мен да сендей кубандым,

Күлүңдөсөң мен да сендей күлүңдөп.

Мен сүйүндүм, жаңы ырды жаздым деп,

Газеттерге, журналга бастым деп.

Көрүп туруп сүйүнбөдүң мага окшоп,

Койгонуң жок эч болбосо күлүңдөп.

Сен сүйүндүң, «Ауди» алдым көргүн деп,

Жакшы бекен? Кана бааңды бергин деп.

Көрүп алып сенден артык сүйүндүм,

«Аман-эсен машина айдап жүргүн» – деп.

Мен сүйүндүм, жаңы китеп жаздым деп,

Сен сүйүнбөй, кайра айттың мындай кеп:

«Китеп сага дүйнө болуп бере албайт,

Баш оорутуп не кыласың мынча көп».

Бул сөзүңдү кабыл албайм, укпайм түк,

Из да калбайт кетер менен сен өтүп.

Сендей болбойм, саргайса да барактар,

Ырым жашайт, атым жашайт түбөлүк!
Кереги жок башканын

Көптү эңседим, бирок ага жетпедим,

Кыйын жолду тандап алып беттедим.

Поэзия дүйнөсүнө аттанып,

Көпөлөктөй айланчыктап кетпедим.

Кынап-кынап далай ырды эптедим,

Учкул сөздүн учурсам деп кептерин.

Бирок кургур ширин сөздү таба албай,

Кыш койгондой алка-шалка тердедим.

Мейли дедим, таттуу уйкуну татпадым,

Жакшы ыр жазсам коюнума батпадым.

Мен мүрөктүн суун кана ичкенсип,

Кубат болду рахатка батканым.

Көркүн жазып көк мелжиген асканын,

Көңүлүмдү көккө учуруп таштадым.

Сен деп жүрүп, сен деп өтөм ыр дүйнө,

Кере-еги жок! Кереги жок башканын.

Жаштарга

Өссүн жаштар, өссүн алган билими,

Жакшы көрөм бириңерден бириңи.

Тилер элем араңардан чыкса деп,

Азыркынын Райканы, Мидини.

Кыргызымдын сыймыктанар баласы,

Ак ниеттүү, тазалардын тазасы.

Болсо экен дейм, чыкса экен дейм силерден,

Мамакеев, Ахунбаев Исасы.

Космос дешет, космос дагы кеп бекен,

Жол салынды ай ааламга кепкенен.

Араңардан тайманбаган эр жүрөк,

Салижандай космонавтар чыкса экен.

Сөзүм ушул:«Көңүлүңдү ишке азгыр,

Бул турмушта сен сүйбөгөн иш аздыр.

Кайда иштебе, кимдей гана болбогун,

Өз элиңе өчпөй турган из калтыр!»
Жолон Мамытовго

Жолондой ыр жаратуу менде кайда,

Канчалык жазган менен кайра-кайра.

Эгерде салыштырсам мен бир тамчы,

А Жолон ашып ташып аккан дайра.

Ал дайра океанга куюларда,

Чыныгы акындыгы туюларда,

Жазмыштын кылар иши ушу белем,

Кетти алып, кошуп алып куюндарга.

Жаш эле калем калды ыйлап-ыйлап,

Элине бермек эле канча жыйнак...

Антсе да Жолон деген аты бийик,

Атажурт акын уулун келет сыйлап!

Жашоо бар бул дүйнөгө келип кетмек,

Талантын өз элине берип кетмек.

Жолондун жазып кеткен ырларына,

Түшүнсө таш козголуп эрип кетмек!

Бул чындык: Жолон талант, залкар акын,

Эч бирөө тана албастыр залкарлыгын.

Кыргыздын поэзия дүйнөсүндө,

Ырлары күчтүү толкун, күчтүү агым!...

Жолондой ыр жаратуу менде кайда,

Канчалык жазган менен кайра-кайра.

Эгерде салыштырсам мен бир тамчы,

А Жолон ашып ташып аккан дайра.
Чынгыз Айтматовго

Кыргыздын бир четинде Шекер жери,

Калкы бар жөпжөнөкөй, сыйкор эли.

А бирок ким ойлоптур ушул жерден,

Чыгат деп жазуучунун кеменгери.

Талантка даба беле таңкы жели,

Ойлонтот бул жагынан улам мени.

Болбосо мынча ааламга жетмек беле,

Таң калтып Чыкебиздин эмгектери.

Чоң талант, ташкын талант жоктур ченем,

Окусам ойго байып, дүйнөм кенен.

Ойлоном:«Миллион жыл өмүр берсе,

Китебин миллион жыл окуур белем?»..

Жок анча өмүр бербес, өмүр өлчөм.

Кыргыздын жүзүн көрөм сизди көрсөм.

Калемди кургатпастан жаза берсе,

Ошондо суур беле менин көксөм.

Оюм бул:«Жазган сайып жаңыланып,

Окуйлу тамшанып да, таңырканып.

Сиз жазган чыгармалар жашай берет,

Дүпүйгөн, зор дарактай тамырланып!
Күзөбаев Макай Төлөгөновичке

Сеземин жакындыкты көптөн бери,

Сен мени ага десең, сен мага ини.

Арадан айлар өтүп, жылдар өтүп,

Бааланат эмгек менен кимдин кими.

Ооба, ырас эмгектенин жаштайынан,

Кезиккен кыйындыктан качпай анан,

Өмүрдү бошко өткөрбөй иштеп келет,

Максаттуу ойлор менен таштап кадам.

Максаты, ойлору да болбой тегин,

Элим дейт, элине арнайт ак тилегин.

Чындыкко акылга да, күчкө толуп,

Өзүңдөн көп нерсени күтөт элиң.

Алдыда канча ашуу, канча белес,

Билгенге ишкерлик да оңой эмес.

Баа берем жөнөкөйлүк жактарыңа,

Мүнөз бар эч убакта мен, мен дебес.

Көкдөбө кичи мекен, өскөн жериң,

Байсуу дейт түпкү ата, түпкү тегиң.

Бересиң жардамдарды айылыңа,

Бул сенин, айкөлдүгүң, кенендигиң.

Сен үчүн ишкерликтин жолу ачык,

Кызматың калкты тейлөө эшик ачып.

Үзүрүн мээнетиңдин берип жатат,

Пейлиңден Кыдыр Ата ырыс чачып.

Максаты, ойлору да болбой тегин,

Элим дейт, элине арнайт ак тилегин.

Чындыкко акылга да, күчкө толуп,

Өзүңдөн көп нерсени күтөт элиң.
Чаткал суусу

Өкүмсүнүп өпкөгө тээп асканы,

Баш бербеген буурул аттай таскагы.

Каарданган күчүн кара, капырай,

Солк-солк этет сайдын кара таштары.

Тоо башында кышы, жайы ак кары,

Түк токтобойт мөңгү суунун акканы

Ак буурадай жаз күнүндө күркүрөйт,

Ошондо бир ачылгансып капкагы.

Кантсе дагы бизге тийип кереги,

Канча жерлер сууга канды береги.

Дене десек кенен жайлоо Чаткалды,

Суусу анын кагып турган жүрөгү.
Күмбөсүнө баргандагы ой

Сумканы илип оор болсо да карууга,

Мен жөнөдүм күмбөс жакка барууга.

Мен сыяктуу келген адам көп экен,

Арбагына бир сыйынып алууга.

Кимдер мага тоскоол болмок барууга,

Көп нерсени мындан билип алууга.

Мендей болуп эки көзү төрт экен,

Эр Манастын ташын кармап калууга.

Эр Манасты ажал кантип тапты экен,

Жез тырмагы кантип даап батты экен.

Олуялар Манас тирүү жатат дейт,

Тирүү болсо кантип уктап жатты экен.
Кайра келем

Аба таза, салкын жайлоодо,

Көңүл куунак абдан эс алдым.

Тоо көркүнөн такыр чыга албай,

Кетким келбей көпкө кармалдым.

Жамгыр жаабай кээде булуттар,

Жылып жөнөйт сен жак тарапка.

Тоолор мага айтып жаткансыйт:

«Жарың күтөт, жолуң каратпа».

Чанач толо куюп кымызды,

Жылкычыдан чыгам коштошуп.

Кайра келем тоолор, аскалар,

Калбадыбыңбы чексиз достошуп.
Байлык

Байлык эмне? Колдун кири дешет эл,

Терең ойдун тереңине маани бер.

Тыным албай кууй берсең дүйнөнү,

Алсыратып алып кетер кара жер.

Байлык эмне? Жаркылдатып кийинтип,

Барчылыкка коер мүмкүн сүйүнтүп.

Бул жашоодо ичкин, жегин, жыргагын,

Байлык сени кайра койбойт тирилтип.

Байлык эмне? Бирде бар да, бирде жок,

Барга көөп, жөнсүз эле болбо шок.

Бирөөлөрдөй мен байлыкты эңсебейм,

Элдей жашап, элдей жүрсөм көңүл ток.

Канча каалап сүйгөн менен байлыкты,

Таза иштеп, таза тапкын айлыкты.

Бирөөлөрдүн эсебинен жан багып,

Арам колдон тапкан байлык байлыкпы?..
ЭТаждагы экөө
Шаар ичинде, көп кабаттуу үйлөрдө,

Эки аял эки бөлөк турушат.

Кыргыз аял тентек баккан эчкисин,

«Чек, эй, чек! деп,

Тентектенип үйдү чачса урушат.

Орус аял мышык менен күчүккө,

Күндө үч маал тамак берип киринтет.

Мышык мыя-оо-о!

Күчүк ав! деп

Бетин жалап сүйүнтөт.

Кыргыз аял эгиз туучу эчкиге,

Күндө үч маал чөбүн берип киринтет.

Эчки ма-а-а! деп,

Мени саа,– деп,

Ээсин күндө сүйүнтөт.

Өзү ичип, коңшусун да унутпай,

Күндө сааса, күндө коёт белендеп,

Соня кызык, саат мүнөттөн кечикпей,

Ай, Айнагүл,

Сүт барбы? – деп,

Кирип келет күлүңдөп.

Аны көрүп күндө ойго батамын,

Аёо менен мен өзүмчө кайгы жеп.

Тигил аял мышык бакпай, ит бакпай,

Эчки бакса сүттүү болот эле деп.
Досума

Сында мейли, сындаганды уга алам,

Айтканыңа көңүлүмдү бура алам.

Алкымыңа кылыч такап турса да,

Чындык үчүн күрөшүп өт суранам.

Элим үчүн тикемен тик тура алам,

Керек жерде жүрөктү чаап суна алам.

Азбы, көппү жашап өтөөр өмүрдө,

Элим деп өт, жерим деп өт суранам.

Жалынам

Кырсыктар көп, деңиз толкуп сел жүрүп,

Адам өлүп, турак жайлар бүлүнүп.

Табийхаттын катаалдыгы ченемсиз,

Өз койнуна кумдай кылып сиңирип.

Кырсыктар көп, жер титиреп, жер көчүп,

Кайталанат калган өңдүү өчөшүп.

Мындай кезде жалбарынуу, жалынуу,

Күнөөлөрдү кудай таалам кеч дешип.

Аны ойлосом мен өзүмчө кайгы жеп,

Түштөн чоочуп ойгономун элеңдеп.

Жалбарынып жалынамын кудайга,

Кырсыгы жок жашаса экен элим деп.
Тандыр нан

Иштен келип, үйгө кирсем жаңыдан,

Көптөн бери жебей калып сагынган.

Дасторконду ача салса жеңекем,

Бур дей түштү жаңы бышкан тандыр нан.

«Ушул ак нан, ушул бышкан тандыр нан,

Айылдагы тегирмендин унунан.

Көптөн бери келбей жүрүп келипсиң,

Жегин кайним, жегин менин колуман».

Жеген сайын жегим келип сугунам,

Мындан өткөн жоктур дедим сонун нан.

Келген сайын мына ушинтип сый кылган,

Жеңекемдин өпсөм деймин колунан.
Акын

Ач болсо да акын акча сурабайт,

Бай болсом деп бирди экиге улабайт.

Байлыгы да, дүйнөсү да ырлары,

Жакшы ырлары солкулдабайт, урабайт.

Үмүтү зор, келечектен түңүлбөйт,

Ойлуу жүрөт, кээде өзүнчө күлүңдөйт.

Турмуш жолу канча татаал болсо да,

Толкунуна чайпалбайт да, сүрүлбөйт.

Эрктүү болот, эрки бекем эл үчүн,

Ырга жумшайт болгон акыл, бар күчүн

Кумдан алтын чыгаргандай кадалып,

Ал олтурат столунда күнү-түн.

Ыр деп жашайт, ырдан алыс кала албайт,

Суранбайт да, башка ишке бара албайт,

Акчасы мол, кесиптер көп а бирок,

Башка иштен мындай эргүү ала албайт.

Каалап кетем ээндикти

Базар дешет базарды да көрдүкпү,

Кыжы-кыйма, ызы чууга көндүкпү?..

Бирок кээде каалап кетем түйшөлүп,

Тоо, адырлар, айдың талаа ээндикти.

Космос дешет, космосту да көрдүкпү,

Дүрүлдөгөн машина көп көндүкпү?..

Ошолордун добушуна чыдабай,

Каалап кетем тынчтык сүргөн ээндикти.

Ээндик жакшы, сергий түшөт көңүл бат,

Андан сонун гүлдүү талаа, жайлоо жак.

Мына ушундай жерлер мени сергитип,

Калемимден чууруй баштайт алтын сап.

Кетти жаштык

Кетти, кетти жаштык күнүм алтындай,

Алтын болуп, каухар болуп жалтылдай.

Азбы, көппү жолдош болдум, бир болдум,

Мен да сенин көңүлүңдү калтырбай.

Кетти, кетти жаштык күнүм ойноок кез,

Ушул учур кандай учкул, кандай тез.

Карыганда жашоо күнүң башка экен,

Ойлой берем миң бир жолу, бир эмес.

Мейли кетти, көңүлүмдө жашаары ак,

Өткөн өмүр өткөн күнгө рахмат.

Мен өлбөстүн мүрөк суусун ичкенсип,

Жүргөн кезим карылыкты кадырлап.
Чилдеде

Саат жылбайт, карек талыйт, сыртта суук,

Боз чалып, аяз күчөйт, таңга жуук.

Печкада көмүр күйөт табы күчтүү,

Үйдөгү сууктукту алыска кууп.

Карачы күн чыкса да кандай суук,

Сай-сайга койгон экен күрткүнү уруп.

Бой таштап тереземден боздойт шамал,

Бир үйүр карышкырдай улам улуп.

Мейли ага, сезсем дагы ызгаар го деп,

Не кылам бекерге эле кайгыны жеп.

Үй жылуу, анан калса көңүл куунак,

Чай кайнап, от табында бүлкүлдөйт эт.
Сыймыктанып кетемин

Элүү жаштын жашап коюп кезегин,

Алтымыштан ашып жүргөн кезегим.

Мен өзүмдү алсыздыкка алдырбай,

Кылчылдаган кырктагыдай сеземин.

Балдарыма берип жаштык кезегин,

«Аксакал» деп атка конгон кезегим.

Картаңдардын айылында жүрсөм да,

Мен өзүмдү бактылуудай сеземин.

Аштым адыр, ашуулардын неченин,

Картайдым деп кайгы чегип нетемин,

Мен өтсөм да, мени эстээр элим бар,

Мен ошого сыймыктанып кетемин.

Эми таптым бактымды

Өмүр күнүм алыспы же жакынбы,

Бул турмуштан алсам дечүм акымды.

Алалдымбы, албадымбы акымды,

Сактап келем адам деген атымды.

Өмүр өлчөм,

Ага чейин,

Мен турмуштан,

Тапсам деймин бактымды.

Өмүр күнүм алыспы, же жакынбы,

Таттуу экен таап жашоо акылды.

Таба алдымбы, таппадымбы акылды,

Угуп калам акын деген атымды.

Талант ташып,

Ыр төгүлүп,

Нөшөрлөсө,

Андан ашкан,

Мен таппасмын бактымды.

Талант сели келе калып актымбы,

Же болбосо эргип жазып таптымбы.

Күн-түн дебей көз майымды коротуп,

Суугун да, ысыгын да таттымбы.

Кубанамын,

Сыймыктанам,

Акын деген атыма,

Элиме деп,

Ырлар жазып,

Эми таптым бактымды.

Жүрөк ооруганда

Врач көрүп, дартыңыз бар жүрөктө,

Десе калам сабыры суз ойлонуп.

Жаман ойдон, жаман көргөн түштөрдөн,

Таттуу уйкудан чоочуп чыгам ойгонуп.

Кайраттанам:

Ажал,

Ажал,

Келчи,

Келчи,

Башың кесем, бычагымды сойлотуп!

Билем жакшы жүрөк дарттын азабын,

Максатыма тоскоол болуп мокоткон.

Канча айды, канча жылды бепбекер,

Азабыңдан эч пайдасыз жоготком.

Ажал,

Ажал,

Келчи,

Келчи,

Мылтык менен атып салып жоготом!

Адам эрки күчтүү дешет баарынан,

Мен күчтүүмүн, күчүм бекем темирдей.

Буркан шаркан толкундарды сезбеймин,

Бул жашоонун жээгин көздөй тебилбей.

Мен сүйүндүм:

Врач-хирург,

Столуна жаткызат,

Айыктырат,

Жашайм сопсоо кезимдей.

Ажал,

Ажал,

Качкын эми, менден алыс безилдей!
Каталык

Жүрсөм дагы жакшы бала атанып,

Жаштык кезде кетти канча каталык.

Мен өзүмчө капа болуп калчы элем,

Болбос жерден бирөөлөргө алданып.

Буга көңүл канча жолу кирдеди.

Ички сырды ал адамдар билбеди.

Аз өмүрдө жакшы менен жаманды,

Турмуш өзү жакшы таанып бил деди.

Билбей жүрүп чач да калды агарып,

Жүрөм азыр чоң ата деп аталып.

Билбейм деги башым бышпай койдубу,

Кете берет жаңылыштык, каталык.

Жүрмөкмүн го кейибей

Ачууланба, кейибе дейт доктурлар,

Кейибейм дейм мындан ары карап тур.

Кантип анан чыдап карап тура алам,

Тилдеп турса тили заар оңбогур.

Эч бир жанга кийлигишпей жөн жүр дейт,

Жөн жүрөйүн деп ойлоном өзүмчө.

Кантип анан чыдап карап тура алам,

Бечараны кордоп жатса көзүмчө.

Тоодон түшкөн тунук суудай агылып,

Ынтымакта ырыс келер кемибей.

Мен, сен дебей мамыр жумур жашасак,

Жүрмөкмүн го кийлигишпей, кейибей.
Ат жөнүндө
Болсо дагы чыныгы атым Чынтемир,

Жакпай келет ат өзүмө негедир.

Жараткандан ден соолукту суранып,

Ата-энем чың болсо экен дегендир.

Кундузбек деп, Жылдызбек деп ат койбой,

Мүмкүн бирөө койгон чыгар ойлонбой.

Өмүр бою келе жатат жармашып,

Атты минген, аттан түшпөй койгондой.

Таштемир дейт, Ташболот дейт кээ бирди,

Кимдер качан өз аттарын жериди.

Бактылуулук жаман, жакшы атта эмес,

Кызмат кылып сүйө билгин элиңди.

Таштемирден жакшыраак деп Чынтемир,

Мен кымылдап калам ичтен негедир.

Анан калса Чыке дешип коюшат,

Бир мен үчүн мындай сый да жететтир.

Чың темирдей бекем болуп ден соолук,

Жашап келем ооруу, сыркоо жок болуп.

Алтымыштын ашуусунан ашсам да,

Кырктагыдай кызыктырат «ак жоолук».
Балама

Аман болгун, аман жүрсөң көңүл ток,

Сараң болбо, сараңдыкта пайда жок.

Сабырлуу бол, боорукер бол, Адам бол,

Суранарым наадан болбо сен бирок.

Азыр жашсың, каның ойноп, жүрөк от,

Жалкоо болбо, жалкоолукта пайда жок.

Кейибейин, мактанайын сен менен,

Көкөлөйүн көктө учкан кушка окшоп.

Эгер менин аткарылса тилегим,

Элден мурда элге тийсин керегиң.

Көрүп туруп эмгекчилдик жагыңды,

Таттуу кыял, таттуу ойдо жүрөмүн.

Аман болгун, аман жүрсөң көңүл ток,

Сараң болбо, сараңдыкта пайда жок.

Сабырлуу бол, боорукер бол, Адам бол,

Суранарым наадан болбо сен бирок.

* * *

Убакыт өтүп каш кагым,

Алыста калды жаш чагым.

Аттиң ай! Сүртүп боегун,

Агарды кара чачтарым.

Жүзүмдөй бетте жүз бырыш,

Азыр мен такыр башкамын.

Арманым калбас өмүргө,

Элиме жакса жазганым.

Биз отурган отургуч

Бир кезекте бир өзүңдөн кете албай,

Отурчу элек сага бүткөн кош шамдай.

Мамык эле, жумшак эле тактайың,

Сезээр элек сен терметип жаткандай.

Ал кечигип, кайгы басса өзүмдү,

Караан тутуп отурчу элем өзүңдү.

Сен уккандай, сен билгендей сезчүмүн,

Жүрөктөгү таарынычтуу сезимди.

Эркем келип, жайнап турса жанымда,

Көлөкөнү түшүрчү эле багың да.

Мен өзүмдү эң бактылуу сезчүмүн,

Отургансып падышанын тагында.

Жылдар өттү, кейпиң кеткен кемшейип,

Көрөр замат ичим түтөйт дил кейип.

Биз экөөбүз окшош болуп калыппыз,

Сенин белиң, менин белим мекчейип.
Каламга

Тоолор бийик, ашуулар бар ашканга,

Калган кезде алым калбай басканга,

Сен жөлөксүң,

Сен керексиң,

Кубат алып, көңүл черин жазганга!

Жер ааламды жөө жалаңдап бассам да,

Эч чеги жок кайгы муңга батсам да.

Кубанчымсың,

Кубатымсың,

Чөгүп бара жатсам да!

Жоготсом да ат башындай алтынды,

Жоготтум деп карабаймын артымды.

Жоготсом мен,

Медер туткан каламды,

Жоготконум болгон кадыр-баркымды!
Турмуш мени калчаары чын чүкөдөй

Турмуш мени калчаары чын чүкөдөй,

Жон жукарса жукарды деп жүдөбөй.

Андай кезде курчуй албайт окшоймун,

Кыйындыкка кайратымды бүлөбөй.

Ырас өмүр тузун берип, бал берип,

Ыссыгы да, суугу да бар делип.

Эл ичинде айтылса да келатам,

Бул жашоонун кайыгында термелип.

Ырас өмүр өтөт тура ар кандай,

Алчи турсам ал күндөрүм жыргалдай.

Бөк түшөрмүн, чик түшөрмүн, а бирок,

Калемимден калбайт ырлар ырдалбай.
Суусамыр

Жазылбады кандай сонун, кандай ыр,

Кеңирсиген кенен жайлоо Суусамыр.

Көрбөй калсам көркүң мени эстетип,

Көп сагынтып, көп эңсетип суусаттыр.

Ырас сенде жазда жүрдүм, жай жүрдүм,

Ырахаттуу күндөрүмдү өткөрдүм.

Тоолор да көп, жайлоолор көп, а бирок,

Сендей сонун жайлоолорду аз көрдүм.

Таңдан турдум, таза абадан дем алдым,

Төгүп өткөн жамгырыңдан эм алдым.

Ушунчалык сергек сезип өзүмдү,

Мен билбеген сыйкыр күчкө таң калдым.

Турган менен тоодо булут жыйылып,

Турам көпкө кетким келбей кыйылып.

Кантем анан айылым да бир мекен,

Сенден узайм тоолорума сыйынып.

Келем сага, келем жылга айланбай,

Келем сага тойго келчү адамдай

Качан болсун тартып турсаң өзүңө,

Кантип анан коет элем келалбай.
Кыргыз жери

Кыргыз жери кандай сонун, кандай кооз,

Көрктүү Талас, көрктүү Нарын, көрктүү Ош.

Ысыккөлүм алтын чөйчөк, жер сорусу Сарыөзөн,

Кимге болсун «кел, кел» дешип дасторкондуу,

меймандос.

Кыргыз жери жайытка мол, сууга мол,

Күндөн күнгө өсүп-өнүп алды жакта айкын жол.

Ынтымакта ырыс келип, сайрандасын Бак, Дөөлөт,

Бир жакадан баш чыгарып, бекем болсун биздин

кол!

Болбосо экем майда акындын бириндей
Күндөр өтөт кайра артка сүрүлбөй,

Жакшы ыр жазсам жарпым жазам күлүңдөй.

Тагдырыма таарынычтуу эмесмин,

Жашап келем максатымдан түңүлбөй.

Күндөр өтөр, өткөн күндүн бириндей,

Же көрүнбөй, же бир көзгө илинбей.

Бул жашоонун таттуулугун көп көрүп,

Ачуусу түк мага калды билинбей.

Таңда турам, ырлар жазам күлүңдөй,

Сайратсам дейм булбул куштун үнүндөй.

Өткүм келбейт изсиз ушул турмуштан,

Майда барат акындардын бириндей.
Экинчи апа

Жаңыдан бешке чыккан кезде Самат,

Бир үйдө эч кими жок жаңгыз калат.

Анткени ата-энеси бирге турган,

Кагышып машиналар көзүн жумган.

«Атам-ай, апам-ай» – деп көп ыйлады,

Көп эстеп, бурчак-бурчак жаш тыйбады.

Атасы зыңгыратып салган тамды,

Баарынан жакынмын деп жездеси алды.

Арадан айлар өттү, жылдар өттү,

Самат да жаштайынан көрдү көптү.

Эжеси ары тур деп түртө кетет,

Балдары кара көөнү сүртө кетет.

Жездеси өз балдарын коет аяп,

Кайтар – дейт уй, койлорун берип таяк.

Кез жетип ата-эненин келбесине,

Зар какшап барып калат мүрзөсүнө.

«Апаке ээрчитчи дейт баштагыдай,

Атаке бакчы мени азбагыдай».

Жаш агат көздөн ылдый бурчак-бурчак,

Кетерде карай берет кылчак-кылчак.

Мунусун кимдер угат, кимдер билет,

Сездирбей, сырын айтпай үйгө кирет.

Кайгысын коңшу аял билип жүргөн,

Жүрөгүн анын дагы тилип жүргөн.

Баласыз кудайга үнү жетип жүргөн,

Жылдызы алсыз шамдай өчүп жүргөн.

Үмүтү күйөөсүнүн бүтүп жүргөн,

Ар качан кетирем деп күтүп жүргөн

Карачы кордук көрүп жүргөн Самат,

Ойлонтуп ал аялды ойго салат.

Аяды, өз бооруна тартып жүрдү,

Энедей мээрим төгүп балкып жүрдү.

Ойнотуп топоңдотуп алып жүрдү,

Кээ күнү базарларга барып жүрдү.

Сүйүүсүн бул аялдын сезди Самат,

Бактылуу бир учурду жүрдү самап.

Ал күндү аял дагы самай берди,

Күн өтсө, күн эсебин санай берди.

Бардыгын жезде, эжеси билип калат,

Бул үйдөн чыкпайсың деп тыюу салат.

«Чыдабайм, болду жетти, болду жетти!»

Үйүнөн жездесинин чыгып кетти.

Болбоду андан кийин эч бир капа,

Бапестеп багып алды «экинчи апа».

Жаркырап үйдүн ичи жарык болду,

Кайгы эмес, күлкү менен шаңга толду.

Болду бейм үй-бүлөнүн данакери

Эрди-аял урушпады ал келгени.

Эмчеги бөлөкө да ийип турган

Эй, апа, башым ийем, жаным курман.
Ырлар жаздым

Кичинемден ырды сүйөм ашыкмын,

Уктай албай кээде өңдөп азыпмын.

Ага мейли, жан дүйнөмө бүлүк сал,

Келе берчи айланайын азыткым.

Ырды сүйөм, ырлар мага гүл азык,

Буркураган жытын себет гүл ачып.

Жолу болчу куштай эргип турууга,

Көктөп турчу көөдөнүмдөн бүр ачып.

Ырды сүйөм, ыр деп жүрүп өтөмүн,

Сага арнаймын жаштыгымдын көктөмүн.

Кожожаштай кууй берем артыңан,

Мейли аскага, мейли зоого кептегин!

Черимди жаздың чоң тору

Баратсам атчан бастырып,

Улары тоонун азгырып,

Бир жактан жыты гүлдөрдүн,

Каңылжыр жарат мас кылып!

Суусасаң ичип оңолткон,

Шылдырайт булак колоттон.

Аска таш тоону ныгырат,

Уюган сымал болоттон.

Чымчыгы учуп чыйпылдап,

Бадалдын чети кыймылдап.

Мүнүшкөр жүрөт чокуда,

Бүркүттүн улам кый-куулап.

Булуттар төөгө мингенсип,

Күн турат көктө күлгөнсүп.

Көңүлдүн кушу көкөлөйт,

Бейиште басып жүргөнсүп.

Келсем да тоого көп жолу,

Болбогом мындай болжолу.

Черимди жаздың кыдыртып,

Рахмат сага чоң тору!

КЫРГЫЗ ЭЛИМ

Кыргыз элим, Ата-Журтум турагым, 

Мүрөк суудай дарым, тунук булагым. 

Чыныдагы чайпалбаган кымыздай, 

Тынч өмүрдүн жашоо жолун улагын.

Кыргыз элим, Ата-Журтум бийигим, 

Миң бир ирет келет сага ийилгим. 

Гүлүң гүлдөп, мөмөң бакта  төгүлүп, 

Көркүң артып, улам сулуу кийингин.

Кыргыз элим, Ата-Журтум ырысым. 

Атап койсом кубат берчү дарысың. 

Жүз жыл бою жазып жүрүп өтөйүн, 

Сен картайба, адам уулу карысын.

Сен картайба адам уулу карысын, 

Сага десин жан дүйнөсүн барысын. 

Асманың көк, айың турсун жаркырап, 

Аалам билсин, артып турсун арышың!

Кыргыз элим, Ата-Журтум турагым,

Мүрөк суудай дарым, тунук булагым. 

Чыныдагы чайпалбаган кымыздай, 

Тынч өмүрдүн жашоо жолун улагын.
АРМАНЫМ ЖОК

Акын дос жазыптырсың бир чоң китеп, 

Мен аны сынга салдым өзүмчө элеп, 

Жок эмес жакшылары бирин-серин. 

Кээлерин окуп жатып уйкуң келет.

Мен дагы ыр жазуудан калганым жок, 

Каламды чоң жарышка салганым жок. 

Топондой сапырылган беш жүз ырдан, 

Беш ырым элге жетсе арманым жок!

КОЛДОРУНА КУТ КУЙГАН

Сакадагы коргошундай кыт куйган, 

Уңкур-чуңкур жер калтырбай бүт куйган. 

Байкап турсам жол оңдогон Баясты, 

Мендей эмес булчуңдары буржуйган.

Тыным албай, колдон түшпөй күрөгү, 

Майышпаган ишке бышкан билеги. 

Эч буйдалбай, шыр өтсө деп ойлонот, 

Машиналар зыпылдаган береги.

Асыл тура,  алтын тура колдору, 

Ар кимдердин шыдыр болуп жолдору. 

Ушул жигит ак жол тилеп, бак тилеп, 

Жүрөгүнөн мзэрим төгүп оңдоду.

Кар да болот, карды жолдон тазалап, 

Пейилиндей жол да таза тазарат. 

Баркын билип, анын ар бир иштерин, 

Билбейм кимдер так жеткире жаза алат,

Сакадагы коргошундай кыт куйган, 

Уңкур-чуңкур жер калтырбай бүт куйган. 

Кең далылуу, асыл ойлуу жигиттин, 

Кыдыр даарып, колдоруна кут куйган.
ЖАҢЫ ЖЫЛ АЛДЫНДА

Ажыдаардай ышкырынат, 

Аяз улам күч алып.

Өз алдымча түйшөлөмүн, 

Уктай албай тынч алып.

Терезеден сапырылтып, 

Күчөп барат бурганак. 

Бирөө мени чакыргансыйт, 

Тереземди ургулап.

Оо, келиптир жаңы жылым, 

Тереземди ачайын. 

Уктап жаткан балдарымдын, 

Бере көрбө сазайын.
Кубаныч кез

Чарбада иштер арбын убакыт тар, 

Жаштар көп майышпаган кубаты бар. 

Ат минип бак-бак сүйлөп баратышты, 

Көктөмдө кетмен алып сугатчылар.

Какшыган арыктарды карайт бойлоп, 

Жыккан суу жылан сындуу акты сойлоп, 

Тук байлап, бурат улам алыштарга, 

Каруулуу колдорунда кетмен ойноп.

Мындай кез  өзүнчө  бир  кубаныч кез, 

Алаксып көңүлүңдө кир калбайт эч. 

Билинбейт иште сааттын өткөнү да, 

Карачы кирип келди кылкылдап кеч.
САЙРАДЫ ТОРГОН ЧЕР ЖАЗЫП

Жытына жаздын жанатан, 

Бой керип балкып баратам. 

Боз торгой учту көкөлөп,

Баш багып сыртка карасам.

Жүрөктүн чертип кылдарын, 

Ал төксө көктөн ырларын, 

Кулакты төшөйм мен андан,

Тапсам деп ырдын ыргагын.

Укканга үнүн берилип,

Көңүлүм таңдай сөгүлүп. 

Ойлонуп тапкыс укмуш күү, 

Көктө эле калды төгүлүп.

Сайрады торгой чер жазып, 

Көңүлүм алды гүл азык. 

Уксам деп дале турганда, 

Кеткенин кара кырды ашып...
КЫШКЫ БУЛАКТА

Булакты көруп кыядан, 

Бурулбай кантнп кыя алам, 

Сулуу кыз түштү эсиме, 

Кымызын сунуп уялган.

Төшөгүн жаап аппак кар.

Агарат бардык адырлар,

Токсону эмес чилдеде,

Токтобойт мындан агымдар.

Көрөрүң менен келет ой,

Чөйчөккө куюп койгондой. 

Ичсем деп барам аптыгып, 

Чүрөккө ашык болгондой.

Акса да суусу бирткелеп,

Тынчыбайт кумду түрткүлөп.

Жаткансыйт жука муздарды,

Дарбыздай тырс-тырс черткилеп.

Жашырбайм анык чын сырым:

Соксо да суук сыдырым.

Булактын ичип суусунан,

Үшүбөй кайра жылыдым.
КАРА-БУУРА СУУСУ

Картайтып кылымдарды Кара-Буура, 

Калдайган тоодон түшүп агат тура. 

Сууларын сайдан сайга жанчып келип,

Талаага, эгиндерге барат тура. 

Акыры дыйкандарга  жүгөндөлүп, 

Койдон жоош момун болуп калат тура.

Буурадай көбүк чачсаң Кара-Буура, 

Сай өзөн калтырашып калат тура. 

Эмчеги дал ушундай ийип кетип, 

Балдарын өзү издеп табат тура. 

Жайкалтып жашылдантып Жер-Энени, 

Баа жеткис байлык болуп тамат тура. 

Түбөлүк өзгөрүлбөй анын дагы,

Жүрөгү ЭЛ, ЖЕРИМ деп кагат тура.
СЕРГЕЙ ДОС 

Мени менен коңшу турат Сергей дос, 

Сүйлөшөбүз боло калса колу бош. 

Мага жагат анын ар бир кыялы, 

Жада калса сүйлөгөнү жарым ооз.

Боря дейт буруп менин атымды, 

Бапыраңдап берем колдо барымды. 

Кыйын кезде боло калат арка бел, 

Ага көрүп, андан алам акылды.

Сергей атын Сейит деймин бурмалап, 

Ал келгенде үйүм ичи шаңдуураак.

Сөз түгөнбөй каткырышып отуруп, 

Ичкен ашым таттуу дагы, дамдуураак.

Алыс кетсем: Ай Баймурат, Баймурат, 

Эрте кел» – деп беттен өбөт аймалап. 

Биздин ушул эч бузулгус достукту, 

Жазсам ээ дейм ай бетине саймалап.
ШОФЕР

Бирде таза, бирде кайра майланып, 

Үйүндө тынч отура албай жайланып. 

Машинанын ар кай жерин чукулайт,

Күндө көрсөң күндө жипсиз байланып.

Ага керек машинанын жүргөнү, 

Мейли күндүз, же болбосо түндөбү, 

Жолдош болгон жолоочудай ак пейил, 

Жолун ачып жол чакырат күндөгү.

Кээде суук, аяз тышта ышкырат, 

Буттар уюп, көздөр талыйт, жаш кулап, 

Ага болбой көздөп бара жаткан жер, 

«Куштай учуп жет» – дегендей шаштырат.

Жайдын күнү чыйылдаган аптапта. 

Иштер күчөйт, иштер арбын ар жакта. 

Ойдогудай кантип анан иш бүтмөк, 

Оң болбосо ар тетиги ал тапта.

Бир жыл эмес, бардык жылда мына ушу, 

Жол да бүтпөйт, бүтпөйт күндө жумушу. 

Ушул ишке жаралгандай сезилет, 

Бул Асандын бардык турпат турушу.
ДЫЙКАН АБАМ

Каалгып жүрсө кара булут көк менен, 

Жүнүн алып үйгө качат чоң энем.

Дыйкан абам кыт-кыт күлүп сүйүнөт:

«Жаасын жамгыр бир нөшөрлөп төксө экен».

Жаан жааган жок, шамаал кууган соңунан. 

Тоого жылат булуттардын тобу улам. 

Дыйкан  абам  ой кайгырды, кайгырды, 

Бакыт кушун учургансып колунан.
БИЛГИН ЭРКЕ

Жактырдымбы көзгө түшкөн сыныңды, 

Окусун деп сага бердим ырымды 

«Бул ырыңыз начар экен деп айттың», 

Кой эрке кыз оюнуңбу, чыныңбы?..

Берген элем бардык жазгандарымды, 

Билбептирмин ыр түшүнбөс жагынды. 

Бассам турсам сенин сөзүң ойлонуп,

Тынчым кетип кое албадым жанымды.

Билгин эрке, билгин акын жүрөгүн,

Ал бир назик, сөзүң менен жөлөгүн. 

Мендей кылып сала көрбө кайгыга,

Ырын окуп менден башка бирөөнүн.
КОРООГО ТИГЕМ АЛМА БАК

Билсем да курулушка эң бир керек,

Короого тикпептирмин бир түп терек.

Мына эмн көчөттөрүн алып келдим,

Шашылып тикким келет, тикким келет.

Коңшумдун короосунан күндө көрүп. 

Кызыгам бышып турса алма, өрүк, 

Мына эми тигейин деп эки сортун, 

Койгонмун огороддон орун бөлүп.

Апкелгем жүзүмдөн да бир топ көчөт, 

Көрк кошуп жаңы тамга жакын өсөт. 

Буйруса балдай таттуу мөмөсүн жеп, 

Отурар бала чакам көлөкөлөп.

Турмушта жашоо үчүн баары керек, 

Туурабы? Үйдө отуруш анда демек. 

Бош койбой огородду бакка айлантып, 

Шашылып тикким келет, тикким келет.
бороон

Мейли жайда, мейли аязда чыкыроон. 

Жанга тыптынч мен жашаган үй, короом. 

Ошентсе да аласасы барчылап, 

Неге мынча долуланат шум бороон.

Талаадагы камгактарды учуруп, 

Жомоктогу ажыдаардай ышкырып,

Жаткан менен тосуп алып тоолорум, 

Төшкө тебет ызалантып, мыш кылып.

Ага болбойт, күчөйт согот октолуп, 

Үйдү чачкан жаш баладай шоктонуп, 

Туяк талып, ташырканган күлүктөй. 

Анан кетти көздөн кайым жок болуп.
плотник

Шайыр мүнөз, ачык айрым сүйлөгөн; 

Ышкоолукту жаман көргөн, сүйбөгөн. 

Карап турсам ал жасаган столго, 

Жер жок тура анын колу тийбеген.

Сүрөт, карайт улам алып ченемин, 

Толгон курал: пайдаланып керегин... 

Мээнет тери маңдайынан тамчылап,

Жаңы буюм жасаганын көрөмүн. 

Эртең эле бирөө алат кубанат, 

Көргөн сайын сонун ойлор уялап: 

«Колу чебер плотниктин иши» – деп,

Көңүл толкуп, сүйүнгөнүн туя алат.

Алдым стол. Мен да улам сүйүнө, 

Шашып келем жеткинчекти үйүмө. 

Мына ушинтип кубанч болуп бул адам, 

Кирет тура ар адамдын үйүнө.
БАЛА ЖЫТЫ

Кандай сонун бейкутчулук, тынччылык, 

Короом ичи түркүн-түркүн гүлгө жык. 

Ошолордун арасынан таппадым, 

Балам сенин жытың кандай жыпар жыт?..

Табамбы деп тоого чыктым гүл издеп. 

Көрдүм андан түркүн-түркүн гүл искеп. 

Андан дагы сенин жытың таппадым, 

Оо быйпыгым, эркетайым Жунусбек.

Ар элесиң улам көзгө чагылып. 

Жүрөгүмдөн мээрим агат агылып. 

Азыр шаардан куштай учуп жетким бар, 

Сенин гана бир жытыңды сагынып.
уста

Айылымда ак сакалдуу киши бар, 

Өзгөртпөгөн өзү сүйгөн иши бар 

Иштей келсе иштин майын чыгарып, 

Сүйлөй келсе сөзү ширин, сөзү бал.

Качан көрсөм тердеп жүрөт маңдайы, 

Качан көрсөм эч капасыз жайдары. 

Жаштайынан жандай көргөн кесиптин, 

Ысык-суук казанында кайнады.

Колдо турса оор кара барсканы, 

Күрсүлдөтө жаруучудай асканы, 

Каруу күчкө шакирттери таң калат, 

Элпегин айт, жаш жигиттей басканы.

Айылымда ак сакалдуу киши бар, 

Өзгөртпөгөн өзү сүйгөн иши бар. 

Иштей келсе иштин майын чыгарып, 

Сүйлөй келсе сөзү ширин, сөзү бал.
ЖАШТЫГЫМДЫ САГЫНДЫМ

Мен сагындым, жаштыгымды сагындым, 

Өткөн күнгө келбейт эми таарынгым

«Мени мин» – деп кырда турат буурул ат, 

Өктөмү күч, өкүмүнө багындым. 

Өткөн өмүр келбеген соң кайрылып, 

Кудайга да келбейт менин жалынгым.

Өттү өмүр, өттү күлгүн курагым, 

Жаштыкта эмес, азыр башка турагым. 

Күлгүн чакта кимдер баштан кечпеди, 

Махабаттын мөлтүр тунук булагын. 

Жараткандын жасаганын карачы, 

Көпөлөк да издейт экен ынагын.

Жаңы ачылган гүлдөй болгон чагыңда, 

Отсуз, чоксуз мени салып жалынга, 

Бир мен үчүн Чолпон болуп жанчусуң, 

Ар бир күндүн, ар бир аткан таңында. 

Сен жолуксаң мен өзүмдү жоготуп, 

Жүрөк зырп деп булкуп турчу кабында.

Жүргөн менен чоочункурап ыраактай, 

Жылдызыбыз жанды бир күн чырактай,

Көрүшпөсөк куса  болуп кетчү элек, 

Көп жыл көрбөй сагынышкан ынактай. 

Туңгуч сүйүү кандай тунук, таза эле,

Тоодон ылдый түшүп аккан булактай.

Балдай ширин, канттай таттуу ал күндүн,

Даамын татып, гүлүн искеп өткөрдүм. 

Ошол өткөн тагдырыма рахмат, 

Кызык жашоо, жакшылыгын көп көрдүм.

Колдон келсе кайра  баштан  жашарып,

Андан  кызык, келет сонун өткөргүм!

Мезгил шашма, суусу ылдам шар агат, 

Агып өтөт кылчайганча бир карап. 

Жүрөк кургур улгайсада жаш  бойдон, 

Кийинкини көрүп адам картаят. 

Алтымышка чыктымбы деп бат эле, 

Көзүм эмес, көөдөнүмдөн жаш тамат.

Мейли өтсүн, мезгил салсын бырышын, 

Издейм, табам мен өлбөстүн дарысын! 

Өпкөм уруп, өктө калчу мен эмес, 

Эмгегиме элим айтаар калысын. 

Карып барам, бирок тилейм ырларым, 

Жаш арчадай жапжаш бойдон калышын.

Мен сагындым, жаштыгымды сагындым, 

Өткөн  күнгө келбейт менин таарынгым. 

«Мени мин» – деп кырда турат буурул ат, 

Өктөмү  күч,  өкүмүнө  багындым. 

Өткөн өмүр келбеген соң  кайрылып, 

Кудайга  да  келбейт менин жалынгым.
ИНИМЕ 

Окуп улам жогорулап билими, 

Куттуктадым электрик иними. 

Билип турам жакшы кесип экенин, 

Жарык кылган капкараңгы түнүмү.

Билген билет, билбегенге жок айла, 

Ток урат деп жүрө берип далайга, 

Чырактанга күнүм түшкөн бир кезде,

Өткөн менен күндөр-күнгө, ай-айга.

Келди бир  күн электрик үйүмө, 

Карап  чыкты  бардык  жерди үңүлө. 

Оңдоп коюп, мага  карап  жылмаят: 

«Чакырыңыз  керек болсом күнүгө».

Көк түтүнгө  көңүл чөгүп  кыйнаган, 

Кетти чырак ордун таап кайрадан. 

Мен ичимден бапыраңдап сүйүнүп, 

Барым берип, бапыраңдап  сыйлагам.

Калган менен ошол күндөр арт жакта,

Сен иштөөчү иштер арбын бул тапта. 

ГЭСтерде бол, айылда  бол  айтаарым: 

Эң бир кымбат эл ишенчин сен акта!
БӨБӨККӨ 

Бешигинде  жатып алып тынчыбай, 

Ат байгени азыр жеңип алчуудай,

Сен талпынсаң буттарыңды камчылап, 

Селт дей түшөм сен жыгылып калчудай.

Бейбаш болбо, бейбаштыкта жок пайда, 

Чоңойоорсуң ар бир күндө, ар айда. 

Адам сүйбөс кыялыңа картайбай,

Эл деп өссөң жашарармын мен кайра.

Турмуш татаал, өйдө ылдыйы көп анын, 

Барга көппө, жокко чөкпөй жашагын. 

Бул заманда токтоп туруп калуу жок, 

Бир иш бүтсө,  экинчисин баштагын.

Алды жакта жетчү мара барчылап, 

Талпына бер, бешик минип камчылап. 

Менин уулум көкбөрүчү болот деп, 

Менде жүрөт таттуу ойлор тамчылап.

СЕН ДА ТИККИН АЛМА БАК 

Тиктим алма, тиктим өрүк, алчаны, 

Бышкан кезде кызыктырды канчаны. 

Убагында менден көчөт албаган, 

Ай кейитти, ай кейитти Калчаны.

Конок келсе дасторконду толтуруп, 

Чай ичебиз бак ичинде олтуруп. 

Мен турмушта көп нерсени үйрөндүм, 

Ар бир ишти ойдогудай болтуруп.

Ооба, чындык, мээнет кылам ар  убак, 

Ошон үчүн  гүлдөп турат  алма бак. 

Кылган эмгек, кылган ушул аракет, 

Ырыс болуп кайра колго тиери ак.

Ырыс болуп кайра колго тиери ак, 

Сен да тиккин мендей болуп алма бак. 

Түркүн жемиш жайнап турса короодо, 

Ошончолук көңүл куунак, көңүл шат.
АЙЫЛЫМДЫН ЭҢ КАДЫРЛУУ КАРЫСЫ

Күздүн айы бышыкчылык, сонун ай,

Кенекемдин дарбызын ай, коонун ай, 

Бышкандары былк-былк этет кармасаң, 

Эмчектеги жаш баланын колундай.

Ырас күз ай биз эңсеген сонун ай, 

Шаардык досум  коондон жегин  корунбай. 

Бул Кенекем качан болсун берешен, 

Дасторкондо жайнап турган коонундай.

Элге жетсе бышкан коон дарбызы,

Мына ошондо кубанычы, барысы. 

Сөзгө чоркок, түнт мүнөздүү болсо да, 

Айылымдын эң кадырлуу карысы.
ТРАКТОРИСТ КАМЧЫБАЙ

Ар адамдын болот максат, мүдөөсү, 

Бул кесипке ышкын арткан бир өзү.

Оор эмгек деп сезип койбойт, кенебейт, 

Өзгөчө экен бул жигиттин мүнөзү.

Жазда иш көп, мончок терлер куланып, 

Күндөн-күнгө иштер кызып уланып. 

Улам ары түшүп жатты бороздор, 

Жаңы айдоолор жаңы нандай бууланып.

Ооба ырас иштин кычайт кезеги, 

Мындай кезде күн-түндүн жок эсеби.

Таңга  маал  трактордо чырм  этип,

Унуткарды чарчаганын кечээги.

Анын  кылган ар бир иши тынчыбай, 

Ата-Журтка эң керектүү тамчыдай.

Уулум өссө тракторист болсо экен,

Сени көрүп сыймыктанам Камчыбай.

ШОФЕР ЖИГИТ МЕДЕТБЕК

Көптөн бери шофер бизде Медетбек,

«Кол көтөрсөк бир карабайт өтөт» – деп,

Карыялар кейип-кепчип калышат;

«Ай, оңбогур, ай, кургур-ай, түгөт» – деп.

Бир гана эмес дайым көрсөң мына ушу,

Бүтпөйт анын таңдан кечке жумушу. 

Ага кымбат убакытты уттурбай, 

Узак жолдо  убакытты утушу.

Мейли утсун, элге тиер кереги,

«Мага түш» – деп такси турат береги.

Чынында эле кырстыгы бар Медеттин, 

Эл ишине аппак анын жүрөгү.
МАКТАП КОЁТ КЕТМЕНИН
Муке дешет өз атынан атабай, 

Өзүн дайым алып жүрөт сакадай. 

Өңү кара, сылтып басат а бирок,

Ал айылга сүйгүнчүк да апакай.

Таңдан  турат  мураптыгын аткарат, 

Ар бир ишти мудаа кылат, так  кылат. 

Кыш арылап, ала шалбырт жаз менен, 

Арыктарда суулар агып каткырат.

Арыктарда суулар агып каткырат, 

Иш кызыса, кызыганын жактырат. 

«Бол-э-эй, Керим, бол э-эй, Болот иште»,– 

деп,

Суучулардын тынчын  алып  шаштырат.

Эң кеч кайтат боз ат менен күнүгө, 

Он баласы тегерете үйүлө: 

«Айтчы ата, эмне болду иште» – деп, 

Суроо берсе, жооп берет сүйүнө.

Айтып берет  кандай иштер бүткөнүн, 

Жаан  нөшөрлөп, алышты  алып  кеткенин. 

Айтып берет баарын, баарын а бирок, 

Өзүн эмес мактап коёт кетменин.

Муке дешет өз  атынан  атабай,

Өзүн дайым алып жүрөт сакадай. 

Өңү кара, сылтып басат а бирок, 

Ал айылга, сүйгүнчүк да апакай.

АК ЧИЙИМ

Төрөлгөндөн мээрим төккөн бир үйүм.

Өзүндө өсүп,  баркын билдим  мен кийин. 

Кылым өтөр сен картайбай жашарып, 

Көрккө келип өсө бергин  Ак-Чийим.

Билем жакшы өстү улан, кыздарың, 

Четте жүрүп тааныйм азыр аздарын. 

Көз алдымда алтын саамай күздөрүң,

Көңүлүмдө жарпым жазган жаздарың.

Баарын ойлоп баргым келет кайрадан, 

Уккум  келет торгой  үнүн  сайраган. 

Көргүм келет жеңелерди,  аваны, 

Бул турмуштун казанында кайнаган.

Алыс жүрөм баягы эле балаңмын, 

Сагынганда  сапар тартып барармын. 

Өзөнүңдү, кырларыңды кыдырып, 

Өткөн күндү бир элестеп алармын.

Төрөлгөндөн мээрим төккөн бир үйүм,

Өзүндө өсүп,  баркың билдим мен кийин. 

Кылым өтөр,  сен картайбай жашарып, 

Көрккө келип, өсө бергин Ак-Чийим.

ГҮЛАЙ

Саанчы  кыз  төшөгүндө уктап  жатты, 

Таңкы  убак  уйку  сонун, уйку татты. 

Ойготпой бирге иштешкен курбулары,

Шашылып  саанды көздөй бара жатты.

Түрду кыз дубалдагы саатты карап, 

Алдыңкы орундарды жүрчү самап. 

Кечээги  кечеден  кеч  келгендиги, 

Мына  эми жүрөкзаада ойго салат.

«Кечиктим, уйкуң кур ай, уйкуң кур-ай!» –

Көзүнөн бир тамчы жаш кетти кулай.

Турмушта боло берет өйдө төмөн,

Ыйлаба, кайгы чекпе буга Гүлай.
АГАМ САТЫЛГАНГА

Бирге өстүк, мен сага ини, сен мага ага,

Бөлүнбөй боордоштуктун  оту  жана. 

Тентектик кылып койсом теске салып, 

Билгениң  айта жүрдүң акыл сала.

Чын эле  акылдарың акыл эле,

Мүнөзүң мүнөзүмө жакын эле,

Мен сага, сени мага жөлөк кылып, 

Карачы төрөгөнүн алтын эне.

Кубанчым сени жандап жүргөнүмө,

Уста элең күлбөс жерде күлдүргөнгө. 

Бир гана сенден коркуп жашынчумун, 

Буюмду,  бир нерсени бүлдүргөндө.

«Момунум, момунум»,– деп калса апам, 

Мактанып барбалаңдап калчум анан. 

Сен болсоң акын  болом деп  калчусуң, 

Колуңа койкоңдотуп кармап калам.

Бир дептер, анан дагы жазып таштап, 

Үңүлүп отурчусуң кайра  баштап. 

Акындын  акыны  элең бир  мен үчүн, 

Жүрчүмүн улам  жазсаң,  улам жаттап.

Иниңе талантыңдан сүйкөп өтүп, 

Ыр жаздым өзүңө окшоп бойго жетип. 

Сен менен дайым бирге жүрө албадым, 

Жай күтүп,  сенден алыс жашап кетип.

Эстеймин  акылыңды, ырларыңды, 

Сага ээрчип ойноп жүргөн жылдарымды.

Күү төккөн комузум да өзүң болдуң,

Ойготуп жүрөктөгү кылдарымды.

Ойготуп жүрөктөгү  кылдарымды, 

Отурам оңдоп  чийип  ырларымды. 

Ойлорум  ак баракта калган  менен,

Көрөмүн жашоодогу жыргалымды.

Чын эле акылдарың акыл эле;

Мүнөзүң мүнөзүмө жакын  эле. 

Мен сага, сени мага жөлөк кылып, 

Карачы төрөгөнүн  алтын эне.
ЧЫКЕ ЖӨНҮНДӨ
Чыке дешет  мени кээ  бир адамдар, 

Чыңгыздын да Чыке деген аты бар. 

Ал Чыкенин  оргуп  ташыйт  таланты, 

Ошон үчүн Ала-Тоодой багы  бар.

Турган менен талант жактан жанашпай, 

«Жазсам»  деген бир ой мээден  тарашпай, 

Кыйнай берет көөдөндөгү «көк чымын», 

Кайнайт кээде кырк градус самаштай.

Анан  ойлойм Чыке деген  ат алып, 

Жүргөнүмдүн өзү бийик канчалык. 

Бир жагынан бир тууганбы деп коёр, 

Уйкашынан Айтматыпка Аскарып.

Уйкаш  болсун, жугуш болсун таланты, 

Ойлор келип, көп максатты жаратты. 

Ошондонбу бийлеп алып бир сезим, 

Асман жерде кыял сермейт канатты.

Мейли мени Чыке дешсин айрымдар

Сыйлаганга  ак дилимден  сыйым  бар. 

Ал  Чыкебиз  дүңгүрөтүп  ааламды, 

Бул Чыкебиз жаза берсин жаңы ырлар.

ЖУМУШЧУЛАР

Сөздөрүнөн күлкү чыгып каткырып, 

Капалыкты айдайт алыс  жат кылып. 

Жумушчу калк жашайт экен булактай, 

Ата-Журтка жүрөктөрүн ак кылып.

Эрте кечте тыным албайт тынчыбайт,

Иштер  арбын  чекеден  тер тамчылайт. 

Кубат берип  улам  бири-бирине, 

«Бол, бол!» – дешип ишти алга камчылайт.

Бар болсо да, жок болсо да март келет, 

Эмгек менен  ырыс  келет,  бак  келет. 

Алар менен бирге иштесем, бир жүрсөм, 

Ырларыма  куюлушкан сап келет.

АКЫН МЕКЕН КЕЗДЕШҮҮ
Ээн  талаа. Мен жалгызмын. Кеч  маалы. 

Көрөмүн деп ойлонбогом эч аны. 

Кырдан түшүп келет бирөө боз атчан, 

Чапкан  сайын  улам жакын  карааны.

Карай  салсам биздин акын  Алыкул, 

Мени карап  сүйлөп коёт ал утур: 

«Мен езүмдү акынмын деп сезбеймин, 

Ыр-Көлүнөн  суу  ичпесем  бир  учур.

Сен да жүргүн, акын болсоң жолдош бол,

Ыр-Көлүнө  баруучу жол,  ушул жол. 

Кана эмесе менден калбай жете жүр, 

Чапкын  атты,  камчыланып  оңду сол».

Жерди чапчып араң турган боз аты, 

Көлдү көздей  керет  чиркин канатты. 

Алды жактан шуулдаган шамалга, 

Этек жеңин делбелектетип баратты.

Жетмек турсун анын калып  чаңында, 

Барам жалгыз, атым болбой табында. 

Мен өзүңдөй Ыр-Көлүнөн суу ичип, 

Жүрсөм дечүм,  жашоо күнүм барында.

Мен өзүмдү улам-улам жемелеп,

Келем атты баспаган соң жетелеп.

Көлгө жеттим.  Карап турсам кызыгып,

Турушуптур ал Ыр-Көлгө, Ыр-Көл ага эркелеп,

Ишке аштыбы көптөн күткөн үмүтүм, 

Көрбөй өңүң, укпай жүрүп бир үнүң. 

Боз ат минип түшкө кирдиң Алыкул, 

Майрам болду, сайран  болду бул күнүм.

ЖОКЧУЛУК

Конок болуп каламбы деп күнүгө,

Тереземден шыкаалайсың үңүлө. 

Жок жокчулук кенен турам, бай турам, 

Жогол ары, мен киргизбейм үйүмө.

Кырсык болсо кыя өтпөйсүң билемин,

Ошондо  да  жаман  сенин  тилегиң.

Кыйындыкты эрким менен жеңе алам,

Чоюн болуп бышып калган билегим.

Ач жылаңач койгуң келет баламды,

Күндөн-күнгө көбөйткүң бар санаамды.

Жок жокчулук  адаштырып  алыска,

Элим менен көрктөндүрөм заманды.

Иштейм жерге, бүт азыкты өндүрөм,

Дыйкандыкка балдарымды көндүрөм. 

Мына ошентип сар-санааңды көбөйтүп, 

Токчулукту төргө  өткөрүп  күлдүрөм,

Ушундаймын өткөн менен нечен жыл, 

Жолотпоймун  канча  аракет,  амал кыл. 

Тилегеним жаратканга  бир гана;

Эл  журтумду кырсыгы жок  аман кыл!

АЙЫЛДАГЫ ЖЕҢЕМЕ

Неге  жеңе  жактырбадың кайниңди, 

Карап коюп үстүмдөгү киймимди?..

«Иштеймин деп, ыр жазам деп коёсуң, 

Жүрүпсүң  го жаңырта албай ийниңди».

«Аным ырас жаңырта албай ийнимди, 

Кийип жүрөм болгон толгон киймимди. 

Билсең жеңе  бардыгынан эң кымбат, 

Жаңыртканмын дилим менен  пейлимди».

ЭСТЕЛИК

Үч уулуна үч там салды бир коңшум, 

Үчөө тең али бойго жетелек.

Там салам деп бир тыйыны калбаптыр,

Кээ күндөрү нансыз  калып  кесерет.

Үч уулум бар бир үйдө эле жашайбыз,

Байлык күтпөй ден соолугун суранам.

Өсүп барат эч нерседен кем эмес,

Мен ошого жетине албай кубанам.

Үч уулумду үч тамына киргизип,

Мен калтырам унутулгус  эстелик,

Десе коңшум аяп кетем  аябай,

Жанын таштап иштегенин көз  көрүп.

Турар тамың отуз, кырк жыл бузулбай,

Отуз кырк жыл мүмкүн атың аталар. 

Урар  мүмкүн добул согуп, сел жүрүп,

Мүмкүн тамың башкаларга сатылар.

Учурунда жашап өтпөй,  ушинтип, 

Кыйналганың, картайганың эртелеп,

Көргөнүмдө зырп дей түшөт жүрөгүм,

Аз өмүрдү аздектебей; Аттиң! – деп.

Сендей болуп там көбөйтпөйм кыйналып, 

Бир  там салам добул селге урагыс. 

Балам эмес, бир мен эмес бул тамда,

Миң-миң деген адам жашап турабыз.

Ал кайсы там?.. Ал там – менин ырларым, 

Тамдан кымбат, тамдан бийик эстелик. 

Жан жыргатып, жалындатса саптарым, 

Мени ошондон элим жүрөр эскерип!
МАЖҮРҮМ ТАЛ

Жибектей чачтары өрүлүп, 

Самсаалайт бутактар ийилип. 

Тургансыйт сулуу кыз  суу бойлоп, 

Жапжашыл көйнөгүн кийинип.

Сулуудай суйкайып назданат, 

Көркүнө көк дагы  тамшанат. 

Бийиктеп кээ күнү булуттар, 

Жете албай көзүнөн жаш тамат.

Күзгүдөй  ай  бетин  каранып 

Жаткандай чачтарын таранып. 

Жылдыздар төгүлөт үстүндө, 

Жылтылдак өчпөгөн шам алып.

Таңга маал мажүрүм үргүлөп, 

Тынчтыкка жалбырак үлбүрөп.

Кайдадыр алыста  жүргөнсүйт,

Чагылган  чарт этип,  күлдүрөп.

Мына  эми шамалын ойнотуп,

Таңкы жел койгонсуйт ойготуп.

«Бийлешет» ипичке бутактар,

Апакай ак нурга бой тосуп.

УНУТПАСМЫН

Бир топ жыл студенттик өмүр сүрүп,

Өткөнүн билбептирбиз бирге жүрүп. 

Бөлүнбөй көктө  учкан каркырадай, 

Жүргөн кез кандай кымбат ойноп күлүп. 

Мына  эми  бөлүнөбүз  эки  жакка, 

Жүрөктү тилип турат өкүндүрүп.

Ах, достум!  Мындай мүнөт кандай кыйын, 

Кайгырам поезд үнүн созгон сайын.

Көзүңдө мелт-калт болуп жаштар турду,

Жүзүңө карай берип көрдүм дайын.

Жүрөгүм жалбыз сындуу дирилдеди;

«Эстей жүр»,– дегениңде,– Мени дайым.

Унутсам  башкаларды унутармын,

Оо  достум,  сени  кантип  унутайын.

Тилек

Саргайып жалбырактар жерге түштү, 

Берди бейм берекени быйыл күздү. 

Малчылар алган төлгө кубанышып, 

Коончулар кыр-кыр кылып коонун үздү. 

Дыйкаңдар кампаларын толтурушуп, 

Эл-журтка ырыскылуу шартты түздү. 

Талаада төккөн терлер бекер кетпей, 

Мына эми жаркыратты эмгек жүздү. 

Ушинтип күндөн-күнгө өссө экен, 

Ынтымак Кыдыр даарып өлкөбүздү.
БИШКЕГИМ 

Арча, кайың, жашыл бактар көрүнгөн, 

Аптабынан сактайт күндүн төгүлгөн. 

Бассаң кенен, октой түптүз жолдору, 

Кан тамырдай тарам-тарам бөлүнгөн. 

Бул ааламда болгон менен канча шаар, 

Сен сулуусуң, сен көрктүүсүң көбүнөн.

Бийик-бийик тамдар тосуп алдыман, 

Булуттарга тиеби дейм калкыган. 

Аллеяда басып барам көңүлдүү, 

Кооздукка жаным сергип балкыган. 

Ушундай жер, ушундай шаар өстүргөн, 

Айланайын менин кыргыз калкыман.

Гүлзарларда гүлдөр жайнап ачылып, 

Фонтандардан суулар көккө чачылып.

Тынчтык күндүн тычтыгына бөлөнүп, 

Шамдар күйөт түндү алыска качырып. 

Айылымда жүрүп калып бир-эки ай, 

Бара жатам шаарым сага шашылып.
ТАЛАСЫМ

Көргөн билер көрктүү Талас жергесин,

Алма, өрүктөр төгүп турат мөмөсүн.

Суулары бар, булактар бар туптунук, 

Чаңкап турсаң мүрөк суудай сезесиң.

Жайыты мол, аба салкын, атыр жел, 

Өзөн жээктей өсүп чыккан токой-чер. 

Жазы сонун, жайы сонун, күз сонун, 

Колуң бошто атайылап келип көр.

Мал киндиктүү, жери асыл, жери алтын, 

Малды багып, жер иштеткен эли алтын.

Өрүш өсүп, сен мекени боло бер, 

Манастай эр, Чыңгыздай зор таланттын.
КОМУЗ

Комузду черткен чертээр күүгө салып, 

Эх, жыргал, отурганын күүгө канып! 

Атадан балага өтүп келе жатат, 

Кыргыздын кан-жанына сиңип калып.

Таштабай, талкалабай, кылын үзбөй, 

Элибиз барктап жүрөт көңүл түздөй. 

Ак калпак, комуз менен мактаналы, 

Адамга бүтүп калган эки көздөй.
КӨЛ ЖАНА МУЗЫКА

Сага келдим, Алыкулдай суктандым, 

Сууга түштүм, кум жазданып уктадым. 

Ырлар да көп, музыка көп дүйнөдө, 

Сеникиндей музыканы укпадым.

Жээкте турдум, шарп-шурп этсе сууларың, 

Үнүң коштоп карк-карк этет кууларың. 

Жан дүйнөмдү ээлеп алып музыка, 

Көлдү ээрчип, көлдүн үнүн туурадым.

Угуп ырын, көшүп турдум балкыдым, 

Эңсеп жүргөн музыкага чалкыдым. 

Мен өзүмдү жеңил сезип башкача, 

Көңүлүмдө көбүгүндөй калкыдым.

Күн ысыды, күндүн нуру чачылып, 

Сулуу кыздай көркүң турду ачылып. 

Толкундардын керней-сурнай тартканы, 

Көкүрөктөн чыкпай калды басылып.

Жүрдүм көпкө, жүргөнүмө кубандым, 

Не бир күүнүн кайрыктарын уга алдым. 

Кылымдардын кылымдары өтсө да, 

Соолуба деп мен тагдырдан сурандым.

Сага келдим, Алыкулдай суктандым, 

Сууга түштүм, кум жазданып уктадым. 

Ырлар да көп, музыка көп дүйнөдө, 

Сеникиндей музыканы укпадым.
САЛКЫН ЖАЙЛОО

Баскан сайын улам өйдө, улам өр, 

Кайдасың сен, салкын жайлоо, салкын төр. 

Мен турмушта суктанбагам мынчалык, 

Көркүң менен көңүлүмдү ача көр.

Ырас сени көргөн сайын кайталап, 

Элестетем сулуу кызды ай тамак. 

Жаш сүйүүдөй жан балкытып сергитээр, 

Таңкы желиң бети башты аймалап.

Ошондуктан келем сага өр таяп, 

Жөлөк болуп чабан берген бул таяк. 

Отургандыр досум жыргап боз үйдө, 

«Качан келет, кечикти»,– деп мени аяп.

Эңсеттирет кымызы да, айраны, 

Чакадагы сүттүн калың каймагы. 

Сүйүү өчпөс өз айлымдай көрүнөт, 

Чабандардын жашап жаткан аймагы.

Дөөдөй күчтүү, балбан болуп ченебей, 

Бул тоолордун бийиктигин кенебей.

Бара жатам салкын жайлоо, салкын төр, 

Көңүлүмдө көрүп тууган энедей.

Баскан сайын улам өйдө, улам өр, 

Кайдасың сен салкын жайлоо, сапкын төр. 

Мен турмушта суктанбагам мынчалык, 

Көркүң менен көңүлүмдү ача көр!
ЖАРЫМА

Жашоодо дайым болсо да толгон бийиктер, 

Атажурт эне, түбөлүк аны сүйүп кел. 

Гүл азык болуп жүрөккө канча кубаныч, 

Өмүрдү арнап иштесек бирге төгүп тер.

Бир сырым ушул өмүрдө сага айтпаган, 

Бир сенсиз мага таң дагы аппак атпаган. 

Досторум келсе пейилиң менен жылытчы, 

Жылуулук болсо кар дагы жерде жатпаган.

ЗАМАН КАНТИП ОҢОЛСУН

Күндө айтасың жашоо абдан жаман деп,

Түшүн мага, бул айтканың болбос кеп. 

Колдо кубат, белде күчүң турганда, 

Түштүгүңө буудан минип жыргап өт.

Иштейм десең жерди алдың гектарлап, 

Баккын аны, баккын абдан кастарлап. 

Сен антпестен канча жериң бош капды, 

Үңкүйөсүң үйдөн чыкпай баш тырмап.

Эл катары малды багып чоңойтпой, 

Өрдөк, казды койдуң такыр жолотпой. 

Отура бер кыйын заман болду деп, 

Айдан жерге түшүп келген коноктой.

Куласа да карабаган короосун, 

Аман эле жүрө берчи жан досум. 

Күндө көрсөм күндө сыздайт кабыргам, 

Сендейлерден заман кантип оңолсун.

ТООГО БАРАМ

Тоого барам жайлоо сонун күзүндө, 

Кубат алып кан жүгүрөт жүзүмө. 

Ойлоп көрсөм жүргөн экем алданып, 

Айылдагы коон, дарбыз, жүзүмгө.

Тоого барам жайлоо кандай рахат, 

Көргүң келип, көркүн ачат табийхат. 

Сүйлөшсөм деп көптөн бери эңсеген, 

Чабандар бар барпаңдаган пейли ак.

Тоого барам, барарым чын бул анык, 

Барарыма турам азыр кубанып. 

Мындан кымбат олжо болбос мен үчүн, 

Ырым турса тоо гүлдөрү жыттанып.
МУГАЛИМ

(Агайым Канай Момбековго арнаймын)

Агай келип сабак өтө баштады, 

Балдар тып-тынч чуру-чууну таштады. 

Коңур үнү коңгуроодой жагымдуу, 

Жайбаракат сүйлөп жатты, шашпады.

Балдар укту, билимине бөлөндү,

Суудай тунук сезимдерге гүл өңдү. 

Ушул агай кырк жыл бою иштеген, 

Тарбиялап окутту го түмөндү.

Сабак берип, бирге жүрүп жанаша, 

Акыйкатчыл, тарбияда тараза. 

Ага кымбат ар бир улан, ар бир кыз, 

Эли үчүн эң керекке жараса.

Ойлой-ойлой не бир ойлор агыла, 

Мен суктанам бул агайдын багына. 

Ал анткени көктөн тийген күн болуп, 

Балдар анын жылынгансыйт табына.

Агай келип сабак өтө баштады, 

Балдар тып-тынч чуру-чууну таштады. 

Коңур үнү коңгуроодой жагымдуу, 

Жайбаракат сүйлөп жатты, шашпады.
МЕН ЭЛИМЕ БАР КҮЧҮМДҮ БҮТ БЕРИП

Күндөр өтөр, мен карырмын күч кетип, 

Чоочурум чын ажал келсе селт этип. 

Ага чейин эмгек кылып өткүм бар, 

Мен элиме бар күчүмдү бүт берип.

Аттиң десең! Боло бербейт ойлоруң, 

Бардыгына жете бербейт колдоруң. 

Басып келем, ашып келем тагдырдын, 

Кайчылашкан, татаалдашкан жолдорун.

Аттиң десең! Келсе баары колумдан, 

Каалаганым чыгып турса жолумдан. 

Мен элиме чачаар элем чачыла, 

Каухар, алтын башка кымбат сонундан.

Аттиң десең! Көккө булут түнөтпөй, 

Кар бороонго калка болсом жүдөтпөй. 

Мен элиме кызматымды өтөсөм, 

Тыным албай согуп турган жүрөктөй.

Аттиң, аттиң, сыйкыр күч жок анчалык, 

Ойлосом да, түйшөлсөм да канчалык. 

Колдон келбейт, бирок кардай аппапак, 

Тилегиме өзүм калам тынч алып.

Күндөр өтөр, мен карырмын күч кетип, 

Чоочурум чын, ажал келсе селт этип. 

Ага чейин эмгек кылып өткүм бар, 

Мен элиме бар күчүмдү бүт берип.
ТОО ЖОЛУНДА

Өр таянып тээ алыста сапарым, 

Тоо киндиктүү чабандарга барамын. 

Ишин сурап жазсам деймин гезитке, 

Билсем деймин ар бирөөнүн талабын.

Чыктым тоого, чыктым бийик аскага, 

Жаш баладай ойноп жаздым ташка да. 

Куюн өтүп, бадал ичи шырп этип, 

Качат элик, качат менден жазгана.

Аз жүрдүмбү, көп жүрдүмбү билбедим, 

Оозум кургап, суу ичсем деп эңседим. 

Эңсөө улам бороон сымал күч алып, 

Жүрөк дүрс-дүрс, тынч албады аң-сезим.

Ка-ап десеңчи! Эч болбосо бир ууртам, 

Суу болсочу, чаңкоону мен унутсам! 

Берер беле уучум тоссом мени аяп, 

Жалбарынып сурап көрсөм булуттан.

Жок антпедим, маңдайымдан ай жанып, 

Таш чөйчөктө ары-бери чайпалып, 

Ийип кеткен эмчек сымал сызылып, 

Булак турат, көзүм турат байланып.

Ах! десеңчи, башкача эле бул убак, 

Алдым андан сергектик күч, зор кубат. 

Миң бир ирет соолубасын тиленип, 

Алкыш айтып, өр таяндым жолду улап.

Кечке бастым, эми жакын сапарым, 

Боз үй турат, ошол үйгө барамын. 

От четинде черди жазып, сүйлөшүп, 

Сейит достун бал сөзүнө канамын.
ЖАЙЛООДО

Жай чилде. Жайлоо төрү. Салкын аба, 

Боз үйдө комуз чертет Садык ага. 

Угабыз кулак төшөп жан эргитип, 

Куш жаздык коюп алып чыканакка.

Сырт жакта бээлерди саап сулуу келин, 

Кой, кой дейт чымчылаган кайнилерин. 

Чиркин ай кылыктанып күлгөнүн ай, 

Угабыз сөздөрүнүн кай бирлерин.

Саан бүтүп, кирди келин жүзү жарык, 

Балбылдайт көздөрүнөн оту жанып. 

Бул неси?... Садык аке чертип кирди, 

Башкача биз билбеген күүгө салып.

Махаббат, махаббат дейт бул сөзү не?..

Түштүбү жаштык учур элесине. 

Негедир кайрыктары шаңдуу чыгып, 

Келиндин окшоп кетти күлкүсүнө...

Ооба чын сүйөмүн деп алдап алган, 

Күйөөсү жаш келиндин кетип калган. 

Бой жашайт, андан бала төрөгөн жок, 

Ушундай беле ага ушул жалган.

Садык да кырктан ашып калган менен, 

Келатат он жыл бою арман менен. 

Ашууда аты үркүп, жыгып кетип, 

Кырсыктан ажыраган алган менен.

...Баятан муңдуу чыкса кайрыктары, 

Бат эле өзгөрүлдү күүнүн шаңы. 

Эки ашык кыз жигитти элестетип, 

Мына эми комузунун тынбайт жаагы.

Жаш келин кымыз сунат, кымыз балдай, 

Кете албайт, айланчыктап күүгө канбай. 

Кадимки Раймаалы төрдө чертип, 

Отурат угуп коюп Бегимайдай.
ЖАЗ КЕЛГЕНГЕ СҮЙҮНДҮМ

Кыш арылап, жаз келгенге сүйүндүм, 

Терезесин ачып коюп үйүмдүн. 

Кыштай болуп тумчуланып оронбой, 

Жаздай сергек, жаздай жеңил кийиндим.

Аба кирип, аба абдан тазарды, 

Үй ичинде көп иштерим жасалды. 

«Кыштагыдай жатып албай мемиреп, 

Мээнет кыл»,– дейт кирип келген жаз алды.

Кылдым мээнет, короо жайым оңдодум, 

Чай ичкенге бошободу колдорум. 

Жер күрөктөп, мончок терим шыпырып, 

Тиктим жерге уруктардын болгонун.

Өтөт бир аз, өсүп чыгат тиккеним, 

Ага чейин даяр турсун кетменим. 

Күткөн элди көп каратып томсортпой, 

Жер жашартып, жаанды бергин көктөмүм.

Ах, ушул жаз сулуу кыздай буралган, 

Сен айланып келген сайын кубангам. 

Жыл өтсө да жапжаш болуп жашарып, 

Кылымдарга улам жолуң уланган.

Мейли улансын, келип турсун жадырап, 

Күнүң күлүп, гүлгө оронуп ар убак, 

Төрт мезгилдей дүйнө эли достошсун, 

Жаңжал, чатак, кетсин элден арылап.

Кыш арылап, жаз келгенге сүйүндүм, 

Терезесин ачып койдум үйүмдүн. 

Кыштай болуп тумчуланып оронбой, 

Көрчү мени, жаздай жеңил кийиндим.

Көпкө ооруп көтөрө албай бооруман, 

Жапа чегип жүрсөм улам оорудан. 

Балчы мага: «Дартка даба бал же»,– дейт, 

Кыдыр Ата жолуккансып жолуман.

Балды, коонду танбай жедим оңолдум, 

Ач көз оору менден качып жоголдуң. 

Коон өстүрүп, бал челекти көбөйттүм, 

Көптөн бери бопбош жаткан короонун.
Махабат сыры

СЕН МЕНИ СҮЙӨМ ДЕЧИ

Жаздагы розалар гүлүн ачып, 

Турганда айланага жытын чачып, 

Жолукчу, гүлзарларды аралайлы,   

Тарталы рахатын бирге басып, 

Сен мени сүйөм дечи, 

Турайын  кубанычтан  кучак жасып.

Аптаптуу жайдын ысык убагында,

Таба албай көлөкө издеп турганымда, 

Жолукчу, күндүн табын алыстатып, 

Сергитчи окшоп тоонун булагына. 

Сен мени сүйөм дечи, 

Угулсун шыңгыр үнүң кулагыма.

Өзүнчө бийлиги бар күздүн дагы, 

Саргаят тал-дарактын жалбырагы. 

Жолукчу, өзгөрбөгөн жазым болуп, 

Санаадан саргайбасын жаштык багы.

Сен мени сүйөм дечи, 

Жүрөккө мүрөк суудай болсун дары.

Ызгаары, суугу бар кыштын дагы, 

Жанга өтөт үшүгөндө анын каары. 

Жылынам күн тийгендей кышты сезбей,

Кеп эмес сен бар кезде мунун баары. 

Сен мени сүйөм дечи, 

Сөзүңдү уксам экен, дагы... дагы...
САЛКЫН БАК

Мына көрчү биз жолукчу салкын бак,

Отурчу элек көлөкөлөп салкындап. 

Мен өзүңдү саамайыңдан сыласам,

Сен мөлтүрөп көөдөнүмө жакындап.

Мына жаным көрүп жүрчү салкын бак, 

Бирге отурсак сергий түшчү көңүл бат. 

Сен да мага, мен да сага жанашып, 

Экөөбүздө жанып турчу махабат.

Бакыт чачты ошондогу махабат, 

Кээде келип олтурабыз салкындап. 

Балдар ойнойт жаныбызда карачы, 

Сени апа-алап, мени турат ата-алап. 

Бардыгына күбө болгон салкын бак, 

Экөөбүзгө бүт турпаты алтын бак!

ЭГЕРДЕ КӨРГҮМ КЕЛСЕ ЭЛЕСИНДИ 

Бир турдук көпкө чейин куруп маек. 

Сүйүүгө күбө болду мырза терек. 

Моймолжуп улам мага жакындайсың,

Сен мага чын берилип калсаң керек.

Бир башка чагылышып биздин карек,

Ойлосом ошол учур чанда келет. 

Сен улам жаш баладай эркелейсиң, 

Жылдызым бир өзүңө жанса керек.

... Суулары ошол күндүн алыс акты, 

Сездирбей тагдыр бизди алыстатты. 

Эстесем ошондогу махабаттын, 

Мүнөтү кандай кымбат, кандай татты.

Билемин сен кайрылып келбесиңди, 

Эгерде көргүм келсе элесиңди. 

Суктанып шол терекке карай берем, 

Көпкө мен ачып коюп тереземди.

СҮЙӨМ ДЕБЕ

Сүйөм дебе, ашык болбо жаш сулуу, 

Жаш күнүмдөй махабатка күйө албайм. 

Сендей болуп эч кимде жок наздануу,

Билем аны, билген менен сүйө албайм.

Себеби бар сүйбө деген сөзүмдө,

Көңүл калган сендейлерден ай жамал.

Ашык болуп балбылдаган көзүңө,

Эрчий берет, суусай берет канча жан.

Мүмкүн менин кызганчактык мүнөзүм, 

Сенден алыс айдаткандыр кемени.

Элесимде жашасаң да бир өзүң, 

Биздин жолдор кошулушпайт бил эми.
КАЛДЫМБЫ МАХАБАТТЫН ТАЛААСЫНДА

Бир сыр бар ушул жолку карашыңда,

Ал караш көз ирмемдин арасында, 

Оп тартып, өзүң көздөй алып барат. 

Калгансып магниттин талаасында.

Ал талаа талаасыбы махабаттын,

Өзүмчө кыялданып балын таттым. 

А бирок абалымды сезип койбой, 

Бат эле менден узап бара жаттың...

АГА ЧЕЙИН

Каяктан жолуктуң сен мага жаным, 

Тынч жаткан жүрөгүмдү жараладың, 

Балыктай алдастаган кайрымакта, 

Кыйналдым кучагында санаалардын.

Көзүңдүн жылуу, сүйкүм учкундары, 

Билбеймин кимге кандай, мага дары. 

Аарыдай жабалактап гүл талашкан, 

Карашат суктанышып сага баары.

Карашсын, суктанышсын эмне дейин, 

Жөн эле кызганычтан кейибейин. 

Өзүңө эмгек менен көрүнбөсөм,

Сөз айтпайм, сүйөм дебейм ага чейин.
КАТТАР ЖАЗДЫМ 

Каттар жаздым, каттар жаздым көп ирет, 

Катымды алып айрыдыңбы ким билет.

Мен өзүңдү Айым, Күнүм деп жүрсөм, 

Жообун бербей бүтүрдүң го эзгилеп.

Каттар жаздым сөз берметин издедим, 

Ырдын баркын, сөздүн баркын сезбедиң. 

Жаркылдаган жарым болот деп жүрсөм, 

Бүтпөй койду бой көтөрүп эзгениң.

Каттар жаздым бирок жооп албадым, 

Билдим кийин сен башканы тандадың. 

Муңга толгон эң акыркы кат менен. 

Алып кеттиң, махабаттын калганын.
ЖИБЕК ЖЕЛ, КАЙЫН БОЛБОСО

Күйгөндөй көктө шам чырак,

Ай нуру тиет чачырап.

Биз турган ушул кайыңдын, 

Көркөмү көзгө басылат.

Карасак ага кызыга,

Кайыңды көздөй сызыла,

Өөп өтөт улам жибек жел,

Жеткенсип сүйгөн кызына.

Эркелеп ага ак кайың, 

Бой тосот улам ансайын. 

Байкасак сылап жаткансыйт, 

Төгүлгөн жашыл саамайын.

Учуру белем ал убак, 

Шуудурай түштү жалбырак.

Сызыла соккон желге эми, 

Баратты кайың магдырап...

Түшүндүң аны сен деле, 

Козголо түштү делебе, 

Жибек жел, кайың болбосо, 

Кетмекпис үйгө жөн эле...
КОШ ЭМИ

Ойлобо кайрылат деп эртели кеч,

Көңүлүм бир калган соң эрибес эч.

Суктантып турган менен сулуулугуң, 

Эң кыйын эми сени сүйөмүн деш.

Билесиң далай ирет жазгам катты. 

Арнагам алоолонгон махабатты. 

«Сендейлер ээрчип жүрөт» – деген сөзүң, 

Жаныма жаа огундай катуу батты.

Кош эми, кош дейинчи ашкан чүрөк, 

Бир эмес, экөө беле сенде жүрөк.

Дагы эле баягыдай жөргөндүрсүң, 

Бир буга, бир тигиге күлүмсүрөп.
ЖААН КҮНҮ
Жамгыр жаады, жамгыр жаады салаалап, 

Жашырындык бир чоң талды пааналап. 

Жарым сааттык бирге турган мүнөттөр, 

Жарык шамдай жүрөгүмдө жана алат.

Жамгыр жаады, жамгыр жаады салаалап, 

Жашылданат жааган сайын талаа жак. 

Жалт бурулткан көздөрүңдүн учкуну, 

Жалын болуп барат канды аралап.

Жалын болуп барат канды аралап, 

Жагымын ай, жан дүйнөмө таралат. 

Жаным эркем жашырбасам өзүңсүң, 

Жайлоодогу  мөлтүрөгөн карагат.

Жааган  жамгыр  койгон  өңдүү сулуулап, 

Жакындасаң жытың искеп туруу бак. 

Жаш баладай жайнап анан карадың, 

Жай күнүнөн канча таптуу, жылуураак.

КЕТПЕЙ КОЙДУ
Кыштын күнү, кыштын каары күч алып

Басуу кыйын борпоң карда тушалып.

Миң ойлонтуп мынча неге азгырдың,

Жетсем деген эңсөөм барат тутанып.

Борошо урат кечээгидей кар жаабай,

Өттүм жондон, бастым дагы бир далай.

Тоо боорунан сенин үйүң көрүндү,

Жетем эми, көрөм сени жыргалай.

Жаштык кезде бороон-чапкын кеп эмес, 

Ошол күнүм башка күнгө тең эмес 

Жолум карап терезеде турупсуң, 

Кетпей койду  ошондогу бир элес.

ЖҮЗҮМ КЫЗ
Жүзүңдү көрсөм жүзүмдөй тунук, 

Турасың сулуу карекке тунуп. 

Мөлтүрөп аккан булакка барып, 

Олтурсак кана маекти куруп.

Жүзүмдөй жүзүң жүз жылда ойдо,

Жүзүмдөй кезде жыргап ал, ойно. 

Жүрөмүн жаным сырыңды билбей, 

Жүзүмдү сунсам томсортуп койбо.

Жүзүм кыз жүздөй бозойлор ашык,

Жүзүнөн менин жүрөгүм ташып, 

Баратам сага баарынан мурда, 

Кайтпайын кайра баладай жашып.

КӨӨДӨНҮМӨ КУЛАНЫП

Жер тиктесең кээде менден уялып,

Турат кээде көз караштар уланып. 

Сүйкүм жүзүң жоогазындай албырат, 

Ичке белиң тал чыбыктай буралып.

Сен уялсаң, мен да турбай уялып,

Тарттым сени, боюң турду кыналып.

Көлкүп турдум кашыктагы сымаптай, 

Кундуз чачың көөдөнүмдө куланып.

САГА

Карасам көзүң жылдыз, өзүң жылдыз. 

Бир уурттам кашыктагы суудай жансыз. 

Шотанын Тинатини мындай калат, 

Ааламдын – Айпериси сенсиң жалгыз.

Суйкайган сулууларга кумар неме, 

Көргөндө чалкасынан кулар беле. 

Ай тууган, ай болбосо Пери тууган, 

Жөн эне сендей чүрөк туумак беле.

Карасам ай жүзүңдө нурлуу жарык,

Ал жарык жүрөгүмдөн өтөт жарып. 

Колуңдан кармарыма көзүм жетпей, 

Баратам катарыңда күйүп жанып.

Карасам көзүң жылдыз, өзүң жылдыз,

Бир уурттам кашыктагы суудай жансыз. 

Шотанын Тинатини мындай калат,

Ааламдын Айпериси сенсиң жалгыз.

эңсөө
Жан  курбум ачып койчу  терезеңди, 

Күлмүңдөп күндөгүдөй келесиңби? 

Сага деп арнап койгон гүл дестем бар, 

Эстейт деп андан менин элесимди.

Жан курбум ачып койчу форточканы, 

Эсине келбей жүрөт билем аны. 

Билдирип сүттөй таза сезимимди, 

Ырымды ак кагазга жаздым жаңы. 

Таштаармын ал ырымды форточкаңдан, 

Атса   экен  эртеңкинин аппак таңы.

КӨП КҮН БОЛДУ 

Көп күн болду жаным сени көрбөдүм,

Каттар жазып колуң бошто кел дедиң. 

Кайдан барам, чарбада иш күч алып, 

Билесиң го сенден алыс жердемин.

Көп күн болду жаным сени көрбөдүм, 

Келбеди деп санаа тартып жүрбөгүн. 

Азыр барбайм, малга тоют даярдап, 

Чөбү белден, шибери мол төрдөмүн.

Шашпа жаным, дагы бир күн барармын, 

Жолугууну абдан самап калармын. 

Кош  кайыңдай бирге туруп,  сыр  чечип, 

Сагынычтуу көздөрүңдөн карармын.
ЖАНЫМДА ЖҮРЧҮ
Жанымда жүрчү жаз гүлүм болуп үзбөгөн,

Аткан ок сымал бат өтөт жаштык кез деген, 

Жарк этчү айга алтындан таккан коңгуроо, 

Ак куум өзүң ааламды кезип издеген.

Жанымда жүрчү көктөгү күндөй ачылып, 

Бакытка бөлө, таңдагы нурдай чачылып. 

Элесиң дайым мен менен жүрсүн издетпей, 

Күлмүңдөп койчу каректе калсын басылып.

Жанымда жүрчү кайыңдай өскөн буралып, 

Жибисин жүрөк өзүңдөн гана нур алып.

Туптунук болсо  сүйүүбүз  тунук булактай, 

Өмүрлөр өтөр шаттыкта көңүл кубанып.
КЕЛГЕН ЖОКСУН

Келген жоксуң, келген жоксуң жалжалым, 

Жадап бүттүм карай берип жан жагым. 

Минтет ко деп сенден күткөн эмесмин. 

Көңүлүм да көктөгү айдай жапжарым.

Келген жоксук, келген жоксуң-ардагым 

Чын сүйүүмдү сага келген арнагым.

Мен турмушта кайгырбаган мынчалык,

Түшүн жаным, түшүн өзүң ар жагын.

МАХАБАТ ТЫРС-ТЫРС ЧЕРТСИН ТЕРЕЗЕСИН

Гүл тердик тоого чыгып түркүн-түркүн, 

Жаңырат, таза абада   сенин күлкүң. 

Күлкүңө коргошундай көлкүп турам, 

Тургансып түгөл болуп дүйнө – мүлкүм.

Баарынан көңүл бурбай гүл тересиң, 

Карекке батып турат бул элесиң. 

Гүлүңдөй бажырайып карап койчу, 

Махабат тырс-тырс чертсин терезесин.

МЕН АШЫК БОЛГОН КӨЗҮНДӨ
Күн тийген тигил тескейден,

Корумдуу таштар караят.

Күнчөлүк жерге карабай,

Күлүктү минип мен барсам,

Кукүшүм мени карабайт.

Ай тийген тигил чокунун.

Арчалуу бети караят. 

Арманым ичте бук болуп.

Аргымак минип мен барсам,

Алтыным мени карабайт.

Мээнетим жанып эмгекте,

Медалды төшкө тагынып, 

Мейли эми болбос деп барсам, 

Мен ашык болгон көзүңдө,

Махабат турду жагылып.
БОЛБОСТУР

Алыстап туруп албай келчи жакын,

Жел аргы тоо тараптан сокту салкын.

Бардыгын сезбейсиң да тунжурайсың,

Сен минтип кыйнабачы мени алтын.

Экөөбүз бирге турган ушул бактын,

Аралап арасынан бир гүл таптым.

Өзүңдөй апакай ак гүлүм менен,

Кайталап карегиңди карап жаттым.

Эркем ай, бир өзүңө жеткен болсом,

Болбостур андан өткөн менин бактым. 
ТУРАМ КАНЫП 

Бүткөн бой кубанычтын демин сезип, 

Жемиштей болгон турам төгүлгөнү. 

Экөөбүз эзилишип бирге турсак, 

Көкөлөйт махабаттын  көгүчкөнү.

Дал ошол көгүчкөндүн канаттары, 

Ай болуп жарык чачат жүрөгүмө. 

Бетиңден өөп койсом кагып койбой,

Шыңкылдап кылыктанып күлөсүң ээ.

Ал күлкүң мөл булактай шыңгыр этет,

Бүтүндөй жан дүйнөмө бүлүк салып. 

Сен бүгүн арбап алган сыйкыр күчсүң, 

Эркем ай, лаззатыңа турам канып.
КОШУНА КЫЗ

Жүзүмдөй жүзүң жылуу кошуна кыз. 

Жүз күндөй жакын жашап кошунабыз. 

Жалтактап уялуунун чеги бүтпөй, 

Жүздөшсөк сүйлөшө албай корунабыз.

Жолукпас жерден кээде жолугабыз,

Жер карап анда деле корунабыз. 

Баспа деп агаң мени кагып койгон. 

Жанаша жашасак да жолум алыс.

Көчөдө бирге бассак жарашабыз,

Кош шамдай көргөндөрдү каратабыз.

Анда да сырыбызды ачык айтпай,

Алдыртан каректерден карашабыз.

Кой болду, жетти, бүттү кошуна кыз, 

Көп минтсек кайгы тартып жошулабыз.

Ачык айт, сезим менен ойнобойлу, 

Бактылуу болуп качан кошулабыз?..
Билбейсиң
Жазда ачылып, жыпар чачкан гүлдөйсүң,

Жарпым жазып, бир жаркылдап күлбөйсүң.

Сенден ашкан сулуу жоктой дүйнөдө,

Санаа тартып саргайганым билбейсиң.

Жаштык жалын, жаштык кымбат кез дейсиң,

Айлар өтөт, жылдар өтөт тез дейсиң.

Мен өзүңө ааламда жок сүйүүнү,

Арнап жүрсөм. арнаганым сезбейсиң.

Сен деп жүрсөм, сен көзүңө илбейсиң,

Бой көтөрүп, көңүлүмдү кирдейсиң.

Сен сүйбөсөң Алыкулдай жапжалгыз,

Жашап жүрүп өтөрүмдү билбейсиң.
Жарыма

Жароокер жанга жагым жоруктарың,

Жан эркем жакшы болгон жолукканың.

Турмушта боло берет өйдө-төмөн,

Көңүлдү жөнсүз жерден орутпагын.

Сен деймин аппак шоола, аппак таңым,

Сен үчүн сүйүүм ысык, сүйүүм жалын.

Жанымда сен болбосоң, сен жүрбөсөң,

Тата албайм бул жашоонун таттуу даамын.

Сен десем канат кагат жазган ырым,

Көөдөндөн агылгансыйт башкача агым.

Өзүңө Арзыматтай акын болбой,

Элиме жетсе экен дейм жазгандарым.

Жатат толкун терметип

Жетсек десек көздөн учат аркы өйүз,

Бир кайыкта баратабыз экөөбүз.

Күн бузулуп, шамаал күчөп баратат,

Билбейм качан аркы өйүзгө өтөбүз?..

Соккон шамаал кетсе кана бат кетип,

Кучактайсың улам, улам селт этип.

Коркпо жаным, өркөчтөнгөн толкундар,

Куттукташып жатат бизди терметип...

Эсти оодарып албырат

Айтчы жаным мынча неге түгөлдүң?

Сен төгүлсөң мен да келет төгүлгүм.

Кучагымда эркелесең баладай,

Бал каймагын тарткансыймын өмүрдүн.

Ах, ушул кез, ах, ушул саат, эх, кандай!

Чолпон жылдыз бизге гана жангандай.

Эки бетиң эсти оодарып албырат,

Алча үзүлүп кудум каны тамгандай.

Таап алгын

Кабылсам да бороонуна кайгынын,

Сен айрылсаң, мен да сенден айрылдым.

Эстегенге кыялыңды жагымдуу,

Келбей кетет бир өзүңдөн айрылгым.

Анткен менен унуткарсам экен деп,

Сүрөтүңдү бырча-бырча айрыдым.

Айрыдым да карап турдум сүрөттү,

Чаңда жатса бүткөн боюм дүр этти.

Ушунчалык көңүлүмдү суутуп,

Ушунчалык муздаттыңбы жүрөктү.

Мени ойлобо, мен да сени ойлобойм,

Таарыныч жок, таап алгын бөлөктү.

Качан жетем

Болгон менен канча майрам, канча той,

Махабатка кабылбагам, болбой ой.

Антсе дагы күлгүн кездин күндөрү,

Унутулгус айтып бүткүс жомоктой.

Кылыктанып кыналышкан кыздарды,

Жүргөнүм ай бой көтөрүп жолотпой.

...Көктө эмес жүрөгүмдө ай жанып,

Калдым сага биротоло байланып.

Бой көтөрбөй кайра сага жалбарам,

Гүлүн тапкан көпөлөктөй айланып.

Качан жетип кармаар экем колуңду,

Кайсы күнү көңүл тынчыйт жайланып?!..

Аял жөнүндө
Аял сүйдүм, жалындадым, өрттөндүм,

Жандай сүйүп, жакшылыгын көп көрдүм.

Бирок анын кайгы муңу көп экен,

Далай жолу аны баштан өткөрдүм.

Аял сүйдүм, илебине малынып,

Жандай басып, жалбарынып жалынып.

Бирок кээде көңүл калуу көп экен,

Болбос жерден «сен», «мен», дешип таарынып.

Аял сүйдүм, сугум артып көркүнө,

Кылыктанып мени салды өртүнө
Бирок анын ал өртүнө чыдармын,

Эгер мендей сүйгөн болсо төгүлө.

Аял сүйгүн, сүйүү, жаштык бар чакта,

Чыңдап сүйгүн чарпылбагын ар жакка.

Сүйүү баркын биле албаган аялга,

Өптүрбө да, асти колуң карматпа.

Сагынтпа мени

Шаркырап аккан суу жээгин бойлоп,

Жүрчү элек бирге суу чачып ойноп.

Отурам жалгыз өзөнгө келип,

Өткөндүн баарын кайрадан ойлоп...

...Көзүңө көзүм чагылып турчу,

Денеңе денем жагылып турчу.

Жүрөккө жүрөк жанашып турса,

Жүрөктөн сүйүү агылып турчу.

Жылдыздар көктөн карашар эле,

Көркүңө көркүм жарашар эле.

Суу жээктей басып сырдашып алсак,

Кусалык бизден тарашар эле...

Алыстап калып бир жылдай жаным,

Биле албай койдум кеткен жак жагың.

Үмүтүм үзбөй жүргөнүм менен,

Көңүлдө кайгы каймактай калың.

Санаадан санаа уланат эми,

Эстесем жашым куланат эми.

Кабарың айтып көрүнсөң боло,

Саргайтпай мени, сагынтпай мени.

Кат

Сүйөм дедиң, сүйүү ырын арнадым,

Бирок сенден эч бир жооп албадым.

Канча жолу жолугушуп жүрсөм да,

Кыялыңды түшүнө албай чарчадым.

Чарчадым да, колго калем кармадым,

Ойлой-ойлой бир оюмдан танбадым!

Жаздым анан бадырайтып катыма,

Сүйүү менде жанбай өчүп калганын.
Жаным

Кылгырып турса көздөрүң жаным,

Удургуп агат жүрөктөн каным.

Жүрөктү бекер оорута бербей,

Тып баса турган болсоңчу дарым.

Ай нуру сымал аппаксың жаным,

Суктантып турсаң жүрөктө жалын.

Сумсайып койсоң жанаша албай,

Сырыңды билбей көңүлүм жарым.

Канткенде сага жагамын жаным,

Жанымда жүрсөң ачылар багым.

Көңүлүң болсо билдирчи деги,

Сүйүүмдү арнап берейин баарын.

Секет

Агай деп айткан сөзүңдөн секет,

Кылгырып турган күзөңдөн секет.

Кылактай басып алдыман чыксаң,

Жүрөгүм туйлап элжиреп кетет.

Алтынга сени жууганбы секет,

Ай пери апа тууганбы секет.

Көзүңө көзүм чагыла түшсө,

Көздөрүм менин жалтанып кетет.

Булактай назик үнүңдөн секет,

Созулуп жаткан түнүңдөн секет.

Жанашып өтсөң, жай албай жаным,

Бүтүндөй денем чымырап кетет.

Эриниң бышкан алчадай секет,

Жообуңду берчи калчабай секет.

Сүйүүңдү арнап эртерээк баскын,

Эмесе жүрөк өрттөнүп кетет.

Сулууга

Жолуксам дейм кышта эмес, жаз күндө,

Жолуксам дейм, жалын жаштык, жаш күндө.

Сөзгө турам, кереги жок башканын,

Аары эмесмин көнө берчү ар гүлгө.

Жолуксам дейм, жайда эмес күз күндү,

Таарынышпай көңүлүбүз түз күндө.

Жытын чачсын, буркурасын баары бир,

Жытың сенин теңештирбейм жүз гүлгө.

Аным чындык сен деп согот жүрөгүм,

Аны сезгин, аны билгин чүрөгүм,

Тагдыр айдап аалам кезип кетсем да,

Бир кайрылып сенде болор түнөгүм.

Сагындым сени

Сагындым сени, жазында жамгыр күткөндөй,

Убакыт өтпөйт арадан кылым өткөндөй.

Көңүлүм чөгүп, салыңкы абдан кабагым,

Кайгынын калың булуту каптап кеткендей.

Сагындым сени, жалбырак сымал күздөгү,

Карегим талып, карааның канча издеди.

Чыгамын тоого, жытыңды тоодон тапсам деп,

Биз жүргөн жерде калбаптыр такыр из деги.

Сагындым сени, сагыныч күчөйт нөшөрлөп,

Күтөмүн сени автобус келсе түшөр деп.

Айла жок кантем, почтодон салдым катымды.

Сары ооруу кылган сагыныч үнүм жетер деп.

Сонун

Ак марап сындуу басканың сонун,

Ай сымал уктап жатканың сонун.

Апакай денең азгыра берет,

Аяймын сени тийгизбей колум.

Астейдил назик күлгөнүң сонун,

Ак куудай элпек жүргөнүң сонун.

Ай айлап жатып, айлыңа барып,

Акырын сага жайсамбы торум.

Ак булут сымал жүзүң да сонун,

Айжамал кыздын жүзүнөн сонун.

Аңкыган жытың мас кылып барат,

Ашыкмын десем болобу жообуң?..

Апакай аппак болгонуң сонун,

Ак пахта мисал колдоруң сонун.

Алыстап менден кетпечи жаным,

Алдыга койгон ойлорум сонун!

Ойнойлучу кар чачып

Кышкы аяз, Күн ачык,

Аалам көркөм жарашык.

Лыжа менен жаш балдар,

Бара жатат кырды ашып.

Барпайышат арчалар,

Ай далаага көрк ачып.

Оо жароокер телмирбе,

Ойнойлучу кар чачып!

Өзүң дейт

Ак куулар учушту аптапта,

Багытын алышып сен жакка.

Сени ойлоп үмүттүү жол карайм,

Каерде жүрөсүң бул тапта?..

Булуттар булутка кошулуп,

Жол тартат кебездей созулуп.

Жеткирет өзүңө кыялым,

Булуттан эртерээк озунуп.

Эңсөөнүн толкуну удургуп,

Көңүлүм ачылбайт утур сууп.

Кол жеткиз алыстан көрүнүп,

Түштө да жүрөмүн сени кууп.

Жадырап жаз гүлүн тагынып,

Жетсем дейм суу сымал агылып.

Өзүң дейт өзгөрбөс махабат,

Жүрөктө шам болуп жагылып.

Буруп коем көз кырын

Кайдан бүттү көптөн бери кыял бу:

Кыздар көрсөм карап калам кыялдуу.

Бир сулууга кызыкканым айтпагын,

Мени өзүнө арбап алган сыяктуу.

Кош канаттай эки кашы терилген,

Көрбөгөнмүн мындай сулуу келинден.

Жомоктогу периштедей. мүчөсү,

Булактагы ак маралдай керилген.

Бах, деп ийип карап калдым тамашаңа.

Ал уялып кетип калбай жазгана:

«Кой абышка көп караба» дегенде,

Көөдөнүмдөн кеткенсиди жаш тама.

Куруп кетти, өчүп кетти ындыным,

Азыр сага айтайынчы чындыгын:

Сулуу көрсөм суктануунун ордуна,

Башка жакка буруп коем көз кырын.

Күттүм сени

Күттүм сени, күттүм сени көп күттүм,

Мен ишенип «келет» деген үмүттүн.

Мен өзүңдү башкаларга теңебей,

Айткан сөзгө бек турат деп жүрүпмүн.

Күттүм сени, кышта мени үшүттүң,

Мени салып жалынына күйүттүн.

Жаңы гана сүйүү оту жанарда,

Мени алдабайт деген ойдо жүрүпмүн.

Сен алдадың, сен келбедиң таң атты,

Сүйүү менен ойногонуң жарайтпы?!.

Ошондогу келбей койгон бир күнүң,

Миң бир күнгө тете болуп картайтты.

Кучагым жылып жатканга

Болбостон тоого жүрчү деп,

Акыры сени азгырдым.

Жаңы эле жетсек чокуга,

Төккөнүн ай кара жамгырдын.

Жеткенче далдаа аскага,

Суу болуп турдуң дирилдеп.

Кучакка өзүң куладың,

«Ичикий үшүп кеттим» – деп.

Дүрсүлдөп согуп жүрөктөр,

Жылуулук тарайт денеге.

Кургабай үстүм турса да,

Жалындайм билбейи эмнеге?..

Басылса экен жамгыр деп,

Карайсың улам асманга.

Басылба, жамгыр деп тилейм,

Кучагым жылып жатканга.
Айсулуу

Жайында чыккан ай сулуу,

Жайлоодо жүргөн тай сулуу.

Жайымды сурап билбедиң,

Жанымда жүрүп Айсулуу.

Булактан чыккан суу жылуу,

Бурулдап чыккан буу жылуу.

Бурулуп карап койсо деп,

Буулугуп жүрөм Айсулуу.

Кышында жааган кар сулуу,

Кадырды билген жар сулуу.

Канчабыз ээрчип жүрсөк да,

Сен сүйгөн жигит бактылуу.
Жеңе

Көлөкө жерден чыкпайсың жеңе,

Созулуп жатып уктайсың жеңе.

Сырдашкым келип, сырдашсам десем,

Сыртыңды салып укпайсың жеңе.

Келин да болсоң кыздайсың жеңе,

Кыргыздын салтын бузбайсың жеңе.

Эриңден башка тийишсе бирөө,

Эки сөз менен туздайсың жеңе.

Кол кабыш кылып чыкпаймын жеңе,

Тамагың ичсем мактаймын жеңе.

Алганым менин өзүңдөй болсо,

Кызганбай тыптынч уктаймын жеңе.

КЕЗДЕШПЕЙБИЗ

Кездешпейбиз биз эми кездешпейбиз,

Ээн калгансыйт карасам үйүң тарап. 

Кантип эркем башкага кетип калдың, 

Ойлогондо жүрөгүм кетет канап.

Ооба чындык экөөбүз кездешпейбиз, 

Эзилишип өтпөйбүз сүйүү жолду. 

Эстеликке арнаган сүрөтүмдү, 

Көргөнүңдө мени эстеп койсоң болду.
ШҮҮДҮРҮМДӨГҮ ой

Таңкы жел чөптү сылады,

Лепилдеп жолун улады. 

Мончоктой тунук шүүдүрүм,

Тып этип жерге кулады.

Ойлосом ошол тамчыны, 

Көз жашка окшойт ал чыны. 

Эстедим эрксиз эми мен, 

Таарынтып кетип калчыны.

Бул чындык эрте көктөмдө, 

Шүүдүрүм түшөт чөптөргө. 

Көрбөсөм экен көз жашың, 

Кечиргин жаным өткөнгө!..
ИЧПЕИТ ДЕБЕ

Ичпейт дебе, ичем конок келгенде,

Колум ачык мындай кезде бергенге. 

Жазындагы ак нөшөрдөй төгүлөм, 

Досторумдун жарык жүзүн көргөндө.

Мейли мага эрте келсе кеч келсе,

Аянбасмын мен алардан эч нерсе. 

Шарап эмес оозго алып татпасмын, 

Ичим сүйбөс бирөө мага бал берсе.

Ичпейт дебе, ичпейт дебе курбулар, 

Ичүүнүн да жакшы, жаман жагы бар. 

Биз ичели шарты келген учурда, 

Башкадан да ушул кургур табылар.
УШУЛ ЖОЛДО

Ушул жолдо узак-узак түнөгүм, 

Узак бойдон жүрсө экен деп жүрөмүн 

Бирок билбейм, кырсык чыкса алдыман, 

Эски жиптей шарт үзүлөр тилегим.

Ушул жолдо билбейм канча басамын,

Тынч өмүрдө келет улам жашагым.

Абийир сактап, чынчыл болдум, түз жүрдүм,

Адам сүйбөс жаман жактан тазамын.

Ушул жолдо канча басам ким билет,

Мүмкүн шыр жол, мүмкүн ашуу кезигет.

Кыроо баскан карылыгың курусун,

Уйкудагы ак аюуудай сезилет.
ТҮНДӨ
Түн эле. Эки караан турду көпкө, 

Жел жүрдү, кыймыл кирип жашыл чөпкө. 

Жылдыздар чагылышкан шакек сымал, 

Жылт-жулт деп жыбырашып жанат көктө.

Кыз экен мөлтүрөгөн тунук булак, 

Карекке ак куу сымал чөгүп турат. 

Жигити кучагына аскадагы, 

Кийиктей түшкүсү бар дароо кулап.

Уялып жерди тиктеп кыз күлүңдөйт, 

Сүйөрү, же сүйбөсү эч, билинбейт. 

Уландын сүрдөнгөнү ушунчалык, 

Сүйлөсө буулгансып үн дирилдейт.

Таң жакын. Ачык асман кудум күзгү,

Ай көктө. Көктөн тиктейт, талаа түздү.

Көлөкө экөө эмес, бирөө болуп,

Бирикти. Жел да сокпой тынчый түштү.
КОҢШУМ БАР

Коңшум бар бири чабан, бири койчу, 

Биринин аты Курман, бири Тойчу. 

Чабаны сый көрсөтсө бапыраңдап, 

Тойчу да сыйкор болуп коюн сойчу.

Экөөбү бир-бирине эриш аркак, 

Экөөнүн Ата-Журтка тилеги аппак. 

Мелдеште алга озуп чыксак дешип, 

Экөөндө жана берет бийик максат.

Койлордун эгизи көп, семиз баары,

Жайытка алып чыгат таң атары. 

Чор баскан эмгекчилдик колдоруна, 

Байырлап алышкандай бакыт дагы.

Бир эмес көп жыл бою төлдөн ашып,

Өлтүрбөй козуларын бөлгөнү анык. 

Мына эми ак эмгектер текке кетпей,

Жүрүшөт ар жыл сайын сыйлык алып.

Коңшум бар бири чабан, бири койчу, 

Биринин аты Курман, бири Тойчу. 

Чабаны сый көрсөтсө бапыраңдап, 

Тойчу да сыйкор болуп коюн сойчу.

СУУ

Адамзатка эмне кымбат, асыл баа?.. 

Дээрсиң курбум: «Эң кымбаты жер, аба».

Аның чындык, бирок андан кем эмес, 

Таңдай катып, чаңкоо күчөп турганда –

Бул жашоонун жүргөн каны, жүрөгү,

Суу – бул жашоо, суу – бул жашоо мүрөгү.

Адамзатка эмне кымбат, асыл баа?..

Дээрсиң курбум: «Эң кымбаты күн гана».

Аның чындык, бирок зарыл эң керек,

Чай даярдап таттуу тамак жасарда.

Адамзаттын эч бөксөрбөй кумары,

Суу – бул өмүр, суу – бул жашоо булагы.

Ал гана эмес, суу дейт бардык жаныбар,

Суу дейт талаа, суу дейт эгин, суу дейт тал.

Жашообузга эң бир кымбат болгон соң, 

Сууну барктап, сууну ошончо сыйлап ал. 

Эй адамзат! Суу тилегин актайлы, 

Эч булгабай тазалыгын сактайлы!

ТАҢКЫ ЖЕЛ

Жан жагымдан салкын жел ойноп,

Көңүл сергип, куунап жыргадым. 

Көптөн бери жүргөн мен ойлоп,

Көөдөнүмдө толот ырларым.

Рахатын желдин сезбепмин,

Кубат берген күлгүн жашыма.

Эх, таңкы жел! Бирге кетмекмин,

Кошуп алсаң мени жаныңа!..
БУЛАК  БАР

Терезесин ачсам үйүмдүн,

Тоонун көрөм көркү ачылган.

Жыпар жыты аңкып гүлүңдүн,

Сылап өтөт жели чачымдан.

Чыксамбы деп ойлор азгырып,

Көптөн бери тоого болдум зар.

Күн ысыса мээни сызгырып,

Тосуп алар тунук булак бар.
КАРТАЙБАСын

Мезгил эле көңүл куунак, көңүл шат,

Жарашчу эле көл жээгинде куушсак.

Жаштык өзү ылдам экен поездден,

Бир жылт этип сезбей калдым дурустап.

Таттуу эле, ширин эле ушул чак,

Жыргал эле кош кайыңдай турушсак.

Жаштык өзү ылдам экен тулпардан,

Өтүп кетти байлайм десем дурустап.

Ооба өттү, жаркын күнүм, жыл айым,

Көп кейибей карылыкка жылайын. 

Жылдар өтүп, жаңылыктар ачылып,

Жаңы муун картайбасын ылайым!

ЖАЛКООГО

Айылымда жалкоо бар,

Жумуш десе баспаган.

Үйдө жатат ийрилип,

Ичери жок ачкадан.

Мага келип бергин дейт,

Сага барып бергин дейт.

Иштесеңчи десек биз,

Жерди тиктеп кебелбейт.

Үстүндөгү кийими, 

Үйрүп алар жери жок.

Эмне кылат кышында,

Өгүздөй калың тери жок.

Ай, ай жалкоо, ай жалкоо,

Уялсаңчы азыраак.

Теңтуштарың айткандай,

Бетиң качан кызарат.
Менин байлыгым

Сен сурасаң айтайын,

Байлыгымды калтырбай. 

Калемим бар, ырым бар, 

Сактап жүргөн алтындай.

Китебим бар текчеде, 

Кээ бир адам таппаган. 

Окуйм акын ырларын,

Ак шумкардай таптаган.

Столум бар олчойгон, 

Отургучум жанында. 

Качан көрсөң дапдаяр, 

Жазуу жазар маалында.

Светильник койгонмун, 

Эсептешпейт түн менен. 

Чык-чык этет саатым, 

Бир жагымдуу үн менен.

Мына ушундай байлыгым, 

Короо толо коюм жок. 

Болду жетет байлыгым 

Башкасына оюм жок.

БҮРКҮТ БУЛУТ

Күн жаабай, көпкө булут айланчыктап,

Баратты куйрук улай тоону ыктап.

Бир бөлүк так төбөмдө тегеренет,

Бул неси? Кала көр ай, кудай сактап.

Калдаят канат жайган бүркүткө окшоп,

Чын эле тумшугу бар көзү тосток.

«Эй булут жаабайсыңбы?» десем айтат:

Элдер бар сууга жетпей жүргөн боздоп.

Барайын учкан бойдон аалам кесип,

Булуттун керектигин калсын сезип. 

Суу болбой, эгин өспөй, эл кыйналса,

Менин да жүрөгүмдү турат эзип.

«Кетейин» – дей берген соң бүркүт-булут, 

«Жакшы бар, кош, кошкун» – дейм колум сунуп.

Мен менен ыйлап жатып коштоштубу,

Төгүлдү көктөн жамгыр суусу тунук.

Шашылбай жап-жай гана асман менен, 

Алдынан тоолор тосуп жаткан менен.

Алыстап сапар алып бара жатты,

Ыйладым жатып алып жүзтөмөмөн.

Атамдын мага айткан ал жомогу,

Билбедим төгүнбү, же чын болобу.

«Ааламда мындай жер жок» – дегенсишип,

Булуттар каптап алды тоолоруму.

Бир бөлүк атам айткан бүркүткө окшоп,

Үстүмдө. Тумщугу бар көзү тосток.

«Эй, булут! Кайда?.. Кайда?.. дегенимде, 

Жаңырат тоолор тоого үнүм коштоп.

«Барбаймын эч бир жакка, тоолор түнөк,

Жыргаймын Манас жүргөн тоого түнөп.

Алатоо көрккө келип, гүлгө оронуп, 

Эл, жердин жаңырганын көргүм келет!

Бекерден мени кет деп кубалаба»,

Дегенсип бүркүт-булут тегеренет.

ДЫЙКАН ИНИМ

Жөө жалаңда менден мыкты басаган,

Ар бир ишти ойдогудай жасаган.

Ак эмгектен үзүр таап, бакыт таап,

Аз өмүрдү таттуу кылып жашаган.

Чым дебестен талаа ишине кайнаган,

Суу сугарып, туктун башын байлаган.

Бүгүнкүнү эртеңкиге калтырбай,

Бүткөн ишке күндөй күлүп жайнаган.

Туурук-туурук, туурук дешет колдору,

Ойлоп койбойт аны дыйкан болгону.

Ага кымбат элде болуп токчулук,

Күздө эгинге кампалардын толгону.

Дыйкан иним качан көрсөм ушундай, 

Ишке дилгир Шодокондун кушундай. 

Мен өзүмдү бир башкача сеземин, 

Бир аз мезгил жүрүп калсам кошулбай.

ЖАМГЫР ЖААДЫ

Жамгыр жаады, жаап-жаап басылды,

Булут тарап, көк шаңкайып ачылды.

Жер бозоруп, көптөн күткөн бул жамгыр,

Дыйкандарга ырыс болуп чачылды.

Кубанды аба, кубанганын айтпа анын,

Карайт улам киргил суунун акканын.

Мээнет кайтып, кызыл кырман толсо дейт,

Ойлойт анан эртеңкинин ак нанын.

Жумшабай өнөктөрүн, балдарын,

Карап чыкты күздүктөрдүн бүт баарын. 

Көрүп турат куюп өткөн жамгырдан,

Дүр дей түшүп, сууга канып жатканын.

Жамгыр жаады, жаап-жаап басылды,

Булут тарап, көк шаңкайып ачылды.

Ай карап тур, сүйүнчүсүн алам деп,

Атка минип балдарына шашылды.

АБДАН КЕЙИЙМ

Кейибейм өмүрүмдүн өткөнүнө, 

Кейибейм көңүлүмдүн чөккөнүнө. 

Кейиймин колдон келер иш бүтүрбөй,

Өмүрүм бекер өтүп кеткенине.

Кейибейм атаң дегин, башка дегин, 

Кейибейм чыкпады деп тиккен эгин. 

Кейиймин, абдан кейийм калемимден, 

Ырдалбай калып калса ырым менин.

МЕН АЙЫЛДАН АЛЫС КЕТПЕЙТ ОКШОЙМУН

Шаардан кетпей жүргөнүмө көп болуп,

Билбейм неге тынчым кетти бук болуп.

Көз алдыма тартыласың айылым, 

Сагынычым көкүрөктө жык толуп.

Кандай сонун шаар ичи жашыл бак,

Эрте кечте жүргүң келет салкындап. 

Гүлзарларда өскөн гүлгө көз тойбойт,

Жыт буркурайт басып өтсөң жакындап.

Бассаң таза, кайдан жүрүп чаң болмой, 

Түндө жарык, жылдыз мүлдө конгондой.

Көз талдырган не бир көркөм курулуш,

Кечээ гана биздин колдон болгондой.

Суктансам да көркүңө да, баарына, 

Жактырбайт деп мага көрбө таарына. 

Жаш күнүмдөн калыптырмын үйрөнүп, 

Айылымдын көчөсүнүн чаңына.

Кетем үйгө, кайыл болуп баарына, 

Аным үчүн мага жүрбө таарына. 

Кичинемден көнгөн айыл турмушу, 

Тунуп калган, сиңип калгаң каныма.
ТҮНКҮ ЭЛЕС

Булут жок, асман ачылган,

Жыбырайт жылдыз чачылган. 

Суйкайып сулуу ай чыкты, 

Урчуктуу тоого жашынган.

Көрүнүп улам ал даана, 

Айрандай аппак айлана.

Уча албай үкү отурат,

Шоолага көзү байлана.

Жашоонун шартын ойлонбой, 

Мемирейт талаа ойгонбой.

Айлана тыптынч, кыймыл жок, 

Сыйкырлап бүтүн койгондой.

Убакыт өзү азгырык, 

Коюптур мени азгырып. 

Капкачан Кара тоо жакка

Калыптыр ай да жашынып.

КИЧИНЕМ

(неберем Айбекке)
Там-туң баскан кичинем,

Элжиреймин ичимен.

Мынча сүйкүм көрүндүң,

Балдарымдын ичинен?..

Арчам сенсиң эң жыттуу,

Балым сенсиң таптаттуу.

Аяздарды сезбеген,

Күнүм сенсиң аптаптуу.

Гүлүм сенсиң жайнаган,

Көз отумду байлаган.

Боз торгоюм өзүңсүң, 

Үйдө жүрүп сайраган.
ЖОГОЛГОНДО КАЛАМЫМ

Каламымды беш жоготуп беш таптым,

Кийинкисин издеп жүрүп кеч таптым.

Бир күнү эле биротоло жоготуп,

Жаным ачып жаш баладай ыйлапмын.

Ал анткени жорго эле каламым,

Жарым саатта толуп түрчу барагым.

Жарым жылда жазбай калдым жарым ооз, 

Ал каламдын касиетин карагын!

Улам жаңы алган меңен башканы, 

Андай болуп жорголобойт жазганы. 

Издей берем табамбы деп бир жерден,

Издейм аны уктап көзүм ачканы.

СУГАТЧынын БАЛАСЫ

Суу жайылып калбай эч бир аласы,

Кана ичти күздүк буудай арасы. 

Бөөдө агызып, бир тамчысын коротпойт, 

Ал анткени сугатчынын баласы.

Атанын да тынчый түшүп санаасы,

Ишенимдүү колдо эми талаасы. 

Өзүнө окшоп тыным албайт, тынчыбайт,

Ал анткени сугатчынын баласы.

Даарыгансып Дыйкан-Баба батасы,

Отоо чөпсүз эгиндердин арасы.

«Мен атамдай иштейм, жашайм» – деп коёт,

Эки ордендүү сугатчынын баласы.
ЖҮРЧҮ АЙЫЛГА БАРАЛЫ

Тоого жакын чакан элдүү айлым бар,

Көркүн ачып көйкөлүшчү кайың тал.

Бир өзүңдө эне жыты бар окшойт, 

Көптөн бери көрбөй калып болдум зар.

Шаарда жүрбөй жүрчү жарым баралы,

Жарк дей түшсүн ээн тамыбыз баягы. 

Кур калтырбай короо жайды кеңейтип, 

Жер-жемиштин көчөттөрүн саялы.

АЙЫЛЫМДА ТӨРТ МЕЗГИЛ

Жазда келем көркөм кооз айлана,

Ой санаасыз, көңүлүм ток жайлана.

Кыялданып кызык мага кыдыруу,

Кызгалдактуу талааларды жай гана.

Жайда келем, бышыкчылык сонун ай, 

Бал татыган дарбызын ай, коонун ай. 

Чачты уйпалайт желип жорткон таңкы жел, 

Сүйгөн кыздын сылап өткөн колундай.

Күздө келем, талаа сары, тоо сары,

Келгиндердин өтүп кеткен базары.

Чаначтагы кымыз жыты буркурап,

Бүлк-бүлк этет жеңекемдин казаны.

Кышта келем, кышта карга оронуп,

Жатат айлым аппак түскө боёлуп.

Анда дагы чыккан өндүү бейишке,

Шаарга кайтам кубат алып оңолуп.

Мына ушинтип төрт мезгилде төрт келем, 

Төрт мезгилдин бешигинде термелем. 

Өскөн айлым мээнетиңди актаармын, 

Мандайымдан аккан таза тер менен!
ЖАЛГЫЗ ТАЛ

Жаан чачында, бороондордо ушул тал,

Далдаа абдан, далдаалыгын коё кал!

Тектирде өскөн Кожомкулдун талы деп, 

Жамы журтка айтпаса да таанымал.

Күн ысыкта түбү салкын көлөкө,

Касиет бар окшобогон бөлөккө:

Жолдон өткөн жолоочулар эс алып, 

Жарап турат качан болсун керекке.

Жамгырларда ким да болсо корголойт,

Жааган жамгыр жан жанына шорголойт. 

Тамдай эмес же бүлүнүп бузулбайт, 

Атайылап адам келип ондобойт.

Билбейт эч ким өскөнүнө канча жыл, 

Эмгек кылсаң өчпөй турган эмгек кыл. 

Кожекеме тилсиз турган ушул тал, 

Рахматты ичтен кайрып жаткандыр.

Ырас адам атак албайт мал менен, 

Же болбосо заңгыраган там менен.

Качандыр бир жашап өткөн адамдын, 

Аты кадды ушул жалгыз тал менен.
ЫРЛАРЫМА

Мынакей менден старт аласыңар,

Буйруса эл кыдырып каласыңар. 

Уялам «жаман» деген сөздү уксам, 

Анткени силер менин баламсыңар.

Сезимге тамчы болуп тамарсыңар, 

Көптөрдүң эстеринде каларсыңар. 

Кубанам жакшы деген сөздү уксам, 

Анткени силер менин баламсыңар.
ЭХ, МЕЗГИЛ СЕНИН ТЕЗДИГИҢ
Улгаям улам бул анык,

Ашуудан түтүн булатып.

Утпаса мага уттурбайт, 

Аттиң ай, чиркин убакыт!

Антсе да таңдайм сөз гүлүн,

Ырымдан аны сезгиниң.

Жашасам, жазсам десем да, 

Эх, мезгил сенин тездигиң!..
СӨЗҮМ БАР

Чыкылдап өткөн сайын саат, мүнөт, 

Жаңырып айыл, кыштак, заман күлөт. 

Молчулук бизди көздөй келе жатат, 

Бүгүндөн эртеңкиси күлүмсүрөп.

Эмесе курбу-курдаш, бир боор тууган, 

Сөзүм бар мен кайрылып айта турган: 

«Мекенди гүлдөтөлү эмгек менен,

Эл үчүн эмгектен деп эне тууган».
АНДА МЕН АКЫНДЫКТЫ УЛАГАНЫМ

Окуймун бүт ырларын Жалил жазган, 

Суктанам талантына оргуп ташкан. 

Отурам үстөлүмдө күндөп-түндөп, 

Жазсам деп лираларды андан ашкан. 

Жакшыраак ыр жаза албайм ашмак турсун, 

Арылбай калат анан көзүм жаштан.

Кызыгып «Байдылданы» күндө окуп, 

Кетемин таасирленип көлдөй толкуп. 

Жазамын жата калып жан талашып, 

Ырымды ыргагына окшоштуруп.

Жете албайт бир сабы да Байдыкеме, 

Бардыгын окуп чыксам топтоштуруп.

Ушинтип күндө жазып убарамын, 

Ордунан чыкпай оюм кубарамын. 

Талантым тигилердей ташпаса да, 

Алымча илхам бер деп суранамын.

Жакшы ырга таасирленүү кандай жакшы, 

Туура эмес тоту куштай туураганым. 

Өзүмчө үнүм тапсам, чыйыр тапсам, 

Мен анда акындыкты улаганым!

АЧУУСУ БАР, ТАТТУУСУ БАР ТУРМУштУН

Бел байладым көп нерсени бүтөм деп,

Баары бүтпөй, өкүнөмүн кайгы жеп.

Турмуш өзү беш каратадай турбайбы,

Бирде утсаң, бирде утулуп калуу көп.

Бел байладым чындыкты мен табам деп,

Табам десем кээде калдым кагуу жеп. 

Турмуш дегең кудум базар турбайбы, 

Же сүйүнүп, же күйүнүп калуу көп.

Кызыгы ошол бардык нерсе тең эмес, 

Өмүр өлчөм, өлчөмүнүн көп эмес. 

Таттуусун да, ачуусун да таталы, 

Турмуш дайым эрке болуп өт дебес.

СУГАТЧЫНЫН СӨЗҮ
Баарын берет, баарын төгөт Жер-Энем, 

Эмгек кылсаң ал ошончо берешен. 

Жыламыштын суусун бурдук арыкка, 

Мурап аке канча суу бар ченесең.

Бул алышты чаппаптырбыз аттиң, ка-ап! 

Кой антпейли, бекители чымдан чаап.

Ал анткени ыйлак келет жаз күнү,

Булут кетпей көздү ачтырбай жамгыр жаап.

Жааса жаасын суулар сууга куралып,

Көңүл тынчыр көп жерлерди сугарып.

Кой курбулар турган менен пайда жок,

Жалкоо делбей жакшы сөздү угалык.

Бол курбулар, бүгүн эгин кана ичсе,

Эртең күнү элге канча киреше.

Кажыбаган сугатчынын иши деп,

Буудайыбыз ыңкып өссүн тиреше.
Жайдын түнү
Жайдын түнү көк булутсуз, ай жарык.

Суу шаркырап агып жатты сай жарып.

Көңүл буруп асмандагы кооздукка,

Көпкө чейин карап турдум байланып.

Сулуу кызды ээрчиткендей нече миң, 

Айды ээрчишкен жылдыздарды көрөмүн. 

Саманчынын жолу жатат агарып, 

Жүнүнө окшоп тытып койгон энемин.

Бийик тоолор бир-бирине жанашып, 

Турушкансыйт ай, жылдызга карашып. 

Карап турсам көк да көкмөк, көл көкмөк, 

Ушул түнгө калды окшойт жарашып!

Жай түнүндө жаңы ырларым төрөлүп, 

Турган кезде турдум бакка жөлөнүп. 

Рахаттуу ушул тынчтык өмүрдө, 

Тургум келди бешигинде бөлөнүп.

БОЛСОМ ДЕЙМ

Агам дыйкан алачыкта отурам,

Көзүм албай дарбызынан, коонунан. 

Бирин алсам агам мага мындай дейт: 

«Аны тим кой, жегин тордомосунан».

Жыты жыттуу мурунума өрдөгөн,

Көптөн бери мындай коон жебегем. 

Мен агамдын кубатына таң калам, 

Чаалыктым ай, чарчадым ай дебеген.

Жедим коонду, суусаганым тарады, 

Жегениме сүйүнгөндөй карады.

Мен агамдай баба дыйкан болсом деп, 

Ойлор келип, көңүл эңсеп самады.

БАР ЖОКТО ДА...

Сый көрсөттүң, чайың коюп, май коюп,

Дедиң анан: Берсем кана кой союп. 

Дасторкондо болбосо да бардыгы, 

Калган элем пейилиңе мен тоюп.

Кетеримде: «Таарынбагын буга деп,

Өз алдыңча кейий бердиң, кайгы жеп.

Бул дүнүйө бирде бар да, бирде жок, 

Катуу тийди ушул жагдай, ушул кеп.

Неге десең дал өзүңдөй турмушум, 

Бирде бармын, бирде жокмун курусун. 

Мага кымбат байлык менен дос болбой, 

Бар жокто да достой бекем турушуң.

ОШОЛ ТУРА  

Колдо жокто бар болсо деп тиледим, 

Бар да болду, дүйнө таап шиледим. 

Көзүм тойбой, бир тыйынын коротпой, 

Үстү-үстүнө дагы келди шилегим.

Чыгашага жүрдүм абдан-кайгырып, 

Жакынымдан калган өңдүү айрылып. 

Жандай көргөн досум болдуң дүнүйө, 

Тапкан сайын этек-жеңим май кылып.

Жыргал дедим жыргалына эридим, 

Жардысың деп жакындарды жеридим.

Көкөлөтүп жаткан сайын дүнүйө, 

Өмүр бою келбей калды бөлүнгүм.

Муну билип ага тууган кейишкен,

Менден качты жолдошторум күйүшкөн.

Ар-намысын дүнүйөгө сатты деп,

Жарым кетти жаш күнүмдөн сүйүшкөн.

Байлык менен көрүнөмүн деп жүрсөм, 

Дүнүйө үчүн күндө кайгы жеп жүрсөм. 

Зоболомду көтөрөт ко деп жүрсөм, 

Бийикмин деп кубат алып бек жүрсөм.

Сен дүнүйө мени алдаган экенсиң, 

Мен ээрчисем, сен жандаган экенсиң. 

Амал менен азыткыдай ээрчитип, 

Абийиримди сен жалмаган экенсиң.

Кеткин ары, куубайм эми артыңан,

Мен элиме эмгек этсем татыган. 

Маңдай тердин көрүп өтсөм үзүрүн,

Ошол тура таттуу тамак, таттуу нан!

Кыш

Күн тийген менен чачырап,

Күч алат аяз кычырап.

Күбүлгөн кардын тозоңу,

Күмүштөй болуп чачылат.

Капкачан солуп шибер чөп,

Өзөндө тоңгон муздар көп. 

Мемиреп жатат кең талаа,

Үстүнөн баскан карды өөп.

Үзүксүз жүндөй созулган,

Тоо боорлоп жылат боз туман.

Бурулдап суук жаткансыйт,

Бозоргон аяз оозунан.

Бүлбүлдөп аткан ак таңда,

Чыга албай үйдөн жатканда.

Куш болуп учуп кетсем дейм, 

Алыскы жылуу жактарга!
ДОСТОРУМА

Кездешкеңде досторум сагынышып,

Кубанычым кеткенсийт ашып-ташып. 

Силер менен дагы эле ойносом дейм, 

Чаң чыгарып көчөдө кучакташып.

Бул турмуштун жолу бар өйдө-төмөн, 

Көңүл бурбай мен ага жашап өтөм.

Силер барда бийикмин анан дагы,

Көп бутактуу дарактай болуп кетем.

Балалыктын мүнөзү улам кала,

Мезгил өзү улгайтат бара-бара.

Силерди эстеп колуна калем алды,

«Топчу» дечү баягы кара бала.
АЙЫЛДЫН СОНУН КЕЧТЕРИ

Айылдын сонун кечтери, 

Жеткизем кандай тил менен. 

Көңүлдү көккө көтөрөт, 

Жыпар жыт аңкып төр менен. 

Кыялдын минип кайыгын, 

Кызыктуу ойго термелем.

Айылдын сонун кечтери, 

Денеңдин жазат бүт черин. 

Кылкылдап баткан күн нуру, 

Кызартат тоонун бир четин. 

Айылды шаңга бөлөшөт, 

Жумуштан кайткан кыз-келин. 

Ошолор менен иштешпей, 

Турганым кара, эх, менин!
Оңолдум

Көпкө кетпей улам мени тооруган,

Айыга албай жүрсөм ушул оорудан.

Дыйкан ата: «Дартка даба, жегин»,– дейт,

Тилип берип сары бышкан коонунан.

Көпкө ооруп көтөрө албай бооруман.

Жапа чегип жүрсөм улам оорудан.

Баочы мага: «Дартка даба бал же»,– дейт,

Кыдыр Ата жолуккансып жолуман.

Балды, коонду танбай жедим оңолдум,

Ач көз оору менден качып жоголдуң.

Коон өстүрүп, бал челекти көбөйттүм,

Көптөн бери бопбош жаткан короонун.
*   *   *

Мазмуну

Поэмалар
Жамийла 

Акын жүрөгү 

Жаңылыш 

Өчпөгөн махабат 

Ырлар 
Мен бакытты издеп жүрсөм 

Түшүнөлү 

Билгиле 

Түбөлүк 

Кереги жок башканын 

Жаштарга 

Жолон Мамытовго 

Чынгыз Айтматов 

Күзөбаев Макай Төлөгөнөвичке 

Чаткал суусу 

Күмбөсүнө баргандагы ой 

Кайра келем 

Байлык 

Этаждагы экөө 

Досума 

Жалынам 

Тандыр нан 

Акын 

Каалап кетем ээндикти 

Кетти жаштык 

Чилдеде
Сыймыктанып кетемин 

Эми таптым бактымды 

Жүрөк ооруганда 

Каталык 

Жүрмөкмүн го кейибей 

Ат жөнүндө 

Балама 

Биз отурган отургуч 

Каламга 

Турмуш мени калчаары чын чүкөдөй 

Суусамыр 

Кыргыз жери 

Болбосо экем майда акындын бириндей 
Экинчи апа 

Ырлар жаздым 

Черимди жаздың чоң тору 

Кыргыз элим 

Арманым жок 

Колдоруна кут куйган 

Жаңы жыл алдында 

Кубаныч кез 

Сайрады торгон чер жазып  

Кара-Буура суусу 

Сергей дос 

Шофер 

Дыйкан абам 

Билгин эрке 

Короого тигем алмак бак 

Бороон 

Плотник 
Бала жыты 
уста 
Жаштыгымды сагындым 
Иниме  
Бөбөккө 

Сен да тиккин алма бак  

Айылымдын эң кадырлуу карысы 

Тракторист Камчыбай 

Шофер жигит Медетбек 

Мактап коет кетменин 

Ак чийим 

Гүлай 

Агам Сатылганга 

Чыке жөнүндө 

Жумушчулар 

Акын менен кездешүү 

Жокчулук 

Айылдагы жеңеме 

Эстелик 

Мажүрүм тал 

Унутпасмын 

Тилек 

Бишкегим  

Таласым 

Комуз 

Көл жана музыка 

Салкын жайлоо 

Жарыма 

Заман кантип оңолсун .

Тоого барам 

Мугалим 

Мен элиме бар күчүмдү бүт берип 

Тоо жолунда 

Жайлоодо 

Жаз келгенге сүйүндүм 

Махабат сыры 
Сен мени сүйөм дечи 

Салкын бак 

Эгерде көргүм келсе элесиңди 

Сүйөм дебе 

Калдымбы махабаттын талаасында 

Ага чейин 

Каттар жаздым 

Жибек жел, кайын болбосо 

Кош эми 

Жаан күнү 

Кетпей койду 

Жүзүм кыз 

Көөдөнүмө куланып 

Сага 

эңсөө 

Көп күн болду 

Жанымда жүрчү 

Келген жоксуң 

Махабат тырс-тырс чертсин терезесин 

Мен ашык болгон көзүндө  

Болбостур 

Турам канып 

Кошуна кыз 

Билбейсиң 

Жарыма 

Жатат толкун терметип 

Эсти оодарып албырат 

Таап алгын 

Качан жетем 

Аял жөнүндө 

Сагынтпа мени 

Кат 

Жаным 

Секет 

Сулууга 

Сагындым сени 

Сонун 

Ойнойлучу кар чачып 

Өзүң дейт 

Буруп коем көз кырын 

Күттүм сени 

Кучагым жылып жатканга 

Айсулуу 

Жеңе 

Кездешпейбиз 

Шүүдүрүмдөгү ой 

Ичпейт дебе 

Ушул жолдо 

Түндө 

Коңшум бар 

Суу 

Таңкы жел 

Булак бар 

Картайбасын 

Жалкоого 

Менин байлыгым 

Бүркүт булут 

Дыйкан иним 

Жамгыр жаады 

Абдан кейийм 

Мен айылдан алыс кетпейт окшоймун 

Түнкү элес 

Кичинем 

Жоголгондо каламын 

Сугатчынын баласы 

Жүрчү айылга баралы 

Айылымда төрт мезгил 

Жалгыз тал 

Ырларыма 

Эх, мезгил сенин тездигиң 

Сөзүм бар 

Анда мен акындыкты улаганым 

Ачуусу бар, таттуусу бар турмуштун 

Сугатчынын сөзү 

Жайдын түнү 

Болсом дейм 

Бар жокто да... 

Ошол тура 

Кыш 

